
དང་འཁྲིལ་ཏེ་ དཔལ་འཁོར་ལོ་སྡོམ་པའི་གནས་མཆོག་ ཆུ་བོ་ཐབས་
ཤེས་འཛོམས་པའི་སྦུག་ རི་བོ་གླངམོ་ཆེ་འདྲ་བའི་ལྷ་པ་གུ་ དཔལ་ལྡན་
འབྲུག་པའི་སྲོག་རྫོང་བཞེངས་ཏེ་ ཆོས་སྲིད་ལུགས་གཉིས་འཁོར་ལོ་
བསྒྱུར་བའི་གདན་ས་ སྤུངས་ཐང་བདེ་བ་ཆེན་པོའི་ཕོ་བྲང་ཟེར་གསོལ་
གནང་ནུག འདིའི་ལྟག་ལུ་ཆགས་ཏེ་ཡོད་མི་ རྟ་ལོག་གསང་སྔགས་
ཆོས་གླིང་འདི་ ཞབས་དྲུང་རིན་པོ་ཆེའི་ཐུགས་བསྐྱེད་སྨོན་ལམ་དང་།	
མཁས་གྲུབ་གཉིས་ལྡན་གྱི་སྐྱེས་ཆེན་དམ་པ་མང་རབས་ཅིག་གིས་ རང་
སོའི་ལུང་བསྟན་དང་འཁྲིལ་	ཏེ་ ཞབས་ཀྱིས་བཅགས་བྱིན་གྱིས་བརླབས་
ཏེ་ སྒྲུབ་པའི་སྡེ་དར་ཞིང་རྒྱས་ནུག།

དེ་ལས་རིམ་གྱིས་ལུང་བསྟན་དུས་ལུ་བབས་ཏེ་ ཞབས་དྲུང་
ཐུགས་སྤྲུལ་རིམ་བྱོན་ཚུ་གིས་ ཕྱིའི་གཙུག་ལག་ཁང་དང་། ནང་གི་སྐུ་
གསུང་ཐུགས་རྟེན་གསར་སྒྲུབ་ཀྱི་རབ་གནས་དང་འབྲེལ་ཏེ་ ཚེས་བཅུ་

གཞི་བཙུགས་གནང་པའི་སྐབས་ བྱ་སྒོའི་རིམ་པ་ཚུ་དཔྱེ་བཞག་བཏུབ་
ཅིག་སྦེ་བཟོ་གནང་ནུག ཨིན་རུང་ད་རེས་ རྒྱལ་ཁབ་ཡར་རྒྱས་ཀྱི་
འགྱུར་བ་དང་	 མི་སྡེའི་བསམ་སྤྱོད་ལུ་ སྔར་སྲོལ་ལམ་ལུགས་བཟང་
པོ་ཚུ་བསྒྱུར་བཅོས་འབད་ནི་དང་ ཉམས་ནིའི་ཉེན་ཁ་ཆེ་སུ་ཐོནམ་ཨིན་
པས། རྒྱུ་མཚན་དེ་ལས་བརྟེན་ མ་འོངས་པའི་དུས་ལུ་ ར་ཁུངས་དག་
གསལ་སྦེ་སླབ་ཚུགས་མི་ཡང་མི་འཐོན་ནི་ཨིནམ་ལས་ ད་རེས་དུས་ཚོད་
མ་ཕྱིསཔ་ལས་ ཡིག་ཐོག་ལུ་བཀོད་ནིའི་མནོ་བསམ་བཏང་ཡི། མནོ་བའི་
ཤིང་ཁར་བསམ་པའི་བྱ་འཁོར༌ཟེར་དོ་བཟུམ་སྦེ་ རྟ་ལོག་དགོན་སྡེ་ལུ་ཞ་
ཤེན་ཅན་ཨཔ་ཟླ་དཔལ་གྱིས་ རྟ་ལོག་ཚེས་བཅུའི་སྐབས་ཀྱི་མཛད་རིམ་
ཚུ་ འགྱུར་བཅོས་རྩ་ལས་མེད་པར་སྔར་ག་ཨིནམ་སྦེ་ཡིག་ཐོག་ལུ་བཀོད་
དགོ་པའི་བསྐུལ་མ་གནངམ་ལས་བརྟེན་ ཧེང་སྐལ་རང་བློ་སྟོབས་བྱུང་སྟེ་ 
རྩོམ་སྒྲིག་འབད་ནི་འགོ་བཙུགས་ཅི། 

དེ་འབདཝ་ད་ རང་ལུ་སྐྱེས་སྟོབས་ཀྱི་རིག་རྩལ་དང་ སྦྱངས་པའི་
ཡོན་ཏན་རྒྱ་ཆུང་ནི་འདི་གིས་ ཚིག་གི་སྙན་འགྱུར་དང་ ཡི་གུའི་སྦྱོར་བ་
ཚུ་ཕུན་སུམ་ཚོགས་ཏོག་ཏོ་མེདཔ་ལས་ མཁྱེན་ལྡན་ཡོངས་ལུ་ཐུགས་
དགྱེས་པའི་མཆོད་པ་ཕུལ་མ་ཚུགས་རུང་། གོང་མའི་རྣམ་ཐར་དང་ཞལ་
རྒྱུན་ཚུ་ལུ་གཞིར་བཟུང་། གཡུས་ཀྱི་རྒན་ཤོས་ཆ་ཁྱབ་ལུ་ དྲིས་བསྟུན་
གང་དྲག་འབད་དེ་ བརྩམས་བསྒྲིགས་འབད་མི་ རྟ་ལོག་ཚེས་བཅུའི་

སྔར་ཁྱུན་སྙིང་གི་མུན་སེལ་ཟེར་མི་དཔེ་དེབ་གསར་བཏོན་འབད་མི་དེ་གིས་ 
སྤྱིར་འབྲུག་མི་ཡོངས་དང་། ལྷག་པར་དུ་འབྲེལ་ཡོད་མི་ངོམ་ཚུ་གིས་ རྟ་
ལོག་ཚེས་བཅུ་དང་འབྲེལ་བའི་ ལམ་སྲོལ་གྱི་ཁྱད་ཆོས་བཟང་པོ་ཚུ་ཧིང་
སངས་ས་སྦེ་ཧ་གོ་སྟེ༌ ཉམས་འགྱུར་མེད་པར་ཡུན་བརྟན་གནས་ཚུགས་
པའི་རེ་སྨོན་ཡོད།

དམིགས་དོན།

སྤྱིར་བཏང་འཆམ་གྱི་དགོས་དོན་ཚུ་ 	རྫོང་གཞི་ཁག་ལུ་མཇལ་ཁ་གནང་
མི་དང་ཅོག་འཐདཔ་ལས་ ཡི་གུ་མང་པས་ཟེར་མནོ་སྟེ་འདི་ནང་ལོགས་
སུ་མ་བཀོད། དེ་འབདཝ་ད་རྟ་ལོག་ཚེས་བཅུའི་སྐབས་ཀྱི་བྱ་སྒོའི་རིམ་པ་
ཚུ་ ཅི་དང་མ་འདྲཝ་ཅིག་ཡོད་རུང་ གོ་རིམ་ཟིན་བྲིས་ཙམ་ཡང་མེད་པར་
ལུས་པ་ཅིན་ རྒྱལ་ཁབ་གོང་འཕེལ་གྱི་འགྱུར་བ་དང་ མི་སྡེའི་བསམ་
སྤྱོད་ལུ་བརྟེན་ བསྒྱུར་བཅོས་དང་ཆད་ལུས་ནིའི་ཉེན་ཁ་སྦོམ་འདུག  
དེ་འབད་ནི་འདི་གིས་ སྔར་ཁྱུན་བཟང་པོ་ཚུ་ཉམས་འགྱུར་མེད་པ་ མ་
འོངས་ཡུན་རིང་ལུ་གནས་ཚུགས་པའི་ཐབས་ལམ་དྲག་ཤོས་ར་ ཡིག་
ཐོག་ལུ་བཀོད་ནི་འདི་ཨིན་རུང་། ཤེས་མཐོང་ཅན་གྱི་རྒན་ཤོས་ཚུ་རིམ་
གྱིས་ཚེ་ལས་འདས་སོངཔ་ལས་ ད་ལྟོ་ཞལ་བཞུགས་ཡོད་མི་རྒན་ཤོས་
ཚུ་ལུ་དྲིས་བསྟུན་འབདཝ་ད་ རེ་རེ་གིས་བདེན་པ་རེ་གཟང་སྟེ་ཁུངས་
སྐྱེལ་མི་ཐོན་རུང་། ང་རའི་ཁ་ཧོངས་ལས་ཅི་དྲག་གང་དྲག་སྦེ་ ད་ལྟོའི་
གནས་སྟངས་ཚུ་ལུ་ན་འཐན་སྦེ་དབྱེ་དཔྱད་འབད་བའི་འབྲས་བུ་ རྟ་ལོག་
ཚེས་བཅུའི་སྔར་ཁྱུན་སྙིང་གི་མུན་སེལ་ཟེར་མི་ཅིག་གསར་བཏོན་འབད་
ཚུགས་མི་ལུ་ དུས་ནམ་ཡང་བརྗེད་མ་ཚུགས་པའི་དགའ་སྤྲོ་བྱུང་ཡི། 

དེ་འབདཝ་ད་ ནང་ཟ་ཟཝ་མེད་པར་སྐྱུག་མ་ཚུགས་ཟེར་དོ་
བཟུམ་སྦེ་ ང་གིས་རྩོམ་སྒྲིག་འབད་མི་དཔེ་དེབ་འདི་ ག་ཅིའི་འཐད་

ལས་ཚགས་ཁར་ཚུད་ཏོག་ཏོ་ཅིག་མེད་རུང་ སྔར་སྲོལ་བཟང་པོ་ལུ་དག་
སྣང་བརྩི་མཐོང་ཆེ་བའི་མི་ཅིག་ཨིནམ་ལས་ མ་འོངས་པའི་མི་རབས་ཚུ་
ལུ་ རྣམ་རྟོག་གི་ས་བོན་བཟུམ་ཅིག་ལུ་འབྱུང་ཚུགས་པའི་རེ་བ་བསྐྱེད་དེ་ 
ཡིག་ཐོག་ལུ་བཀོད་མི་དེ་གིས་ ད་ལས་ཕར་དགོན་སྡེ་དེ་ནང་གི་ཁྱད་ཆོས་
བཟང་པོ་ཚུ་ ཁ་དབང་ཡོད་མི་ཚུ་གིས་བསྒྱུར་བཅོས་འབད་ནི། བློ་རིག་
ཅན་ཚུ་གིས་ཐེབས་བཀལ་ནི། འབད་དགོ་མ་མནོ་མི་ཚུ་གིས་ཆད་བཞག་
ནི་ཚུ་	  དཔེ་དེབ་འདི་ལུ་བརྟེན་ རྩ་ལས་འབད་ཐབས་མེད་པར་ སྔར་
གྱི་ཁྱད་ཆོས་བཟང་པོའི་བདོག་གཏད་འདི་ མ་འོངས་པའི་བུ་གཞི་ཚུ་ལུ་ 
རྩིས་སྤྲོད་མ་ཚུགས་པའི་ཐེ་ཚོམ་རྩ་ལས་མེད།

རྒྱལ་ཁབ་ཞི་བདེ་དང་ མངའ་འབངས་བདེ་བར་བཀོད་གནང་མི་ 
ལྷ་མི་སྲིད་སྡེ་ཡོངས་ཀྱི་སྤྱི་གཙུག་གི་ཉི་ཟླ་ བཀའ་དྲིན་ཅན་གྱི་བདག་
ཉིད་ འབྲུག་རྒྱལ་༤པ་དཔལ་མི་དབང་འཇིགས་མེད་སེང་གེ་དབང་ཕྱུག་
མཆོག་དང་།	 ལྷར་བཅས་འགྲོ་བ་ཀུན་གྱི་སྐྱབས་མགོན་	 ཆོ ས ་
ཀྱི་དབུ་ཁྲིད་ཁྲི་རབ་༧༠པ་ སྐྱབས་རྗེ་མཁན་ཆེན་སྤྲུལ་སྐུ་འཇིགས་མེད་
ཆོས་གྲགས་མཆོག་རྣམ་གཉིས་ དགུང་ལོ་༦༠བཞེས་པའི་འཁྲུངས་སྐར་
དུས་སྟོན་བརྩི་སྲུང་ལུ་ཆེད་དུ་དམིགས་ཏེ་ ཡིད་ཀྱིས་སྤྲུལ་པའི་མཆོད་
པ་ཕུལ་མི་འདི་གིས་ སྐུ་ཚེ་ཉི་ཟླ་དང་མཉམ། ཐུགས་འདོད་ལྷུན་གྱིས་
འགྲུབ། མཛད་ཕྲིན་ཕྱོགས་མཐར་རྒྱས་པའི་རྒྱུར་གྱུར་ཅིག།

བཀའ་དྲིན་དགའ་ཚོར།

ད་རེས་དུས་ཚོད་མ་ཕྱིསཔ་ཅིག་ལས་ རྟ་ལོག་གི་ཆགས་རབས་དང་ 
ཚེས་བཅུའི་རྒྱབ་ཁུངས་སྙིང་གི་མུན་སེལ་ཟེར་མི་ཅིག་ གསར་བཏོན་
འབད་ཚུགས་མི་དེ་ཡང་ སྔར་སྲོལ་ལམ་ལུགས་ལུ་མཁས་མཆོག་ ཨཔ་
ཟླ་དཔལ་གྱིས་ཨུ་ཚུགས་ལུ་བརྟེན་ཏེ་དང་། གནག་མདོག་དཔར་ཁང་
གིས་ འབྲེལ་ཡོད་པར་གྱི་རྒྱབ་སྐྱོར་གནང་ཡོདཔ་མ་ཚད། ཀེ་ཨེམ་ཀྲི་
དཔེ་སྐྲུན་ཁང་གི་རྩོམ་སྒྲིག་གཙོ་འཛིན་སློབ་ཀུན་བཟང་ཕྲིན་ལས་ཀྱིས་ 
ཞུན་དག་མཐིལ་ཕྱིན་གནང་མི་ལུ་བརྟེན་ཏེ་ཨིནམ་ལས་ ཧིང་དྭངས་མའི་
དཀྱིལ་ལས་བཀའ་དྲིན་དགའ་ཚོར་ཞུ་ནི། 

རང་ལུ་ཞིབ་འཚོལ་གྱི་ལྕོགས་གྲུབ་དང་ རྩོམ་སྒྲིག་པའི་མཚན་
ཉིད་མ་ཚང་རུང་ བརྗོད་དོན་ལུ་ཐུགས་བཞེད་གནང་སྟེ་ པར་སྐྲུན་འབད་
ནི་ལུ་ཕན་པའི་མ་དངུལ་རྒྱབ་སྐྱོར་གནང་མི་ གཏོང་ཕོད་ཅན་ཡོངས་ལུ་ 
ཁ་ཙམ་ཚིག་ཙམ་མིན་པར་ ཧིང་གི་གདིང་ལས་བཀའ་དྲིན་དགའ་ཚོར་
ཡོད་ཟེར་ཞུ་ནི་དང་འབྲེལ་ཏེ་ འགལ་རྐྱེན་བར་ཆད་ཞི། ཐུགས་འདོད་
ལྷུན་གྱིས་འགྲུབ། ཚེ་འདི་ཕྱི་གཉིས་ལུ་བདེ་སྐྱིད་ཀྱི་དཔལ་དང་ལྡན་གྱུར་
ཅིག་ཟེར་བའི་སྨོན་འདུན་ཞུཝ་ཨིན།

མཆོད་བརྗོད།

༄༅། །རྒྱལ་ཀུན་སྙིང་རྗེའི་རང་གཟུགས་སྤྱན་རས་གཟིགས། །སྔགས་
འཆང་རྡོ་རྗེ་འཛིན་པའི་ཚུལ་བཟུང་བ། །ལུགས་གཉིས་བསྟན་པའི་བདག་
པོ་ངག་གི་དབང་། །མཐུ་ཆེན་ཆོས་ཀྱི་རྒྱལ་པོར་དད་ཕྱག་འཚལ། ། 
དཔལ་ལྡན་བླ་མ་ངག་དབང་རྣམ་རྒྱལ་གྱི། །གསང་གསུམ་རྡོ་རྗེ་མི་ཟད་སྒྱུ་
འཕྲུལ་གར། །སྨན་ལྗོངས་འགྲོ་བའི་དཔལ་དུ་ལེགས་ཤར་བ། །སྐུ་འཕྲེང་
རིམ་པར་བཅས་ལ་སྙིང་ནས་འདུད།	 །ཚད་མེད་བཞི་ཡི་ཐུགས་བསྐྱེད་
རབ་ཏུ་བརླིང་། །ཐབས་མཁས་ཟབ་མོའི་ཆོས་ཀྱི་སྒྲ་སྒྲོག་ནས།	 །འགྲོ་
ཀུན་སྲིད་པའི་མཚོ་ལས་སྒྲོལ་མཛད་པ། །འཇིགས་མེད་ཆོས་ཀྱི་གྲགས་པར་
གུས་པས་འདུད། །འོད་གསལ་ལྷ་ཡི་གདུང་རབས་ལས་འཁྲུངས་པའི། ། 
སྨན་ལྗོངས་འགྲོ་བའི་གཙུག་གི་མཛེས་རྒྱན་དང་། །རྒྱལ་ཁབ་བདེ་བར་
བཀོད་པའི་དཔའ་བོ་མཆོག	 །མངའ་དག་འཇིགས་མེད་སེང་གེ་དྲན་
ནོ་ཀྱེ། །ཕྱོགས་བཅུའི་རྒྱལ་བ་སྲས་བཅས་བྱིན་རླབས་དང་།	 ། རྟེ ན ་
འབྲེལ་བསླུ་བ་མེད་པའི་བདེན་པ་དང་། །བཀའ་སྲུང་ཀུན་ཏུ་བཟང་པོའི་
མཐུ་སྟོབས་ཀྱིས་། །ཡིད་བཞིན་འདོད་པའི་དོན་ཀུན་འགྲུབ་གྱུར་ཅིག ། 
སྔོན་བྱོན་གྲུབ་བརྙེས་གོང་མས་བྱིན་བརླབས་པའི། །ཐུགས་སྤྲུལ་རིམ་
བྱོན་གདན་ས་གསང་གླིང་གི །གཙུག་ལག་ཁང་དང་རྟེན་གསུམ་འགངས་

ཅན་དང་། །ཚེས་བཅུའི་རྒྱབ་ཁུངས་མདོར་བསྡུས་འབྲི་ལ་སྤྲོ། །དགའ་
སྤྲོ་གུས་གསུམ་གྱི་སྒོ་ལས་མཆོད་པར་བརྗོད་པའི་ཚིག་གིས་མདུན་བསུས་
ཏེ་ ཞབས་དྲུང་ཐུགས་སྤྲུལ་རིམ་བོྱན་གྱི་གདན་ས་ རྟ་ལོག་གསང་སྔགས་
ཆོས་གླིང་གི་ ཚེས་བཅུའི་སྔར་ཁྱུན་སྙིང་གི་མུན་སེལ་ཟེར་མི་འདི་ནང་ 
ལེའུ་དང་པ་ས་གནས་ཀྱི་བཀོད་པ་དང་ ལུང་བསྟན་འཁྲིལ་ཏེ་གདན་ས་
བཅགས་ཚུལ། ལེའུ་གཉིས་པ་ཞབས་དྲུང་ཐུགས་སྤྲུལ་རིམ་བྱོན་གྱིས་
གདན་ས་བཟུང་སྟེ་ ཉམས་གསོ་དང་རྒྱ་སྐྱེད་གནང་ཚུལ། ལེའུ་གསུམ་པ་
ཚེས་བཅུ་གཞི་བཙུགས་དང་ ཞབས་ཁྲའི་བྱུང་རབས་མདོར་བསྡུས་ཅིག་
རིམ་པ་བཞིན་དུ་བཀོད་དེ་ཡོད།།

དེ་ཡང་ ལོ་རྒྱུས་དོན་གྱིས་མ་བཤད་ན། །ཡིད་མི་ཆེས་པའི་སྐྱོན་དུ་གྱུར། ། 
ཟེར་གསུངས་དོ་བཟུམ་སྦེ་ དགོན་སྡེ་ཁྱད་པར་ཅན་གྱི་སྐོར་ལས་དུམ་
གྲ་ཅིག་མ་ཞུ་བ་ཅིན་ བརྩི་མཐོང་དག་སྣང་མི་བསྐྱེད་པའི་སྐྱོན་འབྱུང་
ནི་ཨིནམ་ལས་ དང་པ་ར་གདན་ས་ཆགས་རབས་ལས་འགོ་བཙུགས་
ཏེ༌ཞུ་ནི། སྤུ་ན་ཁ་ལུང་གཤོང་གི་རི་ཚུ་ གསེར་གྱི་ཡོལ་ལི་བཟུམ་སྦེ་
མཐའ་བསྐོར་ཏེ་ཡོད་པའི་ དབུས་ཀྱི་རི་བོ་ལྷུན་དུ་ཆགས་པའི་རྐེད་པར་  
རྟ་ལོག་དགོན་སྡེ་འདི་ག་ནེ་བ་ཉམས་དགའ་ཏོག་ཏོ་སྦེ་ཆགས་ཏེ་ཡོད། 
ཤར་ཁ་ཐུག་ལུ་ དཔལ་འཁོར་ལོ་སྡོམ་པའི་གནས་མཆོག་སྤུངས་ཐང་
བདེ་ཆེན་ཕོ་བྲང་། ལྷོ་ཁ་ཐུག་ལུ་ ཆོས་རྗེ་འབྲུག་པ་ཀུན་ལེགས་ཀྱི་གདན་
ས་འཆི་མེད་ལྷ་ཁང་། ནུབ་ཁ་ཐུག་ལུ་ འབྲུག་ཆེན་ངག་དབང་ཆོས་རྒྱལ་
གྱི་གདན་ས་ཕྲིན་ལས་སྒང་དང་། གྲུབ་ཐོབ་ངག་དབང་བསམ་གཏན་གྱི་
གདན་ས་བྱག་དཀར་པོ། བྱང་ཁ་ཐུག་ལུ་ ཆོས་རྗེ་ངག་དབང་པད་དཀར་
གྱི་གདན་ས་ ཡངས་མ་དགོན་པ་དང་ བྱ་ཁྱུང་དཀར་མོ། གཡས་ཧོངས་

ལེའུ་དང་པ་ས་གནས་ཀྱི་བཀོད་པ་དང་ ལུང་བསྟན་

འཁྲིལ་ཏེ་གདན་བཅགས་ཚུལ།



རྟ་ལོག་ཚེས་བཅུའི་སྔར་ཁྱུན་སྙིང་གི་མུན་སེལ།

20

ལུ་ རྒྱལ་བ་ཤཱཀྱ་རིན་ཆེན་གྱི་གདན་ས་ན་ལེནྡྲ་ (ད་ལི་ན)གཡོན་ལུ་ 
ནོར་བུ་སྒང་གི་དགོན་སྡེ་ཚུ་གིས་མཐའ་བསྐོར་ཏེ་ མནྡྲལ་ཕུལ་བའི་རྣམ་
པ་དང་། སྤུ་ན་གཙང་ཆུ་དང་ སྟོད་པའི་རོང་ཆུ་གཉིས་ཡོན་ཆབ་ཕུལ་བའི་
ཚུལ་སྦེ་ཡོདཔ་ཨིན།

ཉི་ཟེར་སྤྲུལ་སྐུ་རིམ་བྱོན་གྱི་གདན་ས་ཉི་ཟེར་སྒང་། བླམ་འགྲོ་
མགོན་ཞང་གི་གདན་ས་གླང་པོའི་ཟེ། གཏེར་སྟོན་འབྲུག་སྒྲ་རྡོ་རྗེའི་གདན་
ས་རླུང་ཅུ་ཟེ། བྱམས་མགོན་ངག་དབང་རྒྱལ་མཚན་གྱི་གདན་ས་སེ་བ་ལ། 
གཏེར་སྟོན་རྡོ་རྗེ་གླིང་པ་གིས་བཏོན་གནང་མི་གླིང་མུ་གཏེར་ཆུ། སྡོམ་པ་
ལ་གི་དགོན་སྡེ་ཚུ་ ལག་མཐིལ་སྦུག་ལུ་ལེན་ལེནམ་བཟུམ་སྦེ་མཇལ་
ཚུགསཔ་ལས་ ས་གནས་འདི་མཐོང་གསལ་ཆེའི་ས་ཁོངས་ཅིག་ཨིན།

ས་གནས་ཀྱི་བཀོད་པ།

རྟ་ལོག་གི་སའི་དབྱིབས་དེ་ དབང་འདུས་ཕོ་བྲང་ལས་ རི་འབྲང་རྒྱས་
དང་ཆ་འདྲཝ། ཤེལ་རྔ་ན་ལས་ རྟ་མཆོག་རིན་པོ་ཆེའི་རྣམ་པ་དང་། 
སྟོད་པའི་ས་ལས་ གླང་པོ་རིན་པོ་ཆེ་དང་ཆ་འདྲ་བས། འདྲཝ་མང་པ་ཅིན་
ལེགས་པའི་རྟགས་ཟེར་དོ་བཟུམ་སྦེ་ རང་བཞིན་ལྷུན་གྱིས་གྲུབ་པའི་སྒང་
ཏོག་འདི་ ཅི་དང་མ་འདྲཝ་ཅིག་ཨིན་པས།

རྟ་ལོག་ལུ་འགྱོ་སའི་ལམ།

མ་གཞི་རྟ་ལོག་ལུ་འགྱོ་ས་ལམ་ཁག་ལེ་ཤ་ཡོད་རུང་ ཡོངས་གྲགས་ལུ་
ལམ་ཁག་བཞི་ཡོད་མི་དེ་ཡང་ སྤུ་ན་ཁ་མོ་ཆུ་ཕར་ཀ་ལས་ ཡུང་མགུ་
དང་ ནོར་བུ་སྒང་གཡུས་ཚན་བརྒྱུད་དེ་ ཆུ་ཚོད་ཕྱེད་དང་གསུམ་གྱི་ལམ་
ཨིན་པས། ལོད་པའི་བྱག་སྦུག་ནང་ལས་སྦེ་ ལཔ་རྩ་ཁ་བརྒྱུད་དེ་ཆུ་ཚོད་
གསུམ་གྱི་ལམ་དང་། དེ་ལས་སོྟདཔ་ཕྱག་མདའ་ན་ལས་སྦེ་ ད་ལི་ན་
བརྒྱུད་དེ་འགྱོ་བ་ཅིན་ དུས་ཡུན་ཆུ་ཚོད་གཉིས་དེ་ཅིག་འགོར་དོ་ཡོདཔ་
མ་ཚད། འཕྲིན་ལས་སྒང་ལས་སྦེ་ འདམ་ཕྱི་གཡུས་ཚན་བརྒྱུད་དེ་འགྱོ་
བ་ཅིན་ ཆུ་ཚོད་ཕྱེད་དང་གསུམ་གྱི་ལམ་ཨིན་པས། བར་སྐབས་ཅིག་
ཚུན་ཚོད་ རྟ་ལོགཔ་མང༌ཤོས༌ཅིག༌གིས༌ སྤུ་ན་ཁ་ལས་འགྱོ་སྲོལ་ཡོད་
རུང་། ད་རིས་ནངས་པ་ལམ་དེ་ཚུ་བདའ་སྟེ་འགྱོ་མི་གངམ་མེད་མི་དེ་ཡང་ 
སྣུམ་འཁོར་ནང་འགྲོ་འགྲུལ་འཐབ་ནི་འདི་གིས་ཨིན་པས། དེ་ཡང་སྤུངས་
ཐང་རྫོང་གི་ས་གོ་ནང་ལས་ ལོད་པའི་ས་ཁ་ཐུག་ཀི་ལོ་མི་ཀྲར་༧དེ་ཅིག་
གི་ས་གནས་འོ་ལ་ཁ་ལས་ ཁ་ཡར་ལྟ་སྣུམ་འཁོར་ཟུར་ལམ་བདའ་སྟེ་ 
ལཔ་རྩ་ཁ་གཡུས་ཚན་བརྒྱུད་དེ་ ཀི་ལོ་མི་ཀྲར་༡༥འགྱོ་དགོཔ་ཨིན་པས།

མིང་གི་ཐ་སྙད་དར་ཚུལ།

དང་ཕུ་སྤུ་ན་ཁར་	རྒྱ་གར་གྱི་གཡུས་ཚན་ཆགས་ཏེ་ཡོདཔ་ལས་ རྟ་ལོག་
གི་རི་འདི་ལུ་ ཏ་མོ་ཨ་ལོ་ཀ་ཟེར་སླབ་དོ་ཡོད་རུང་། ཤུལ་ལས་གདན་ས་
བཅགས་ཏེ་ སྒྲུབ་པའི་སྡེ་དར་ཞིང་རྒྱས་ཞིན་ན་ལས་ གསང་སྔགས་
ཆོས་གླིང་ཞུ་སྲོལ་བྱུང་ཡོདཔ་མ་ཚད། ཞབས་དྲུང་འཇིགས་མེད་ཆོས་
རྒྱལ་གྱི་སྐུ་ཐོག་ལུ་ རིག་འཛིན་དགའ་ཚལ་ཟེར་ཡང་ཞུ་སྲོལ་ཡོངས་
གྲགས་སོང་ནུག ཞབས་དྲུང་འཇིགས་མེད་ཆོས་རྒྱལ་མཆོག་ ཞབས་
དྲུང་ཐུགས་སྤྲུལ་ཨིན་པའི་གུ་ རྣམ་པ་རྒྱ་གར་གྱི་རིག་འཛིན་ཆེན་པོ་
བརྒྱད་ཀྱི་གྲས་ལས་ རིག་འཛིན་པངྨའི་སྤྲུལ་པ་ཨིནམ་སྦེ་ལུང་བསྟན་
བྱུང་ནུག དེ་འབད་ནི་འདི་གིས་སྐུ་འཁྲུངས་ནི་དང་ དགོངས་པ་རྫོགས་ནི་
ཚུ་ཡང་ ཨོ་རྒྱན་རིན་པོ་ཆེའི་དུས་བཟང་དང་བསྟུན་ཏེ་ཚེས་༡༠ལུ་ཨིནམ་
མ་ཚད། སྐུ་འདྲ་ལ་ལུ་ཅིག་ཨོ་རྒྱན་རིན་པོ་ཆེའི་ཆས་སྦེ་བཞེངས་གནང་། 
རྟ་ལོག་རྫོང་གི་མཚན་ཡང་རིག་འཛིན་དགའ་ཚལ་ཟེར་ཞུ་སྲོལ་དང་། ཨ་
ལོ་གསར་སྐྱེས་མིང་ཞུ་མི་ཚུ་ རིག་འཛིན་དང་སྦྲགས་གནང་སྲོལ་ཡོད་ནི་
འདི་གིས་ དུས་ཚོད་དེ་སྐབས་ཀྱི་རྟ་ལོགཔ་མང་ཤོས་	 མིང་རིག་འཛིན་
དང་སྦྲགས་ཏེ་ཡོད་ནི་དེ་གིས་ཧ་གོ་ཚུགས་པས། 

ཁ་རྒྱུན་དང་འཁྲིལ་བ་ཅིན་ སྤུ་ན་ཁ་ལས་ ཞབས་དྲུང་འཇིགས་
མེད་གྲགས་པའི་ ཆིབས་རྟ་བྱང་མི་འདི་འཚོལ་ཏེ་འོངམ་ད་ རྟ་ལོག་

དགོན་པའི་མཇུག་གི་འོག་ལུ་ ཆུ་རྫབ་འདམ་རྫབ་ཅིག་ཡོད་མི་དེ་ཁར་ 
རྟ་གན་རྐྱལ་ལོག་སྡོད་ནི་འདི་གིས་ གནས་སྟངས་དང་ས་གོ་ལས་བརྟེན་ 
དུས་དེ་ལས་བཟུང་སྟེ་ས་ཁོངས་ཀྱི་མིང་ཡང་ རྟ་ལོག་འདམ་མ་ཟེར་སླབ་
སྲོལ་བྱུང་ཞིན་ན་ལས་ སྤྱིར་བཏང་ལུ་ དགོན་སྡེའི་མཚན་རྟ་ལོག་ཟེར་
ཡོངས་གྲགས་སོང་ནུག་ཟེར་ཨིན་པས།

ད་རུང་སླབ་སྲོལ་ཅིག་ལས་འབདན་ འགྲོ་བའི་མགོན་པོ་ཆོས་རྗེ་
འབྲུག་པ་ཀུན་ལེགས་མཆོག་ ས་གོ་དེ་ཁར་བྱོན་ནི་སྦེ་ སྤུ་ན་ཁ་ལས་
ཡུང་མགུ་ལུ་ཕེབས་ད། ཆིབས་ཀྱིས་སྤྱོད་གདུག་བཙོང་སྟེ་ ཁ་ཡར་འགྱོ་
མ་བཏུབ་པར་མར་ལོག་ནི་འདི་གིས་ ས་ཁོངས་ཀྱི་མིང་ཡང་རྟ་ལོག་ཟེར་
སླབ་སྲོལ་བྱུང་ནུག་ཟེར་ཨིན་པས། ཆོས་རྗེ་རིན་པོ་ཆེའི་དམ་རྫས་རྐྱལ་
ཅུང་ཁ་ཤོར་སོངཔ་ལས་ ས་གོ་དེ་ནང་སྤྱིར་བཏང་སའི་བཀྱག་དམརཔོ་
ཨིན་རུང་ དམ་རྫས་གནག་རུ་རུ་གྱངས་ཁ་མ་ཆོདཔ་སྦེ་ཡོདཔ་ཨིན། དེ་
སྦེ་ཨིན་པ་ཅིན་ ཡུང་མགུ་དང་ རྟ་ལོག་གི་བར་ན་ཡོད་མི་ས་གནས་ཀྱི་
མིང་ཡང་ རྟ་ལོག་ཟེར་སླབ་དགོཔ་ཐལ་ནི་ཨིན་རུང་། ས་ཁོངས་དེ་ནང་
ཆེད་དུ་དམིགས་ཏེ་བྱོན་པའི་སྐབས་ དེ་བཟུམ་གྱི་གནས་སྟངས་བྱུང་ནི་
འདི་གིས་ དེ་སྦེ་མིང་བཏགས་ནུག་ཟེར་མི་དེ་ཡང་བདེན་ཚོད་འདུག། 

རྣམ་ཐར་ཚུ་ནང་ ཡིད་བཟང་རོལ་པ་འོད་ཀྱི་ཚལ། རིག་འཛིན་
དགའ་ཚལ་དང་། གསང་སྔགས་ཆོས་གླིང་ཟེར་ཐོནམ་མ་གཏོགས་	

 གཞན་ཆེནམོ་ཅིག་ཐོན་ནི་མིན་ནུག བར་སྐབས་ཅིག་ཁ་ལས་  
ཏ་ལོ།	 ཏ་ལོགས། ཏ༌ལོག རྟ་ལོག་ཟེར་ཡིག་སྡེབ་མ་འདྲཝ་སྦེ་འབྲི་
སྲོལ་ཡོད་རུང་། སྐྱབས་རྗེ་དགེ་འདུན་རིན་ཆེན་ཞབས་ཀྱིས་མཛད་པའི་
ལྷོའི་ཆོས་འབྱུང་ནང་ རྟ་ལོག་ཟེར་བཀོད་གནང་ཡོདཔ་མ་ཚད་ ད་རིས་
ནངས་པ་གཞུང་འབྲེལ་ཡིག་ཆ་ནང་ཡང་ རྟ་ལོག་ཟེར་ཚུད་དེ་ཡོདཔ་ལས་ 
དེ་རང་འོས་འབབ་འདུག་ཟེར་མནོཝ་མས། ཨིན་རུང་མ་མཐོང་ཕྱིར་ན་
མེད་པ་མིན། །ཟེར་དོ་བཟུམ་སྦེ་ རང་གི་རིག་པ་གིས་བདའ་མ་ཟུན་པའི་
སྐྱོན་ལུ་བརྟེན་ གཞན་གྱིས་ཁུངས་ལོགས་སུ་སྐྱེལ་ནི་ཡོད་པ་ཅིན་ དཔེ་
དེབ་འདི་ནང་བཀོད་མ་ཚུགས་མི་ལུ་བློ་ཕམ་བྱུང་ཡི། ཨིན་རུང་མ་འོངས་
པའི་མཁས་པའི་དབང་པོ་ཚུ་གིས་ ཁུངས་དོན་གཏིང་ཟབ་ཀྱི་ཞིབ་འཚོལ་
མཛད་ནིའི་བགོ་སྐལ་ལུ་བཞག་ཡོད།

གདན་ས་བཅག༌ནིའི༌ལུང་བསྟན།

འཁྲུངས་གཡུས་སྟོད་པའི་ས་ལས་ཨིན་མི་	 མཁས་གྲུབ་གཉིས་ལྡན་
གྱི་སྐྱེས་བུ་དམ་པ་ རྣལ་འབྱོར་པའི་ཆ་ལུགས་སྦེ་བཞུགས་མི་ གྲུབ་
ཐོབ་གསུང་དབང་རབ་རྒྱས་ཀྱི་ མནལ་ལམ་དང་འོད་གསལ་འདྲེས་པའི་
ཉམས་སྣང་ལུ་ རྟ་དཀརཔོ་གུ་ཆིབས་མི་ཅིག་གིས་ སྟོད་པའི་ས་ལས་
ཞལ་ཡར་བསྒོར་ཞིན་ན་ ད་ལྟོ་རྟ་ལོག་གཙུག་ལག་ཁང་ཡོད་སའི་ཁ་ཐུག་

ལུ་ ཕྱག་མཛུབ་དཔག་སྟེ་ དེ་ཁར་སྒྲུབ་པའི་སྡེ་སྤེལ་ནིའི་སྐལ་བ་ཁྱོད་ལུ་
ཡོད་ཟེར་བའི་ལུང་བསྟན་བྱུང་མི་དེ་ཡང་ གནསཔོ་དབྱར་ས་པ་ཨིནམ་
སྦེ་གསུངས་ནུག འདི་གིས་འབད་ རྟ་ལོག་གཙུག་ལག་ཁང་གི་རྒྱབ་
སྟོད་པའི་སའི་ཁ་ཐུག་ལུ་ དབྱར་ས་པའི་གནས་ཁང་མཆོད་རྟེན་བཞེངས་
ཡོདཔ་མ་ཚད་ ད་རིས་ནངས་པ་ཡང་རྟ་ལོག་གཡུས་ཚན་ནང་ ལོ་ཆོག་
གི་སྐབས་གཏོར་གྲལ་ལུ་བཙུགས་ཏེ་ གསོལ་མཆོད་ཕུལ་སྲོལ་ཡོདཔ་
ཨིན་པས།

གྲུབ་ཐོབ་གསུང་དབང་རབ་རྒྱས་མཆོག་ བོད་སྒར་བྱག་དཀར་
པོར་བཞུགས་པའི་སྐབས་ མནལ་ལམ་ནང་ གྲུབ་ཐོབ་ངག་དབང་བསམ་
གཏན་གྱིས་ མ་འོངས་པའི་དུས་ལུ་ ཡར་གྱི་སྒང་ཏོག་གུ་ དཔལ་ལྡན་
འབྲུག་པའི་བསྟན་པ་ དར་ཞིང་རྒྱས་འོང་ཟེར་བའི་ལུང་བསྟན་གསུངས་
མི་དང་འཁྲིལ་ཏེ་ དབེན་པའི་གནས་དེ་ཁར་བྱོན་ནུག མདོ་སྡེ་རྒྱན་ལས། 
བློ་ལྡན་གང་དུ་སྒྲུབ་པའི་ཡུལ། །ལེགས་པར་རྙེད་དང་གནས་བཟང་དང་། ། 
ས་བཟང་བ་དང་གྲོགས་བཟང་དང་།	  །རྣལ་འབྱོར་བདེ་བའི་ཡོན་ཏན་
ལྡན། །ཟེར་གསུངས་དོ་བཟུམ་སྦེ་གྲུབ་ཐོབ་གསུང་དབང་རབ་རྒྱས་
མཆོག་	སྒྲུབ་པར་བཞུགས་ཏེ་ཡུན་གངམ་མ་སོངམ་ལས་ ཆོས་ཉིད་ཀྱི་
དོན༌རྟོགས་ནུག།

དུས་ཚོད་དེ་བསྒང་ ས་གནས་འདི་དབེན་པའི་གནས་ཀྱི་ཡོན་ཏན་
དང་ལྡན་པའི་ས་ཁོངས་ཅིག་ཨིནམ་མ་གཏོགས་ གཡུས་ཚན་ཆགས་ཏེ་

མེད་མི་དེ་ཡང་ རྒྱལ་སྲས་དངུལ་ཆུ་ཐོག་མེད་ཀྱིས། གཉེན་གྱི་ཕྱོགས་ལ་
འདོད་ཆགས་ཆུ་ལྟར་གཡོ། །དགྲ་ཡི་ཕྱོགས་ལ་ཞེ་སྡང་མེ་ལྟར་འབར། ། 
བླང་དོར་བརྗེད་པའི་གཏི་མུག་མུན་ནག་ཅན།	  །ཕ་ཡུལ་སྤོང་བ་རྒྱལ་
སྲས་ལག་ལེན་ཡིན། ཟེར་གསུངས་དོ་བཟུམ་སྦེ་ གྲུབ་ཐོབ་གསུང་དབང་
རབ་རྒྱས་མཆོག་གིས་ འཁྲུངས་གཡུས་སྤངས་ཏེ་ ས་གོ་དེ་ཁར་གདམ་
ཁ་གནང་མི་འདི་ དང་པ་གོང་མའི་ལུང་བསྟན། གཉིས་པ་ཆོས་སྐྱོང་གི་
བསྐུལ་མ། གསུམ་པ་དབེན་པའི་གནས་ཀྱི་ཡོན་ཏན་དང་ལྡན་ནི་འདི་
གིས་ཨིནམ་ཐག་ཆོད་པས། 

མ་གཞི་ས་གནས་དེ་ནང་ གྲུབ་ཐོབ་གསུང་དབང་རབ་རྒྱས་མ་
བྱོན་པའི་ཧེ་མ་ལས་རང་ མཁས་གྲུབ་མང་རབས་ཅིག་གིས་ ཞབས་
བཅགས་བྱིན་གྱིས་བརླབས་གནང་རུང་། ཤུལ་ལས་མ་གཏོགས་གདན་
ས་མ་བཅགས་མ་གནང་པས། ག་ཅི་སྨོ་ཟེར་བ་ཅིན་ དེ་དང་དུས་མཚུངས་
ལུ་བྱོན་པའི་རྗེ་རིམ་བྱོན་ཚུ་དང་ བླ་ཆེན་མང་རབས་ཅིག་གི་རྣམ་ཐར་ནང་ 
ད་ལི་ད་ (ན་ལེན་ཌ་དང་ ནོར་བུ་སྒང་ལུ་བྱོན་པའི་ལོ་རྒྱུས་ཡོད་རུང་། རྟ་
ལོག་གསང་སྔགས་ཆོས་གླིང་ལུ་ཞབས་སྐོར་བྱོན་པའི་གནས་ཚུལ་ཐོན་ནི་
མེདཔ་མ་ཚད་	 ཞབས་དྲུང་གསུང་སྤྲུལ་གཉིས་པ་ཕྱོགས་ལས་ཤཱཀྱ་
བསྟན་འཛིན་དང་ ཡོངས་འཛིན་ཆོས་རྗེ་ངག་དབང་པད་དཀར་རྣམ་
གཉིས་ བྱ་ཁྱུང་དཀར་མོར་བཞུགས་པའི་སྐབས་ ཕར་ཚུར་བྱོནམ་ད་ 

ཡངས་མ་དགོན་པའི་ཉེ་འདབས་ལུ་ བྱ་བྲལ་བ་གསུང་དབང་རབ་རྒྱས་
ཀྱིས་བསུ་སྟོན་མཛད་པའི་སྐོར་བཀོད་དེ་ཡོདཔ་མ་ཚད་ སྡེ་སྲིད་༡༣པ་
ཆོས་རྒྱལ་ཤེས་རབ་དབང་ཕྱུག་གི་རྟོགས་བརྗོད་ནང་ འབྲུག་རྒྱལ་ཁབ་
ཀྱི་དགོན་སྡེ་ཡོད་ཚད་བཀོད་ཡོད་རུང་ རྟ་ལོག་དགོན་སྡེ་མིང་ཙམ་ཡང་
ཐོན་ནི་མེདཔ་ལས་ དེའི་ཤུལ་ལས་མ་གཏོགས་ གདན་ས་བཅག་མ་
གནངམ་ཨིནམ་ཤུགས་ཀྱིས་ཧ་གོ་ཚུགས་པས།

ཇི་སྐད་དུ། རིན་ཆེན་ས་ལེ་སྦྲམ་ནི་ས་འོག་ཏུ། །སྦས་པར་གྱུར་
ཀྱང་འོད་ནི་མཁའ་ལ་འཕགས། །ཟེར་གསུངས་དོ་བཟུམ་སྦེ་ གྲུབ་ཐོབ་
གསུང་དབང་རབ་རྒྱས་མཆོག་གིས་ གཞན་ལས་གསང་སྟེ་བཞུགས་
རུང་ སྐུ་བསོད་དབང་ཐང་དང་ མཁས་པའི་མཚན་སྙན་གྱི་གྲགས་
པ་ ས་ཕྱོགས་ག་ཏེ་ཡང་ཁྱབ་སོངམ་ལས་ གནམ་བྱཱར་མཚོ་ནང་  
བྱ་ངང་པ་འཁོར་དོ་བཟུམ་སྦེ་ ཉིན་རིམ་བཞིན་དུ་ ཞབས་སར་ཆོས་ཞུ་
མི་རྒྱགས་ཚད་ལྷོད་མིའི་གྲས་ལས་ དགེ་སློང་ཞལ་གྲངས་བཅོ་ལྔ་གིས་ 
རྩ་བའི་བླ་མའི་བཀའ་དྲིན་རྗེས་དྲན་དང་། མ་འོངས་མི་རབས་ཚུའི་ཕྱག་
མཆོད་ཀྱི་ཡུལ་དང་ བསོད་ནམས་བསགས་པའི་རྟེན་སྦེ་ འགོ་ཐོག་ར་
རྣམ་རྒྱལ་མཆོད་རྟེན་བཞེངས་ཡོདཔ་ཨིན་པས། ཁ་རྒྱུན་དང་འཁྲིལ་བ་
ཅིན་ འགོ་ཐོག་ར་རྣམ་རྒྱལ་མཆོད་རྟེན་བཞེངས་དགོ་མི་དེ་ ཞབས་དྲུང་
ཐུགས་སྤྲུལ་རིམ་བྱོན་གྱི་ ཐུགས་དམ་གཙོ་བོ་རྣམ་རྒྱལ་མ་འབད་ནི་འདི་

གིས་	  ཤུལ་མ་དགོན་སྡེ་འདི་ ཞབས༌དྲུང༌ཐུགས༌སྤྲུལ༌རིམ་བོྱན་གྱི་
གདན༌ས༌གཙོ་བོར་གྱུར་ནིའི་ རྟེན་འབྲེལ་ཨིནམ་སྦེ་བཤད་མི་འདི་ དབྱེ་
དཔྱད་གནང་དགོཔ་འདུག།

རྣམ་རྒྱལ་མཆོད་རྟེན།

དགོན་སྡེ་འདི་ནང་ འགོ་ཐོག་ཕྱག་བཏབ་གནང་མི་ ཕྱི་ཁང་བཟང་མཆོད་
རྟེན་དང་ ནང་རྣམ་རྒྱལ༌མཆོད་རྟེན་ཅི་དང་མ་འདྲཝ་ཅིག་ཡོད་མི་དེ་ཡང་ 
ཚུལ་ཁྲིམས་རྣམ་པར་དག་པའི་ དགེ་སློང་བསྙེན་རྫོགས་ཙང་ཙ་གིས་	
བཞེངས་བཞེངསམ་ཨིནམ་ལས་བརྟེན༌ མཆོད༌རྟེན༌གྱི་ཡོན༌ཆབ༌ཞུ་སྟེ་ 
ཕྱི་ལས༌འཁྱུ༌	 ནང་ན་འཐུང་པ་ཅིན་ རང་གི་ལུས་ངག་གསུམ་
གྱི་བཙོག་གྲིབ་དག་སྟེ་ ཚེ་བསོད་དབང་ཐང་འཕེལ་བའི་ཡིད༌ཆེས་
བསྐྱེདཔ༌ཨིན༌པས། འབྲུག་གི་དགོན་སྡེ་མང་ཤོས་ཅིག་ལུ་ མཆོད་རྟེན་
གྱི་རིགས་ཚུ་ ལྷ་ཁང་གི་གདོང་ཕྱོགས་ལུ་བཞེངས་ཡོདཔ་མ་གཏོགས་ 
རྒྱབ་ཁར་ཆེནམོ་ཅིག་བཞེངས་ཏེ་མེད་མི་ལུ་ཆ་དཔག་པ་ཅིན་ དགོན་སྡེ་
དེ་ནང་ འགོ་ཐོག་ར་རྣམ་རྒྱལ་མཆོད་རྟེན་བཞེངས་ཡོདཔ་སྦེ་བཤད་མི་དེ་
བདེན་ཚོད་འདུག། 

དེ༌ལས༌རིམ༌གྱིས༌ལུང་བསྟན་དུས༌ལུ༌བབས༌ཏེ༌ གྲུབ་ཐོབ་གསུང་དབང་
རབ་རྒྱས་ཀྱིས་ ཕྱག༌མཆོད༌ཀྱི༌ཡུལ༌དང༌བསོད༌ནམས༌བསག༌པའི་ 
རྟེན༌ ལྷ་ཁང་ཐོག་གཅིགམ་ཅིག་བཞེངས༌གནང༌།  རྒྱུ་གསེར་ཟངས་
ལས་གྲུབ་པའི་ སྟོན༌པའི༌སྐུ་འདྲ་བཞུགས་སུ་གསོལ་ཏེ་ སྒྲུབ་པའི་
བསྟན་པ་དར་ཞིང་རྒྱས་ཏེ་འབད་རུང་། འཛོམས་པའི་མཐའ་མར་
ཁ་བྱལ་དགོཔ་དེ་ མི་རྟག་པའི་རང་བཞིན་ཨིན་མི་དེ་ཡང་། གང་
ཚེ་བདེ་དཔལ་ཟླ་ཚེས་རི་མོ་དང་། །ལང་ཚོ་ཡང་ནི་སྔ་དྲོའི་མེ་ཏོག་

སྟེ། །ལུས་ནི་ལས་ཀྱི་རླབས་ཀྱི་འཕྲེང་བ་འཛིན། །དེ་ཚེ་བདག་ནི་རྗེས་
སུ་ཆགས་དང་བྲལ། །རྔ་ཡབ་དང་བཅས་དར་དང་རྒྱལ་མཚན་ཏོག ། 
རྟ་དང་བཅས་པའི་གླང་ཞོན་རྣ་བའི་སྟབས།	  །རང་བཞིན་གྱིས་གཡོ་
རྒྱལ་པོའི་དཔལ་འབྱོར་གྱིས། །ལོངས་སྤྱོད་ཐམས་ཅད་སྐད་ཅིག་འཇིག་
པའི་གྲོགས། །ཟེར་གསུངས་དོ༌བཟུམ་སྦེ། རྣལ་འབྱོར༌པའི༌ཚམོ་ཨ་
ནེམ༌ཅིག་གིས་ ཕྱག་མཛོད་ཨརཝ་བརྐུ་སྟེ་ཆུད་ཟོས་བཏང་མི་འདི་གིས་
ཐུགས་རྒྱུདབསྐུལཝ་མ་ཚད།	 རྣལ་འབྱོར་གྱི་དབང་ཕྱུག་ཆེན་པོ་
རྗེ༌བཙུན༌མི༌ལ༌རས༌པ༌གིས། ཕ༌ཡུལ་ཕ་ཞིང་ཕ་མཁར་རྣམས། །སྙིང་
མེད་སེམས་ཅན་སུ་དགའ་ཁྱེར། །རྣལ་འབྱོར་ང་ཐར་པ་སྒྲུབ་ཏུ་འགྲོ། ། 
ཨ་ནེའི་ཞིང་རིན་སེར་སྣའི་རྫས། །དེ་ཟོས་ན་ཡི་དྭགས་གནས་སུ་སྐྱེ། ། 
ཨ་ནེའི་ཁ་ཏ་ཞེ་སྡང་གི་ཚིག །འདི་སླབ་ན་བདག་གཞན་གཉིས་ཕུང་ཡིན། ། 
ཟེར་གསུངས་ཏེ་ཡོད་མི་ལུ༌དགོངས་ཏེ་ ག་ནེ་ལུ་ཡང་ཐུགས་མ་ཆགས་
པར་ ཐིམ་ཕུག་མདོ་སྡེ་བྲག་ལུ་བྱོན་ཞིན་ན་སྒྲུབ་པར༌བརྩོན་ཏེ་བཞུགས་
ནུག།

གཙུག་ལག་ཁང་ཕྱག་བཏབ་གནང་བ།

བར༌སྐབས༌ཅིག༌དགོན༌སྡེ༌འདི༌ནང༌ མཁས༌བཙུན༌བཟང༌གསུམ༌གྱི༌
ཡོན༌ཏན༌དང༌ལྡན༌པའི༌བླམ༌ཅིག༌མ༌བཞུགས༌པ་ལས་བརྟེན་ ལྷ་ཁང་
བདག༌འཛིན་འཐབ༌མི༌འདི༌ཨིན༌ཟེརཝ༌ཅིག་མེད་པར༌ ཆརཔ་གིས་
ཉམས་ཆག་ཤོར་ཏེ་འབད༌རུང༌། སྔོན་བྱོན་རྒྱལ་བ་གོང་མའི་ལུང་བསྟན་
དང་ སེམས༌ཅན༌སྤྱི༌མཐུན༌གྱི་ཁ་བརྗེ་བསོད༌ནམས༌ལས་ དཔལ་ལྡན་
འབྲུག་པའི་གདུང་བརྒྱུད་	 རྒྱལ་སྲས་བསྟན་འཛིན་རབ་རྒྱས་ཀྱི་སྐུ་ཕྲེང་ 
བླམ་འཇིགས་མེད་སེངྒེ་ དགུང་ལོ་ཉི་ཤུ་རྩ་ལྔ་བཞེས་པའི་	 སྤྱི་ལོ ་
༡༧༦༧རབ་བྱུང་༡༣པའི་གནམ་ལོ་མེ་ཕག་ལུ་ སྔོན་མ་གི་ལྷ་ཁང་རྙིངམ་
དེ་རྩ་བ་ལས་ར་བཤུབ་སྟེ་ དཔལ་འཁོར་ལོ་སྡོམ་པའི་དཀྱིལ་འཁོར་
གཙོ་བོར་བཞེངས་ཏེ་ ས་བསླངས་རྟེན་འབྲེལ་ཚུ་རྒྱུད་ཀྱི་ཕྱག་ལེན་དང་
མཐུནམ་སྦེ་ གཙུག་ལག་ཁང་ཐོག་གཉིས་འབད་མི་ཅིག་བཞེངས་ཡོདཔ་
མ་ཚད། སྟོན་པའི་སྐུ་འདྲ་ཉམས་གསོ་མཛད་པའི་ཁར་ དཔལ་མགོན་གྱི་
མགོན་ཁང་ཡང༌གསར་སྒྲུབ་གནང་ཞིནམ་ལས་ རྟ་ལོག་གསང་སྔགས་
ཆོས་གླིང་ཟེར་མཚན་གསོལ་ཡོདཔ་ཨིན་པས།

	དེ་གིས་ཡང་མ་དོ་བར་བླམ་འཇིགས་མེད་སེང་གེ་དང་ ཤུལ་མ་
མཁན་ཆེན་ཁྲི་རབས་༡༣པ་སྦེ་བྱོན་མི་ ངག་དབང་ཡོན་ཏན་མཐའ་ཡས་

རྣམ་གཉིས་ཐུགས་མཐུན་གྱི་ཐོག་ལས་ སྤྱི་ལོ་༡༧༦༩གནམ་ལོ་ས་གླང་
རང་ཟླ་༢པའི་ནང་ ངག་དབང་ཀུན་དགའ་རྒྱ་མཚོ་ ད་ལི་ན་དགོན་པ་
ལས་ རྟ་ལོག་ལུ་གདན་འདྲེན་ཞུ་སྟེ་ མཁའ་འགྲོ་སྙན་བརྒྱུད་ཀྱི་དབང་
ལུང་གསན་ཡོདཔ་མ་ཚད། རྗེ་ཡོན་ཏན་མཐའ་ཡས་ཞབས་ལས་ བསེ་
འཕོའི་ཁྲིད་ལུང་གནང་པའི་ཆོས་ཀྱི་གཏང་རག་དང་ བཀའ་དྲིན་རྗེས་དྲན་
ལུ་ བླམ་འཇིགས་མེད་སེང་གེ་གིས་ རྟ་ལོག་གཙུག་ལག་ཁང་གི་འོག་
སྡིངས་གཤོང་ནང་ལུ་ གཟིམ་ཅུང་གསརཔ་ཅིག་བཞེངས་ཏེ་ཕུལ་མི་ལུ་ 
རྗེ་ཀུན་དགའ་རྒྱ་མཚོ་གིས་ གཟིམ་ཅུང་གི་མཚན་དཔལ་ཡོན་ཅན་ཟེར་
གནང་རུང་། ཤུལ་ལས་ལྟག་གི་གདན་ས་གི་མཚན་ལས་རིགས་འགྲེས་
ཏེ་ གསང་གླིང་གཟིམ་ཅུང་འོག་མ་ཟེར་དར་ཁྱབ་སོང་ནུག།

བླམ་འཇིགས་མེད་སེང་གེ་གིས་ རྗེ་ཡོན་ཏན་མཐའ་ཡས་མཁན་
ཁྲི་ལས་དགོངས་ཞུ་མཛད་པའི་ཤུལ་ལུ་ སྐུ་གཟུགས་ཀྱི་འཕྲོད་ལམ་དང་
བསྟུན་ རྟ་ལོག་གསང་སྔགས་ཆོས་གླིང་ལུ་ཕེབས་དགོཔ་སྦེ་ཞུཝ་བཞིན་
དུ་	 རྟ་ལོག་ལུ་བཞུགས་པའི་སྐབས་ བླམ་འཇིགས་མེད་སེང་གེ་
གིས་གསོལཝ་བཏབ་པའི་ངོ་ལུ་ རྗེ་ཡོན་ཏན་མཐའ་ཡས་ཀྱིས་ རྟ་ལོག་
དགོན་སྡེའི་སྲུང་མ་ ལྷ་བཙན་ཆེན་པོ་བསམ་གྲུབ་དར་རྒྱས་ཀྱི་གསོལ་ཁ་
གསར་བརྩམས་མཛད། དཔལ་ལྡན་འབྲུག་པའི་ཟབ་ཆོས་ཕྱག་ཆེན་ཆོས་
དྲུག རྟེན་འབྲེལ་གྱི་ཁྲིད། སྨིན་གྲོལ་གྱི་གདམས་པ་གནང་པའི་གཏང་

རག་ལེགས་འབུལ་ལུ་ གཟིམ་ཁང་། ཕྱག་དཔེ། སྐུ་ཆས་ཀྱི་རིགས་ཚུ་ 
བཀའ་དྲིན་གསུམ་ལྡན་རྗེ་རིན་པོ་ཆེ་ལུ་ཕུལ་ཡོདཔ་ཨིན་པས། 

ད་རུང་ཤུལ་མ་སྤྱི་ལོ་༡༧༧༩རབ་བྱུང་༡༣པའི་གནམ་ལོ་ས་ཕག་
ལོར་ རྗེ་ཡོན་ཏན་མཐའ་ཡས་ཀྱིས་ གཟིམ་ཅུང་འོག་མ་ལྷ་ཁང་ནང་ལུ་ 
ཟླ་ངོ་གཉིས་སྐུ་མཚམས་ལུ་བཞུགས་པའི་ཟླཝ་ཕྱེད་ལུ་ར་ བདེ་མཆོག་
སྒྲུབ་མཆོད་རྒྱས་པ། ཡིག་བརྒྱ་སྟོང་དྲུག མ་ནམ་བཞི་སྐོར་སྟོང་དྲུག  
ངོ་བོ་ཉིད་སྐུའི་གསོལ་འདེབས་སྟོང་དྲུག བདེ་མཆོག་ཡབ་ཡུམ་ཁྲི་གསུམ། 
རྟ་མགྲིན་གྱི་གཟུགས་སྔགས་ཁྲི་ཕྲག་གསུམ་ཚུ་ དུས་ཡུན་ཐུང་ཀུ་ཅིག་
ནང་འཇམ་ཏོང་ཏོ་སྦེ་ཚང་ཡོད་པའི་ཁར། དཔལ་ལྡན་ལྷ་མོའི་བསྙེན་སྒྲུབ་
གནང་པའི་སྐབས་ གཟིམ་ཅུང་འོག་མ་ལྷ་ཁང་མེ་འབར་ཏེ་ བསྙེན་པ་
འཁོྱལ་པའི་རྟགས་ཡ་མཚན་ཆེས་ཏོག་ཏོ་བྱུང་མི་ཚུ་ སྐྱེས་བུ་དངམ་ཚུ་
གིས་མཇལ་ཚུགས་ནུག། 

དུས་ཚོད་དེའི་སྐབས་ བླམ་འཇིགས་མེད་སེང་གེ་མཆོག་ དཔལ་
ལྡན་འབྲུག་པའི་གདུང་བརྒྱུད་རྒྱས་ སྲས་བསྟན་འཛིན་རབ་རྒྱས་ཀྱི་ སྐུ་
ཕྲེང་གཉིས་པ་ཨིནམ་ལས་ མངའ་འབངས་ཡོངས་ཀྱིས་དད་དམ་གུས་
བཀུར་ཆེ་ནི་འདི་གིས་ ཕྱོགས་ཀྱི་བླ་སྤྲུལ་དང་ མཁས་གྲུབ་གཉིས་
ལྡན་གྱི་སྐྱེ་ཆེན་དམ་པ་མང་རབས་ཅིག་ རྟ་ལོག་དགོན་སྡེ་ལུ་བཞུགས་
ཡོདཔ་མ་ཚད་ ལྷག་པར་དུ་ རྗེ་ཀུན་དགའ་རྒྱ་མཚོ་དང་ རྗེ་ཡོན་ཏན་

མཐའ་ཡས་རྣམ་གཉིས་ཀྱིས་ དཔལ་ལྡན་འབྲུག་པའི་རིང་ལུགས་ཀྱི་
བཀའ་ཆོས་གནང་སྟེ་ བདེ་སྐྱིད་རྫོགས་ལྡན་གྱི་དཔལ་ལུ་བཀོད་གནང་ས་
ཨིནམ་ལས་ ཐུབ་བསྟན་བྱ་རྒོད་ཕུང་པོ་དང་དབྱེ་བ་མེད་པའི་དགོན་སྡེ་
ཁྱད་པར་ཅན་ཅིག་ཨིན་པས།

  ཁྲི་སྤྲུལ་འཇིགས་མེད་སེང་གེ་མཆོག་ ཀྲོང་གསར་ཆ་འོག་མང་སྡེ་སྦོན་
སྦི་ཆོས་རྗེའི་གདུང་བརྒྱུད་ལུ་ སྤྱི་ལོ་༡༧༤༢རབ་བྱུང་༡༢པའི་གནམ་ལོ་ཆུ་
ཁྱི་ལོར་སྐུ་འཁྲུངས་ནུག། 

ཡོངས་འཛིན་བསྟན་འཛིན་ཆོས་རྒྱལ་ལས་ མདོ་སྔགས་རིག་
གཞུང་ལུ་གསན་བསམ་མཐར་ཕྱིན་མཛད། རྗེ་ཤཱཀྱ་རིན་ཆེན་དང་  
རྗེ་ཡོན་ཏན་མཐའ་ཡས་ཞབས་ལས་ སྨིན་གྲོལ་གདམས་པའི་བདུད་
རྩི་བཞེས།	 དགུང་ལོ་ཉི་ཤུ་རྩ་གཉིས་བཞེས་པའི་སྤྱི་ལོ་༡༧༦༣རབ་
བྱུང་༡༣པའི་གནམ་ལོ་ཆུ་ལུག་ལོར་ སྐུ་གོང་མའི་གསེར་ཁྲི་ལུ་མངའ་
གསོལ་ཞུ་སྟེ་ ལོ་གསུམ་ཕྱོགས་གསུམ་གྱི་སྒྲུབ་པར་བཞུགས་པའི་ཤུལ་ 
དགུང་ལོ་སོ་ལྔ་བཞེས་པའི་སྤྱི་ལོ་༡༧༧༦གནམ་ལོ་མེ་སྤྲེལ་ལུ་ སྡེ་སྲིད་
༡༨པའི་ཁྲི་ཐོག་ལུ་བྱོན་ཏེ་ མི་ལོ་༡༣གྱི་རིང་བསྟན་སྲིད་བསྐྱངས་པའི་
སྐབས་ལུ་ བསྟན་འགྲོའི་དོན་ཁོ་ནར་ཐུགས་བཞེད་གནང་སྟེ་ ཕ་ཇོ་

སྡིངས་རྣམ་གྲོལ་མཁའ་སྤྱོད་གླིང་། དཀར་སྦྱི་མཆོད་རྟེན་རྙིང་པོ། རྟ་ལོག་
གཟིམ་ཅུང་འོག་མ་ལྷ་ཁང་ཕྱག་བཏབ་གནང་ཡོདཔ་མ་ཚད་ ལྷ་ཁང་རྫོང་
གཞིས་མང་རབས་ཅིག་ཉམས་གསོ་གནང་བཞུགས་པའི་ཤུལ་ལུ་ དགུང་
ལོ་ཞེ་བདུན་བཞེས་པའི་ སྤྱི་ལོ་༡༧༨༩གནམ་ལོ་ས་བྱ་ལུ་ ཞིང་བརྗེ་བའི་
ཚུལ་བསྟན་ནུག།

འབྲུག་གི་རྒྱལ་རབས་གསལ་བའི་སྒྲོན་མེ་ནང་བཀོད་དོ་བཟུམ་
ཨིན་པ་ཅིན་ ཁྲི་སྤྲུལ་འཇིགས་མེད་སེང་གེ་ སྤྱི་ལོ་༡༧༧༦རབ་བྱུང་
༡༣པའི་གནམ་ལོ་མེ་སྤྲེལ་ལོར་ སྡེ་སྲིད་ཀྱི་ཁྲི་ཐོག་ལུ་བྱོན་ཏེ་ ལོ་ངོ་
༡༣བཞུགས་པའི་སྐབས་ རྟ་ལོག་གསང་གླིང་གཟིམ་ཅུང་འོག་མ་ལྷ་ཁང་
བཞེངས་ཡོདཔ་སྦེ་བཀོད་ཡོད་རུང་ རྗེ་ཡོན་ཏན་མཐའ་ཡས་ཀྱི་རྣམ་ཐར་
ནང་ རྗེ་མཁན་པོའི་ཁྲི་ཐོག་ལུ་མ་བྱོན་པའི་ལོ་ངོ་༧གྱི་ཧེ་མ་ལས་ ལྷ་ཁང་
བཞེངས་ཏེ་གཟིམ་ཅུང་སྦེ་ཕུལ་ཡོདཔ་སྦེ་བཀོད་གནང་ཡོད་མི་དེ་གཉིས་ 
དུས་ཚོད་འགྲིག་མ་ཚུགས་པར་ཡོདཔ་ལས་ མཁས་པའི་དབང་པོ་ཚུ་
གིས་ དབྱེ་དཔྱད་གནང་དགོ་པའི་བགོ་སྐལ་ལུ་བཞག་ཡོད།།



རྟ་ལོག་ཚེས་བཅུའི་སྔར་ཁྱུན་སྙིང་གི་མུན་སེལ།

36



རྟ་ལོག་ཚེས་བཅུའི་སྔར་ཁྱུན་སྙིང་གི་མུན་སེལ།

37

ལེའུ་གཉིས་པ་གཙུག་ལག་ཁང་ཉམས་གསོ་དང་རྒྱ་སྐྱེད་

གནང་ཚུལ།

བར་སྐབས་ཅིག་ཁར་ གྲུབ་པའི་དབང་པོ་ངག་དབང་ཀུན་བཟང་རྒྱལ་
མཚན་མཆོག་ རྟ་ལོག་གི་ཡང་དབེན་སྤང་དཀར་པོར་ ཁམས་སངས་ལུ་
བྱོན་པའི་སྐབས་ ཉེ་གནས་ལུ་ ང་སྐྱེ་བ་ཤུལ་མ་ཁ་བཞི་ལྷོའི་རྒྱལ་ཁམས་
ལུ་དབང་བསྒྱུར་བའི་	 སྡེ་སྲིད་ཕྱག་མཛོདཔ་ཅིག་ལུ་སྐྱེ་སྟེ་ དགོན་
སྡེ་འདི་ནང་ སྤྱན་རས་གཟིགས་ཀྱི་སྐུ་འདྲ་སྦོམ་ཆུང་ ཤར་བྱ་གདང་རུད་
ཆད་ལས་མཇལ་ཚུགས་མི་ཅིག་བཞེང་ནི་ཨིན་ཟེར་ དགོད་བྲ་བཟུམ་ཅིག་
སྦེ་གསུངས་རུང་། དོན་ལུ་སྤྱན་རས་གཟིགས་ཀྱི་རྣམ་སྤྲུལ་ ཞབས་དྲུང་
འཇིགས་མེད་གྲགས་པ་མཆོག་གིས་ གདུལ་ཞིང་ལུ་བཟུང་སྟེ་ དཔལ་
ལྡན་འབྲུག་པའི་བསྟན་སྲིད་གོང་དུ་འཕེལ་ནིའི་ལུང་བསྟན་བཟུམ་ཅིག་
ཨིན་པས། 

ཞབས་དྲུང་འཇིགས་མེད་གྲགས་པ་མཆོག།

གྲུབ་ཐོབ་གསུང་དབང་རབ་རྒྱས་དང་	བླམ་འཇིགས་མེད་སེང་གེའི་ཐུགས་
སྨོན་ལས༌བརྟེན་ ལོ་ངོ་༡༦དེ་ཅིག་གི་ཤུལ་མ་ སྡེ་སྲིད་ཁྲི་རབས་༢༤པ་
དབུ་མཛད་སྤ་རོཔ་གིས་ རྟ་ལོག་གསང་སྔགས་ཆོས་གླིང་གི་དགོན་སྡེ་དེ་ 
ཞབས་དྲུང་ཐུགས་སྤྲུལ་གསུམ་པ་ངག་དབང་འཇིགས་མེད་གྲགས་པ་ལུ་
ཕུལཝ་ད། ག་ཅི་དེ་ཐུགས་མཉེས་ཏེ་ དགུང་ལོ་བཅོ་ལྔ་བཞེས་པའི་ སྤྱི་
ལོ་༡༨༠༥རབ་བྱུང་༡༣པའི་གནམ་ལོ་ཤིང་གླང་ཟླཝ་༣པའི་ཚེས་༡ལུ་ མི་

གྲངས་བརྒྱ་ལྷགཔ་ཅིག་གིས་ཕྱག་ཞུ་སྟེ་ རྟ་ལོག་དགོན་པར་ཕེབས་པའི་
སྐབས་ མཚམས་བཞུགསཔ་དང་ཆོསཔ་ཚུ་གིས་ བསུ་བ་གསེར་སྦྲེང་གི་
ཐོག་ལས་ཕེབས་བསུ་ཞུ་བའི་ མཆོད་པའི་སྒྲ་གིས་ལུངམ་གངམ་མ་ཚད་ 
དྲི་ཞིམ་བསངས་ཀྱི་དུ་པ་གིས་བར་སྣང་ཁམས་ལུ་ཁྱབ། ཉིམ་གཞའ་
ཡིས་བསྒོར། མེ་ཏོག་གི་ཆར་བབས་ཏེ་ བཀྲ་ཤིས་པའི་ལྟས་བཟང་པོ་
བྱུང་སར་ག་ར་གིས་མཐོང་ནུག། 

རྟ་ལོག་གཙུག་ལག་ཁང་ཉམས་གསོ་མཛད་པ།

ཞབས་དྲུང་འཇིགས་མེད་གྲགས་པ་གིས་ རྟ་ལོག་གསང་སྔགས་ཆོས་
གླིང་གཙུག་ལག་ཁང་ ཉམས་གསོ་ཞུ་ནི་གི་ཐུགས་འདོད་ཡོད་རུང་ 
སེམས་རྟོགས་ཁ་རྫོང་ནང་གསོལ་ཐབ་ཕེབས་རནམ་ལས་བརྟེན་ ཞལ་
བཀོད་གནང་ཡོདཔ་མ་གཏོགས་ ལཱ་འགོ་བཙུགས་མ་ཚུགས་པས། ཨིན་
རུང་ཐིམ་ཕུ་ཚེས་བཅུ་གྲོལ་སྦེ་ གཟིམ་དཔོན་ཚུལ་ཁྲིམས་དཔལ་བཟང་
གིས་འགོ་འདྲེན་འཐབ་སྟེ་ སྤྱི་ལོ་༡༨༢༨གནམ་ལོ་ས་བྱི་རང་ཟླ་༨པའི་
ནང་ གཙུག་ལག་ཁང་ཉམས་གསོ་འགོ་བཙུགས་པའི་སྐབས་ སྤར་བཟོ་
དང་ཤིང་བཟོ་བོ་ཚུ་གིས་ ལྷག་བསམ་རྣམ་དག་གི་སྒོ་ལས་ཞབས་ཏོག་
ཞུས་ཡོདཔ་མ་ཚད། སྐྱབས་རྗེ་མཁན་རིན་པོ་ཆེ་གིས་གཙོས་པའི་གྲྭ་ཚང་
ཆོས་ཕྱོགས་ཀྱི་བླ་སློབ། གཞུང་སྡེ་སྲིད་ཀྱིས་གཙོས་པའི་ལྷན་རྒྱས་དཔོན་

ཁག དད་དམ་ཅན་གྱི་འབངས་མི་སེར་ཆ་ཁྱབ་ཀྱིས་ རང་སོའི་འབོྱར་པ་
དང་བསྟུན་ཏེ་འབྲེལ་ཞུ་ཕུལ་ཡོདཔ་ཨིན་པས། 

གཙུག་ལག་ཁང་ཉམས་གསོ་ཞུ་བའི་རིང་ལུ་	 ལཱཔ་ཕུད་རྡོག་
གཅིག་ལུ་ཡང་རྐྱེན་ཆག་ག་ནེ་ཡང་མ་བྱུང་པ་ ཟླ་ངོ་ལྔའི་ནང་འཁོད་ལུ་ 
གཙུག་ལག་ཁང་ཉམས་གསོ་གྲུབ་ཡོདཔ་ལས་ སྤྱི་ལོ་༡༨༢༩གནམ་ལོ་
ས་གླང་རང་ཟླ་༢པའི་ཚེས་༡༠ལུ་ གཟའ་སྐར་དགེ་བའི་འཕྲོད་སྦྱོར་དང་
བསྟུན་ བཀྲ་ཤིས་རབ་གནས་ཀྱི་དགའ་སྟོན་རྒྱས་རྒྱས་སྦེ་གནང་ནུག།

གཙུག་ལག་ཁང་རྒྱ་སྐྱེད་གནང་ཚུལ།

ཞབས་དྲུང་འཇིགས་མེད་གྲགས་པའི་ཞབས་ལས་ དད་ཅན་ཚུ་གིས་
ཕུལ་མི་ནོར་རྫས་ཀྱི་རིགས་ཚུ་ ཆུད་ཟོས་མི་འགྱོ་ནི་དང་ བསོད་
ནམས་བསགས་པའི་ཞིང་ ཞབས་དྲུང་ཕུན་སུམ་ཚོགས་པའི་མཐོང་གྲོལ་
གསརཔ་བཞེངས་གྲུབ་མི་འདི་ དཔྱང་ས་གཙུག་ལག་ཁང་ཐོག་དམའ་
བའི་ཁར། ལྷག་པར་དུ་དགེ་བ་མ་སྒྲུབ་མི་ཚུ་ གཙུག་ལག་ཁང་དང་
མཆོད་རྟེན་གསར་བཞེང་འབད་བཅུག་སྟེ་ དགེ་བའི་ལཱ་ལུ་བསྐུལ་ནིའི་
ཐུགས་བཞེད་ཀྱིས་ སྐབས་གཅིག་དོན་གཉིས་སྦེ་ ལྷ་ཁང་གི་ཐོག་བསེང་
ནིའི་ལོ་རྒྱུས་གསུངས་པའི་སྐབས་ རྒས་ཤོས་ཚུ་དང་རྩིསཔ་གིས་མ་
བཏུབ་སྦེ་ཞུ་རུང་། ཞབས་དྲུང་འཇིགས་མེད་གྲགས་པ་མཆོག་ སྒྲིབ་མེད་

ཡེ་ཤེས་ཀྱི་སྤྱན་གྱིས་གཟིགས་ཏེ་ མི་འཇིགས་པའི་གདེང་མངོན་དུ་གྱུར་
ཏེ་ཡོདཔ་ལས་ ག་གིས་ཞུ་རུང་གསན་མ་བཏུབ་པར་ ཐོག་བསེང་ནིའི་
ཐུགས་ཐག་བཅད་ནུག དེའི་སྐབས་ཤར་ལྕེ་གྱི་ན་ལས་ དབང་རྫོངཔ་
བསོད་ནམས་དར་རྒྱས་གྱོངས་མིའི་ཕ་ཁྱིམ་འདི་ བླམ་ཆོས་ཀྱི་འབྱུང་
གནས་ཀྱིས་བཤིག་ཞིན་ན་ གཙུག་ལག་ཁང་གི་ཤིང་ཆས་ལུ་ཕནམ་སྦེ་
ཕུལ་མི་དེ་ རྟ་ལོག་དགོན་པར་བསྐྱལ་བའི་སྐབས་ལུ་ཡང་ དང་འདོད་
ཡོད་མི་དང་ དད་ཅན་སྦྱིན་བདག་ཚུ་གིས་ཞབས་ཏོག་ཞུ་ཡོདཔ་ཨིན་

པས། རྒྱལ་ཁབ་ཀྱི་ཤར་ནུབ་ཕྱོགས་བཞི་ལས་ དད་མོས་ཅན་ཆ་ཁྱབ་
ཀྱིས་རྒྱུ་སྦུང་གི་ཞབས་ཏོག་ཞུ་བའི་རིང་ལུ་ ལཱཔ་ཕུད་རྡོག་གཅིག་ལུ་ཡང་
རྐྱེན་ཆག་མ་རྩ༌ལས༌མ༌བྱུང་མི་དེ་ ཞབས་དྲུང་རིན་པོ་ཆེའི་བྱིན་མཐུ་ལུ་
བརྟེན་ཨིན་པའི་ཡིད་ཆེས་བྱུང་ནུག། 

གཞུང་སྡེ་སྲིད། སྐྱབས་རྗེ་མཁན་ཆེན། བླམ་འཇིགས་མེད་
སེང་གེ། ཕྱོགས་སོ་སོའི་རྫོང་དཔོན་ཚུ་གིས་གསོལཝ་བཏབ་བཞིན་དུ་ 
ཞབས་དྲུང་འཇིགས་མེད་གྲགས་པའི་སྐུ་འབག་མི་ཚདམ་ཅིག་བཞེངས་
མི་ལུ་ ན་བཟའ་ལོངས་སྐུའི་ཆས་སྦེ་ཕུལ། དེ་དང་དུས་མཚུངས་ལུ་ རྗེ་
འཇམ་དབྱངས་རྒྱལ་མཚན་དང་ བྱམས་མགོན་ཡེ་ཤེས་རྡོ་རྗེ་གཉིས་ཀྱི་
སྐུ་འདྲ་བཞེངས་གྲུབ་མི་ལུ་ རབ་གནས་གནང་པའི་སྐབས་ལུ་ སྤྱི་དང་
མ་འདྲའི་ལྟས་བཟང་པོ་བྱུང་ཡོདཔ་ཨིན་པས། 

དེ་གིས་ཡང་མ་དོ་བར་ བོད་ལས་བཀའ་འགྱུར་ཞུ་ཞིན་ན་ ན་
བཟའ་གླེགས་ཤིང་དང་སྐུ་བཅིང་མཁོ་སྒྲུབ་གནང་པ་གིས་མ་ཚད། རྒྱལ་
བ་གོང་མའི་རྣམ་ཐར་དང་ རྒྱུ་གསེར་དངུལ་ལས་གྲུབ་པའི་ མཆོད་ཆས་
མང་རབས་ཅིག་གསར་སྒྲུབ་གནང་ནུག།

མགོན་ཁང་གཞི་བཙུགས་གནང་བ།

རྒྱལ་སྲས་སྤྲུལ་སྐུ་འཇིགས་མེད་སེང་གེ་ཞབས་ཀྱིས་ གདན་ས་རྒྱ་སྐྱེད་
གནང་པའི་སྐབས་ དཔལ་མགོན་གྱི་མགོན་ཁང་གཞི་བཙུགས་གནང་
ཡོད་རུང་། ཞབས་དྲུང་འཇིགས་མེད་གྲགས་པའི་ཐུགས་བཞེད་ལུ་ སྤྱིར་
གྱི་ཐུབ་དབང་རིན་པོ་ཆེ་ཤཱཀྱ་སེང་གེའི་བསྟན་པ་རིན་པོ་ཆེ་སྲུང་སྐྱོབས་
དང༌། ལྷག་པར་དུ༌དཔལ་ལྡན་བླ་མ་མཚུངས་མེད་ མཐུ་ཆེན་ཆོས་ཀྱི་
རྒྱལ་པོ་ངག་དབང་རྣམ་རྒྱལ་ཞབས་ཀྱིས་ལེགས་པར་སྐྱོང་བའི་ ལྷོ་
ལྗོངས་ཡངས་པའི་རྒྱལ་ཁམས་འདི་ནང་ བདེ་སྐྱིད་རྫོགས་ལྡན་གྱི་དུས་
ཚོད་ཡར་འཕེལ་གྱི་ཆེད་དུ དཔལ་ལྡན་འབྲུག་པའི་བསྟན་པ་རིན་པོ་
ཆེ་དང་། དེ་བདག་འཛིན་འཐབ་མི་བསྟན་འཛིན་གྱི་སྐྱེས་བུ་དམ་པ་ཚུ་ 
སྲུང་ཞིང་སྐྱོང་བར་མཛད་པའི་དོན་ལུ་ བོད་བསམ་ཡས་ལས་ རྒྱལ་
ཆེན་ཀུན་ཏུ་བཟང་པོ་སྤྱན་དྲངས་ཏེ་ རྒྱུ་སྨན་འདམ་ལས་གྲུབ་པའི་ཡུམ་
ཅན་ གསེར་ཟངས་ཀྱི་དབུ་ཞྭ་གུ་ གཡུ་བྱུ་རུ་མུ་ཏིག་གིས་བརྒྱན། ཕྱག་
མཚན་རྒྱུ་དངུལ་གྱིས་བརྡུངས། རིན་ཐང་ཅན་གྱི་གོས་ཆེན་གྱི་ན་བཟའ་
ཆ་ཚང་ཕུལ་ཡོདཔ་མ་ཚད། རྩེའུ་དམར་དང་རྡོ་ལེགས་ཀྱི་བཀའ་འཁྲབ་
བཞེངས་གནང་། དབུ་ལུ་ལྕགས་རྨོག་དང་ ན་བཟའ་དར་དཔྱངས་དང་
བཅསཔ་སྦེ་ཕུལ། གཞན་ཡང་རྒྱལ་ཁང་ནང་ཉེ་བར་མཁོའི་མཆོད་ཆས་ཀྱི་
རིགས་དང་ མཆོད་རྫས་སྤྱན་གཟིགས་དར་དཔྱངས་ཚུ་རྒྱུ་གོས་ཆེན་གྱིས་

བཙེམས་ཏེ་ཕུལ། མཆོད་ཆས་ཇ་ཕུད་བཀང་ས་དང་ དམོད་འབྲུའི་སྣོད་
ཚུ་ལས་འགོ་བཟུང་གསར་སྒྲུབ་གནང་སྟེ་ བསྟན་འགྲོའི་བདེ་སྐྱིད་གོང་
འཕེལ་གྱི་དོན་ལུ་ དགེ་བའི་རྩ་བ་བྱང་ཆུབ་ལུ་བསྔོ་གནང་ནུག།

གཙུག་ལག་ཁང་ནང་གི་ལྡེབས་རིས་དང་ ཕྱིའི་ཚོན་ཡིད་ངེས་
ཐིང་ངེ་བཏང་སྟེ་ཐུགས་འདོད་བཞིན་དུ་གྲུབ་ད། ནོར་བུ་སྒང་ལས་རྗེ་སྐུ་
བགྲེས་ངག་འཇམ་དཔལ་གྲགས་པ་གདན་འདྲེན་ཞུ་སྟེ་ དཔལ་བདེ་
མཆོག་འཁོར་ལོ་སྡོམ་པའི་དཀྱིལ་འཁོར་ཞལ་ཕྱེ་སྟེ་ རབ་གནས་གནང་
པའི་སྐབས་ ཁྲི་སྤྲུལ་འཇིགས་མེད་སེངྒེ། སྡེ་སྲིད་སྐུ་བགྲེས་བསྟན་འཛིན་
འབྲུག་སྒྲ་དང་ དབང་རྫོངཔ། ལུང་ཕྱོགས་སོ་སོ་ལས་དད་མོས་ཅན་མང་
རབས་ཅིག་འཛོམས་པའི་སྦུག་ལུ་ རྡོ་ལུང་པའི་རཀྴ་དམངས་འཆམ་དང་ 
ཉི་ཟེར་སྒང་གི་རྔོན་འཆམ་ཚུ་མཇལ་ཁ་གནང་སྟེ་ དགའ་སྐྱིད་ཀྱི་ཉི་མ་
དགུང༌ལས༌ཤར་ནུག། 

སྤྱིར་རྒྱལ་ཁབ་ནང་བདེ་སྐྱིད་འབྱུང་ཐབས་དང། ལྷག་པར་རྟ་
ལོག་སྡོད་མི་ཚུ་ལུ་ཕན་བདེ་འབྱུང་བའི་གཞི་མ་ གཙུག་ཁང་ལུ་ ཟླ་
རིམ་བཞིན་དུ་བཟུང་དགོ་པའི་དུས་མཆོད་འབུམ་སྡེ་འགོ་བཙུགས་གནང་
ནུག དེ་ཡང་ལྷ་བསངས་རྒྱས་པ། བསྐང་བཤགས། དྲག་པོ་དམར་ཆེན། 
ཞབས་དྲུང་སྐུ་མཆོད། སྤྱན་རས་གཟིགས། གནས་བརྟན་བཅུ་དྲུག ཕུར་
པ། དགོངས་འདུས་སྒྲུབ་ཆེན། ཚེ་དཔག་མེད་ཁྲོ་བོ། ལྷ་མོའི་མདོས་ཆོག 

སྒྲོལ་དཀར། དྲག་དམར་སྒྲུབ་ཆེན། བདེ་མཆོག རྣམ་འཇོམས་རྒྱས་པ། 
རྣམ་རྒྱལ་སྟོང་མཆོད། མགོན་ཁང་ནང་ གནས་པོའི་མདོས་ཆོག རྟེན་
མདོས། གཏོར་རྒྱབ། རྒྱལ་པོའི་མདོས་ཆོག གནས་པོ་བརྒྱ་ཚར། ལྷ་མོ་
གཏོར་ཅུང་བརྒྱ་ཚར་གནང་སྲོལ་གཞི་བཙུགས་གནང་ཡོདཔ་ཨིན་པས།

དེ་ལས་གཙུག་ལག་ཁང་ལུ་ བྱང་ཆུབ་ལྟུང་བཤགས། གུ་རུ་
མཚན་བརྒྱད། རྣམ་རྒྱལ་མའི་ལྷ་ཚོགས། བཀྲ་ཤིས་ཚེ་རིང་མ། གནས་
ཆེན་བསམ་གྲུབ་དར་རྒྱས་ཚུ་ བཟང་ཚོན་སྤུས་དག་གིས་བཞེངས་གནང་
པའི་ཁར་ དེ་གུ་གསེར་གྱིས་སྒྲོན་ཏེ་ ད་ལྟ་ར་ཞལ་གསུང་སག་ས་སྦེ་
མཇལ༌ནི༌ཡོདཔ་མ་ཚད། གསེར་ཟངས་ལས་གྲུབ་པའི་སྤྱན་གཟིགས་
དང་ མཆོད་ཆས་ཀྱི་རིགས་གསར་སྒྲུབ་གནང་སྟེ་ ཇི་སྲིད་བསྐལ་པ་མ་
སྟོང་གི་བར་ན་འགྱུར་བ་མེད་པའི་ ཐུགས་སྨོན་ཡང་གནང་ཡོདཔ་ཨིན་
པས། འབྲུག་གི་དགོན་སྡེ་ཚུ་གི་གྲས་ལས་ རྟ་ལོག་གསང་སྔགས་ཆོས་
གླིང་འདི་ སྤྱིར་བཀའ་བརྒྱུད་གོངམ་ཚུ་གི་ཐུགས་སྨོན་དང་། ལྷག་པར་དུ་
ཞབས་དྲུང་འཇིགས་མེད་གྲགས་པའི་བཀའ་དྲིན་ལས་བརྟེན་ མངོན་པར་
དགའ་བའི་ཞིང་ཁམས་དང་དབྱེ་བ་མེདཔ་སྦེ་བཟོ་གནང་ནུག།

གཙུག་ལག་གི་ཁྱམས་གསར་བཞེངས་གནང་བ།

སྤུངས་ཐང་རྫོང་དཔོན་བགྲེསཔ་དར་ལུང་སྟོབས་རྒྱས་ ཐིམ་ཕུག་ལས་
གཞིས་སྤོ་སྟེ་ རྟ་ལོག་དགོན་པར་འོང་ཞིན་ན་ ཞབས་དྲུང་རིན་ཆེའི་སྐུ་
མདུན་ལུ་བཅར་ཏེ་ གཙུག་ལག་ཁང་གི་གདོང་ཕྱོགས་ལུ་ མཚམས་
ཁང་ཅིག་རྐྱབ་སྦེ་སྡོད་ནིའི་དགོངས་སྐོར་ཞུཝ་ད། ཞབས་དྲུང་རིན་པོ་ཆེ་
གིས་ ཁྱོད་རའི་མཐའ་དོན་ལུ་ཁྱིམ་རྐྱབ་བཤོལ་ཞིན་ན་ བསྟན་འགྲོ་ལུ་
ཕན་ཐོགས་པའི་མནོ་བསམ་གཏང་གནང་། ག་ཅི་སྨོ་ཟེར་བ་ཅིན་ གཙུག་
ལག་གི་ལྕགས་རི་དུམ་གྲ་ཅིག་དམའཝ་མ་ཚད། ས་ཁོངས་གོ་དོ་དྲགས་

འབད་ནི་འདི་གིས་ ཕྱི་ལས་མགྱོནམ་འོངམ་དང་སྡོད་ས་ཡང་མིན་ནུག 
དེ་འབད་ནི་འདི་གིས་ ཧེ་མ་གི་ཤག་སྐོར་རྙིངམ་འདི་རྩ་བ་ལས་བརྡལ་
ཞིན་ན་ གསརཔ་རྐྱབ་ནིའི་རྩིས་ཨིན། ཁྱོད་ཀྱི་མཚམས་ཁང་དེ་ཡང་ 
གཙུག་ལག་ཁང་གི་ཁྱམས་ནང་ཚུདཔ་སྦེ་རྐྱབ་པ་ཅིན་ ད་ལྟོ་འཕྲལ་ལུ་
ཁྱོད་རང་སྡོད་ས་དང་ ཤུལ་མ་དོན་ལྡན་གྱི་གཙུག་ལག་ཁང་ལུ་འགྱོ་འོང་
ཟེར་བཀའ་གནངམ་ད། རྫོང་དཔོན་བགྲེསཔ་གིས་ཡང་ ཞབས་དྲུང་རིན་
པོ་ཆེ་གིས་གསུངས་མི་ལུ་མ་བཏུབ་མེད་པའི་ཁས་ལེན་ཕུལ་ནུག། 

ཞབས་དྲུང་འཇིགས་མེད་གྲགས་པའི་ཞལ་བཀོད་དང་བསྟུན་ཏེ་ 
ཕྱག་གཡོག་ནོར་བུ་རིན་ཆེན་གྱིས་འགོ་འདྲེན་འཐབ་སྟེ་ གཟིམ་སྒརཔ་
ཚུ་དང་ རྟ་ལོག་གི་རང་ལྟོ་པའི་ཆོསཔ་ ལཔ་རྩ་ཁའི་ཆོསཔ་ཚུ་གིས་ 
ཅི་ལྕོགས་གང་ལྕོགས་སྒོ་ལས་ གཙུག་ལག་ཁང་གི་གདོང་ཕྱོགས་ལུ་
ཡོད་པའི་ ཕྱིའི་ཤག་སྐོར་རྙིངམ་དེ་རྩ་བ་ལས་བརྡལ་ཏེ་ ཕར་ཚུར་གཞུ་
འདོམ་ཉི་ཤུ་ལྷགཔ་ཅིག་དང་ ཐོག་གསུམ་བརྩེགས། གཙུག་ལག་ཁང་
གི་གཡས་ཁ་ཐུག་ལུ་ ཞབས་དྲུང་རིམ་བྱོན་གྱི་གཟིམ་ཅུང་། གཡོན་ལུ་
སྤུངས་རྫོང་པའི་དཔོན་གྱི་གཟིམ་ཅུང་། དེ་ལས་གཡས་གཡོན་ལུ་མཛོད་
ཁང་རེ་དང་ གདོང་ཕྱོགས་འཛུལ་སྒོའི་ཐོག་ཁར་ དགེ་སློང་བཞུགས་ས། 
བར་ཐོག་ལུ་མགྱོན་ཁྱིམ། འོག་ཐོག་ལུ་རྟ་ར་དང་བཅས་པའི་བཟོ་བཀོད་
འགྲན་ཟླ་མེདཔ་སྦེ་གྲུབ་ནུག། 

དེ་ལས་སྤྱི༌ལོ༌༡༨༢༩གནམ༌ལོ༌ས་གླང་རང་ཟླ་༨པའི་ཚེས་༨ལས་
ཉིན་གྲངས་གསུམ་གྱི་རིང་ རྗེ་འཇམ་འཇམ་དཔལ་ལྷུན་གྲུབ་ཀྱིས་གཙོས་
པའི་ དགེ་སློང་ཞལ་གྲངས་ཉིས་བརྒྱ་དེ་ཅིག་གིས༌ བདེ་མཆོག་འཁོར་
ལོ་སྡོམ་པའི་དཀྱིལ་འཁོར་ཞལ་ཕྱེ་སྟེ་ རབ་གནས་གནང་པའི༌སྐབས༌ 
སྤུངས་རྫོང་པའི་སྒྲ་སྙན་ཆོས་གཞས། རྡོ་ལུང་པའི་རཀ་ཤ་དམངས་
འཆམ། ཉི་ཟེར་སྒང་གི་རྔོན་འཆམ། རྟ་ལོག་པའི་ཤཝ་ཤ་ཁྱིའི་སྐུ་འཆམ་
ཚུ་ མི་མང་ལུ་མཇལ་ཁ་གནང་སྟེ་ བདེ་སྐྱིད་རྫོགས་ལྡན་གྱི་དཔལ་ལུ་
བཀོད་ནུག།

ཞབས་དྲུང་འཇིགས་མེད་ནོར་བུ་གིས་གདན་ས་བཟུང་བའི་མཛད་པ།

ཞབས་དྲུང་ཐུགས་སྤྲུལ་བཞི་པ་ ངག་དབང་འཇིགས་མེད་ནོར་བུ་གིས་ 
རྟ་ལོག་གསང་སྔགས་ཆོས་གླིང་ལུ་ ཡུམ་གྱི་དགོངས་རྫོགས་དོན་ལུ་ རྡོ་
རྗེ་འཆང་གི་གསེར་སྐུ་བཞེངས་གྲུབ་མི་ལུ་ བླ་མ་མཆོད་པའི་རབ་གནས་
གནང་པའི་སྐབས་ དགོན་སྡེའི་མཚམས་བཞུགསཔ་ཚུ་གིས་ དཔལ་
ལྡན་འབྲུག་པའི་རིང་ལུགས་ཀྱི་ཟབ་ཆོས་གནང་དགོ་པའི་གསོལཝ་བཏབ་
མི་ལུ་ ཞལ་གྱིས་བཞེས་མ་བཏུབ་རུང་། སྐུ་གོང་མའི་སྐབས་ལུ་མཛད་
སྲོལ་ཡོད་དོ་བཟུམ་སྦེ་ ཞབས་དྲུང་ཁམས་གསུམ་ཕུན་སུམ་ཚོགས་པའི་
མཐོང་གྲོལ་ཆེན་མོ་མཇལ་ཁ་གནང་པའི་སྐབས་ སྐུ་སྒེར་ཐོག་ལས་ཕྱག་

འགྱེདཔ་དང་ བཅོམ་ལྡན་འདས་རྒྱལ་བ་མི་འཁྲུགས་པའི་བཀའ་དབང་
གནང་ཡོདཔ་མ་ཚད་ ཤཝ་ཤ་ཁྱིའི་སྐུ་འཆམ་མཇལ་ཁ་གནང་སྟེ་ བདེ་
སྐྱིད་ཀྱི་ཉི་མ་དགུང་ལས་ཤར་ནུག།

ཞབས་དྲུང་འཇིགས་མེད་ནོར་བུ་གིས་ རྟ་ལོག་གསང་སྔགས་ཆོས་
གླིང་གཙུག་ལག་ཁང་ལུ་ སྐུ་མཚམས་བཞུགས་པའི་སྐབས་ བྱང་སེམས་
ཡང་དག་པའི་ལྟ་བ་དང་ ས་ལམ་གྱི་ཡོན་ཏན་ཐུགས་ལུ་འཁྲུངསམ་ལས་  
དགོན་སྡེ་དེ་ནང་ར་སྒྲུབ་པར་བཞུགས་ནིའི་ཐུགས་འདོད་ཡོད་རུང་ རྒྱལ་

ཁབ་ཀྱི་བྱེལཝ་ལུ་བརྟེན་ ནང་མཚམས་སྦེ་བཞུགས་སྟབས་མ་འགྲིག་
པར་ ཡངས་མཚམས་སྦེ་བཞུགས་པའི་སྐབས་ སྐུ་གོང་མའི་སྐབས་ཀྱི་
མཛད་སྲོལ་ཁྱུན་མ་ཉམས་པར་ ལོ་བསྟར་རྟ་ལོག་ཚེས་བཅུའི་སྐབས་ 
མི་མང་ཡོངས་ལུ་ཚེ་དབང་ཟབ་མོ་གནང་སྟེ་ འཆི་བ་མེད་པ་ཚེའི་དངོས་
གྲུབ་སྩལ་གནང་ནུག། 

དུས་ཚོད་དེ་བསྒང་ རྟ་ལོག་གཙུག་ལག་ཁང་ལུ་ དུས་མཆོད་
འབུམ་སྡེ་དང་ ཆོས་ཕྱོགས་དང་འབྲེལ་བའི་མཛད་སྒོ་ཚུ་ མཚམས་
བཞུགསཔ་ཚུ་གིས་ཕྱག་ཞུ་དོ་ཡོདཔ་མ་ཚད། ཕྱིའི་འབད་དགོ་པའི་ལཱ་
གི་རིམ་པ་ཚུ་ གཟིམ་སྒརཔ་ཚུ་གིས་ཕྱག་ཞུ་དོ་ཡོདཔ་ཨིན་པས་པས།  
འ་ནེ་བསྒང་ཞབས་དྲུང་འཇིགས་མེད་ནོར་བུའི་སྐུ་སྤུན་སྦོམ་ཤོས་ མཁས་
གྲུབ་བསོད་ནམས་དོན་གྲུབ་ཡང་ བོད་ལས་སྐུ་ཡོན་བཞེས་ཏེ་ ལོག་
འབྲུག་ལུ་ཕེབས་ཞིན་ན་ རྟ་ལོག་ལུ་བླ་མའི་གཟིམ་དཔོན་གྱི་ཐུག་འགན་
བཞེས་ཏེ་བཞུགས་ནུག

ཞབས་དྲུང་འཇིགས་མེད་ནོར་བུ་མཆོག་ གསང་སྔགས་ཀྱི་ཆོས་
ལུ་ཐུགས་འདོད་ཆེ་བའི་ཁར་ གསུང་རྩོམ་དང་གླུ་གཞས་ཀྱི་རིགས་ལུ་
ཐུགས་མཉེས་ནི་འདི་གིས་ ཡུན་མ་རིང་པར་ ལོ་བསྟར་རྟ་ལོག་ཚེས་
བཅུའི་སྐབས་ གླུའི་མཆོད་པ་ཕུལ་སྲོལ་བཙུགས་དགོ་པའི་བཀའ་གནང་
ཡོདཔ་ཨིན་པས། 

ཞབས་དྲུང་འཇིགས་མེད་ཆོས་རྒྱལ་གྱིས་གདན་ས་བཟུང་བའི་མཛད་པ།

ཞབས་དྲུང་འཇིགས་མེད་ཆོས་རྒྱལ་མཆོག་ དགུང་ལོ་དགུ་བཞེས་པའི་  
སྤྱི་ལོ་༡༨༦༩གནམ་ལོ་སྦྲུལ་ལོར་ ཨ་རྒས་བསོད་ནམས་དོན་གྲུབ་དང་ 
ལེགས་བཤད་དོན་ཡོད་སྤེལ་བ་གིས་ཕྱག་ཞུ་སྟེ་ རྟ་ལོག་གསང་སྔགས་
ཆོས་གླིང་ལུ་ཕེབས་པའི་སྐབས་ དགོན་སྡེའི་མཚམས་བཞུགསཔ་དང་ 
རང་ལྟོ་པའི་ཆོསཔ་ཆ་ཁྱབ་ཀྱིས་ གཙུག་ལག་ཁང་ལས་ བསུ་བ་གསེར་
སྦྲེང་གི་མཆོད་པའི་སྒྲ་གིས་ལུངམ་གངམ་མ་ཚད་ ཆིབས་གྲལ་གྱི་ཐོག་
ལས་ཕེབས་བསུ་ཞུ་ནུག དེ་ལས་གཙུག་ཁང་ལུ་ ཞབས་དྲུང་འཇིགས་
མེད་གྲགས་པའི་སྐུ་གདུང་རིན་པོ་ཆེ་ལུ་ ཕྱག་དབང་བཅར་ཏེ༌བྱིན་རླབས་
ཞུ་བའི་སྐབས་ བཞུགས་སྒྲོམ་སྤར་དོ་བཟུམ་གྱི་སྣང་བ་བྱུང་མི་དེ་ཡང་ 
བསུ་བ་མཛད་པའི་བརྡ་སྟོན་བཟུམ་ཅིག་ཨིན་པས། རྟ་ལོག་རྒྱལ་ཁང་
ནང་ལུ་ དཔལ་ལྡན་འབྲུག་པའི་བཀའ་སྲུང་ཚུ་ལུ་ གཉེར་གཏད་གནང་
པའི་ཕྱི་རུ་མནལ་ལམ་ནང་ དགེ་སློང་ཅིག་གིས་ དངུལ་གྱི་ཧོད་ཆས་
སྤྲོས་རྐོ་ཅན་མའི་ནང་འདེགས་ཏེ་ཡོད་མི་ རོ་མཆོག་བརྒྱ་ལྡན་དེ གསེར་
གྱི་སྐྱོགས་ཀྱིས་ དགའ་བའི་འཛུམ་མདངས་བཅསཔ་སྦེ་དྲངས་སར་
གཟིགས་མི་དེ་ཡང་ འཁྲུལ་སྣང་རྨི་ ལམ་བདེན་པར་མ་གྲུབ་རུང་། ཆོས་
སྐྱོང་རྒྱལ༌ཆེན༌ཀུན་ཏུ་བཟང་པོ་གིས་ མི་མཐུན་ཉེར་འཚེའི་འཚུབ་ཆ་ཞི་
སྟེ་ མཐུན་རྐྱེན་འབད་མེད་བསྒྲུབ་ནིའི་བརྡ་ཚོན་བཟུམ་ཅིག་ཨིན་པས། 

ཞབས་དྲུང་འཇིགས་མེད་ཆོས་རྒྱལ་མཆོག་	 འཕྲོ་བརྐྱངས་ཏེ་	
རྟ་ལོག་གསང༌སྔགས༌ཆོས༌གླིང༌ལུ༌བཞུགས་ནིའི་ཐུགས་འདོད་ཡོད་རུང་།  
དགེ་འདུན་གྲྭ་ཚང་གིས་ཞུ་བ་ཕུལ་མི་དང་འཁྲིལ་ཏེ་ གནམ་ལོ་རྟ་
ལོ་༡༨༧༠ལས་བྱ་ལོར་ཚུན་ལོ་ངོ་བཞིའི་རིང་ ཐིམ་ཕུག་བཀྲ་ཤིས་
ཆོས་རྫོང་དང་	 སྤུངས་ཐང་བདེ་བ་ཆེན་པོའི་ཕོ་བྲང་ནང་ སྐུ་ཡོན་
བཞེས་ཏེ་བཞུགས་པའི་སྐབས་ རྟ༌ལོག༌དགོན༌པར༌ཐུགས༌བག༌ 
ཕེབས༌པའི༌ལོ༌རྒྱུས༌གསུངས༌ཏེ༌ བར༌ཤུམ༌ལས༌ཙག་བཏང་སྟེ་
དགོན༌པར༌བྱོན༌དོ༌ཡོདཔ༌ཨིན༌པས།	

སྤྱི་ལོ་༡༨༧༧གནམ་ལོ་མེ་གླང་ལོར༌ ཞབས་དྲུང་འཇིགས་མེད་
ཆོས་རྒྱལ་ དགུང་ལོ་བཅུ་དྲུག་བཞེསཔ་ད་ སྐུ༌སྤུན༌བསོད་ནམས་དོན་
གྲུབ་དང་། ཡུམ་སེངྒེ་སྒྲོལ་མ་གཉིས་ཆ་ར་བཤགས་སོངམ་ལས་ རྟ་ལོག་
གཙུག་ལག་ཁང་གི་གདོང་ཕྱོགས་ལུ་ ཡུམ་སེངྒེ་སྒྲོལ་མའི་སྐུ་ཕུངམོ་
མེ་མཆོད་ཕུལ་སའི་ས་གོ་ནང་ སྤུར་ཐལ་གཟུངས་ཞུགས་བཙུགས་ཏེ་ 
མཆོད་རྟེན་བཞེངས་སྦེ་དགེ་བའི་རྩ༌བ༌བྱང༌ཆུབ༌ལུ༌བསྔོ༌གནང༌ནུག།

ཡུམ༌སེང༌གེ༌སྒྲོལ༌མའི༌སྤུར༌གདུང༌མཆོད༌རྟེན།

ཞབས་དྲུང་འཇིགས་མེད་གྲགས་པ་མཆོག་གིས་ དཔལ་ལྡན་འབྲུག་
པའི་གདན་ས་ རྟ་ལོག་གཙུག་ལག་ཁང་རྒྱ་སྐྱེད་གནང་ཞིན་ན་ལས་
ཚུར༌ ཞབས་དྲུང་ཐུགས༌སྤྲུལ༌བཞི༌པ༌ངག༌དབང༌འཇིགས་མེད་ནོར་བུའི་
སྐུ་ཐོག་ལུ་ ཉམས་གསོ་རྒྱ་སྦོམ་མ་མཛདཔ་ལས་ ལོ་ངོ་༥༣ལྷགཔ་ཅིག་
སོང་ཡོད་ནི་འདི་གིས་ ཤིང་ཆས་འབུབ་ཀྱིས་ཟ་སྟེ་ ཉམས་ཆག་ཤོར་ནི་
གུ་ལྷོད་དེ་ཡོད་མི་དེ༌ ཉམས་གསོ་ཞུ་ནིའི་དོན་ལུ་ ཞབས་དྲུང་འཇིགས་
མེད་ཆོས་རྒྱལ་གྱིས་ ཞབས་དྲུང་འཇིགས་མེད་གྲགས་པའི་སྐུ་གདུང་ཡིད་
བཞིན་ནོར་བུའི་སྐུ་མདུན་ལུ་ ཕྱག་མཆོད་ཕུལ་ཐུགས་སྨོན་གནངམ་མ་
ཚད། ཆོས་སྐྱོང་རྒྱལ་ཆེན་ཀུན་ཏུ་བཟང་པོ་ལུ་ ཡིད་བཞིན་འདོད་པའི་
འཕྲིན་བཅོལ་གནང་སྟེ་ དགུང་ལོ་ཉི་ཤུ་བཞེས༌པའི སྤྱི་ལོ་༡༨༨༡ གནམ་
ལོ་ལྕགས་སྦྲུལ་ལོར་ རྫོང་ཉམས་གསོ་ཞུ་ནི་འགོ་བཙུགས་པའི་སྐབས་  
རྟ་ལོག་བླ་མའི་གྲྭཔ་དང་ ས་ཕྱོགས་སོ་སོ་ལས་དད་ཅན་གྱི་སྦྱིན་བདག་
ཚུ་གིས་ ཁས་བླངས་ཐོག་ལས་རྒྱུ་སྦུང་གི་ཞབས་ཏོག་ཞུ་ནུག དེའི་
སྐབས་སྐུ་ནུ་ སྒང་སྟེང་སྤྲུལ་སྐུ་ཨྱོན་ཀུན་བཟང་བསྟན་པའི་ཉིན་བྱེད་ཀྱིས་  
ལྷོ་བྲག་ལྷ་ལུང་ཆོས་ཀྱི་དགའ་ཚལ་ལུ་ རྫོགས་ཆེན་གྱི་དབང་དང་གདམས་
ངག་ཞུ་བར་བྱོན་དགོཔ་སྦེ་ གདན་འདྲེན་ཞུ་མི་ལྷོདཔ་ལས་བརྟེན་  
ལྷོ་བྲག་ལྷ་ལུང་ལུ་བྱོན་རུང་། དགུང་ཞག་གངམ་མ་བཞུགས་པ་ ལོག་

རྟ་ལོག་གསང་སྔགས་ཆོས་གླིང་ལུ་ཕེབས་ཞིན་ན་ གཟའ་སྐར་བཟང་པོའི་
ཉིན་མར་ རྟ་ལོག་གཙུག་ལག་ཁང་གི་གྲུབ་སྟོན་རབ་གནས་དང་འབྲེལ་
ཏེ་ བཀའ་དབང་གནང་པའི་སྐབས་ སློབ་མ་ཚུ་གིས་ཞབས་བརྟན་ཕུལ་
མི་དེ་ཡང་། ཕྱོགས་དུས་རྒྱལ་བ་རྒྱ་མཚོའི་རྒྱུ་སྐར་གྱིས། །ཐུགས་རྗེ་གང་
བ་རབ་རྫོགས་པངྨ་འཛིན། །གདུལ་བྱའི་མོས་ངོར་ཆུ་ཟླའི་གར་སྒྱུར་བ། ། 
བདུད་འཇོམས་ཆོས་ཀྱི་རྒྱལ་པོ་ཞབས་བརྟན་གསོལ། །ཟེར་ཞབས་སྐུ་ཚེ་
ཞབས་པད་བསྐལ་བརྒྱ་བརྟན་ཏེ་བཞུགས་དགོ་པའི་ ཞབས་བརྟན་དང་ 
འབུལ་བ་ཕུལ་ཡོདཔ་ཨིན་པས།

རྟ་ལོག་གཙུག་ལག་ཁང་ཉམས་གསོ་ཐེངས་གཉིས་པ།

སྤྱི་ལོ་༡༨༩༦གནམ་ལོ་སྤྲེལ་ལོར༌ ས་གཡོམ་ཤུགས་ཅན་ཅིག་རྐྱབ་མི་
འདི་གིས་ རྟ་ལོག་གསང་སྔགས་ཆོས་གླིང་གཙུག་ལག་ཁང་ལུ་གནོད་
སྐྱོན་བྱུང་མི་དེ་	 ཞབས་དྲུང་འཇིགས་མེད་ཆོས་རྒྱལ་མཆོག་ དགུང་
ལོ་སོ་དྲུག་བཞེས་པའི་ སྤྱི་ལོ་༡༨༩༧གནམ་ལོ་མེ་བྱ་ལུ་ ཧེ་མ་གི་བཟོ་
བཀོད་ག་ཨིནམ་སྦེ་ ཉམས་གསོ་ཐེངས་གཉིས་པ་མཛད་ནུག དེའི་
སྐབས་དབུ་རྩེའི་སྐོར་རྐྱབ་སྟེ་ རྡོ་ནག་གུ་ བསྐང་བཤགས་ལྷ་ཚོགས་
ཀྱི་སྐུ་བརྙན་སྤར་བརྐོ་གནངམ་མ་ཚད། གསུང་རྟེན་མ་ཎེ་ལག་འཁོར་
བཙུགས་ཏེ་ དད་ལྡན་བྱང་ཆུབ་ལམ་གྱི་སྒོ་ཕྱེ་གནང་ནུག། 

ད་རུང་རྟ་ལོག་གཙུག་ལག་ཁང་ལུ་ མ་ཆེན་ལྷ་ཁང་གི་ཀཝ་བཞི་
ལུ་ བདེན་པ་བཞིའི་བརྡ་ཚོན་ལུ་ རྒྱུ་དངུལ་དཀར་ལྷད་མེད་གུ་ བཟོ་
བཀོད་ཕུལ་དུ་ཕྱིན་པའི་པ་ཏྲ་བརྐོ་སྟེ་གསེར་སྒྲོན། རྒྱང་མཐོང་རྣམ་
པར་རྒྱལ་བའི་ཁང་བཟང་གུ་ ཡི་དམ་ཞི་ཁྲོ་བོའི་ལྷ་ཚོགས་གསར་སྐྲུན་
མཛད། རྒྱུ་གསེར་ཟངས་ལས་གྲུབ་པའི་ གསེར་ཏོག་རྒྱ་ཕིབས་ཀྱི་འོད་
ཟེར་མཐོངམ་ད་ འཇིག་རྟེན་མུན་པ་སེལ་བའི་ཁྲི་གདུགས་ཉིམ་ཡང་ དོ་
འགྲན་གྱི་དོན་ལུ་ ཤར་རི་རྩེ་ལས་ཤར། དབུ་རྩེའི་ཟུར་བཞི་ལུ་ བྱ༌ཁྱུང་
བཞི་ཡིས་བརྒྱན་ཏེ་ཡོད་མི་འདི་མཐོངམ་ད་ ས་བདག་ཀླུ༌གཉན༌ཚུ་ཡང་
འཚེར་ཏེ་ ཆར་ཆུ་དུས་ལུ་ཕབ་སྟེ་ འཇིག་རྟེན་བདེ་སྐྱིད་ལྡན་པའི་དུས་
བཟང་བྱུང་། རྒྱ་ཕིབས་དང་གདིང་རི་གུ་ རླུང་དྲིལ་བཏགས་མི་འདི་ སྐྱི་
བསིལ་རླུང་གིས་སྐྲོག་སྟེ་མཆོད༌པའི༌སྒྲ་དབྱངས་ཀྱིས་ རྟ་ལོག་གཡུས་
སྒོའི་མི་ཚུ་ བློ་ཁ་དམ་པའི་ཆོས་ལུ་བསྒྱུར་ཡོདཔ་ཨིན་པས།

ཞལ་སློབ་ཚུ་གིས་གསོལཝ་བཏབ་པའི་ངོ་ལུ་ ཞབས༌དྲུང༌འཇིགས་མེད་
ཆོས་རྒྱལ་གྱིས་ ཁོ་རའི་སྐུ་འབག་ལོངས་སྐུའི་ཆས་སྦེ་བཞེངས་གྲུབ་མི་
ལུ་ རབ་གནས་གནང་པའི་སྐབས་ལུ་ སྐུ་འབག་གི་མགྲིན་པ་གུ་ལས་ 
རང་བཞིན་གྱིས་སྐུ་ཉམས་བྱུང་མི་ཡ་མཚན་ཅན་གྱི་སྐུ་འདྲ་ལུ་ ང་མེད་
རུང་ངེའི་ཚབ་མ་ཁོ་གིས་ལྕོགས་ཟེར་གསུངས་ནི་འདི་གིས་ ང་འདྲ་མ་

ཟེར་ཞུ་དོ་ཡོདཔ་ཨིན་པས། ཞབས་དྲུང་འཇིགས་མེད་ཆོས་རྒྱལ་དགོངས་
པ་རྫོགས་པའི་ཤུལ་ལུ་ སྐུ་ཚབ་སྦེ་སྐུ་འབག་རིན་པོ་ཆེ་ ལོ་བསྟར་རྟ་
ལོག་ཚེས་བཅུ་ཉིནམ་གཉིས་པ་ལུ་ གཟིགས་རས་ནང་གདན་འདྲེན་ཞུ་
སྟེ་ སྐུ༌ངོ༌བོ༌བཞུགས༌པའི༌སྐབས༌དང༌དབྱེ༌བ༌མེདཔ༌སྦེ༌ སྔར་གྱི་མཛད་
རིམ་ཚུ་ཁྱུན་མ་ཉམས༌པར༌ཡོདཔ་ཨིན་པས། 

ལྷ་ཁང་དང་རྟེན་གྱི་ངོ་སྤྲོད།

རྟ་ལོག་གཡུས་ཚན་དེ་ གནམ་མཁའི་སྐར་ཚོགས་བཟུམ་སྦེ་ཆགས་
ཏེ་ཡོད་པའི་གད་པ་གི་ལྟག་ལུ་ སྡིངས་གཤོང་ཡོད་དོ་བཟུམ་ཅིག་ནང་ 
གཙུག༌ལག༌ཁང༌ཐོག་གསུམ་ མཐའ་བསྐོར་ཁྱམས་དང་བཅསཔ་སྦེ་
ཡོདཔ་མ་ཚད་ སྒོ༌ར༌སྒོ༌ངོ་མ་གཙུག་ཁང་གི་གདོང་ཕྱོགས་ལུ་ཨིན་
རུང་ གཡས་གཡོན་ལུ་གསང་སྒོ་རེ་ཡོདཔ་ཨིན། གཙུག་ལག་ཁང་ལུ་
བསོད་ནམས་གསག་པའི་ཞིང་ས་ བྱིན་ཅན་གྱི་སྐུ་གསུང་ཐུགས་རྟེན་དང་ 
འགངས་ཅན་གྱི་མཆོད་ཆས་མང་རབས་ཅིག་བཞུགས་ཏེ་ཡོད་པའི་ངོ་སྤྲོད་ 
འོག་ལས་མར་རིམ་པར་ཞུ་ནི།

གནས་བརྟན་ལྷ་ཁང་།

གཙུག་ལག་ཁང་ཐོག་དང་པ་ གནས་བརྟན་ལྷ་ཁང་ནང་ལུ་ འགོ་ཐོག་
གདན་ས་ཕྱག་བཏབ་གནང་པའི་སྐབས་ལུ་བཞེངས་མི་ གསེར་ཟངས་
ལས་གྲུབ་པའི་ སྟོན་པ་ཤཱཀྱ་ཐུབ་པའི་སྐུ་འདྲ་མི་ཚད་ལས་ལྷགཔ་དང་། 
མཐའ་འཁོར་ལུ་འཕགས་པ་གནས་བརྟན་བཅུ་དྲུག་གི་སྐུ་འདྲ། གཡས་
གཡོན༌གྱི་བང་སྒྲོམ་ནང་ན་ ཞབས་དྲུང་འཇིགས་མེད་གྲགས་པ་གིས་ 
བོད་ལས་གདན་དྲངས་པའི་ བཀའ་འགྱུར་དང་བསྟན་འགྱུར། ཞབས་

དྲུང་འཇིགས་མེད་གྲགས་པ་གིས་བཞེངས་གནང་མི་ ཞབས་དྲུང་ཁམས་
གསུམ་ཟིལ་ནོན་གོས་སྐུ༌མཐོང་གྲོལ་ཆེནམོ་དང་། འབྲུག་བརྒྱུད་འཛིན་གྱི་
རྒྱལ་རབས་བཞི་པ་ ཆོས་རྒྱལ་བྱང་ཆུབ་སེམས་དཔའ་མི་དབང་འཇིགས་
མེད་སེངྒེ་དབང་ཕྱུག་མཆོག་གིས་བཞེངས་གནང་མི་ ཞབས་དྲུང་ཕུན་
སུམ་ཚོགས་པའི་མཐོང་གྲོལ་ཆེན་མོ་བཞུགས་ཏེ་ཡོདཔ་ཨིན།

མགོན༌ཁང༌ཆེན༌མོ།

གཙུག་ལག་ཁང་ཐོག་དང་པའི་ གཡས་ཁ་ཐུག་མགོན་ཁང་ནང་
ལུ་ ཆོས་སྐྱོང་རྒྱལ་ཆེན་སྐུ་ལྔའི་སྐུ་རྟེན་དང་ རྟེན་མདོས་ཚུ་
བཞུགས་ཏེ་ཡོད། ཞོར་ཁར་ ཆོས་སྐྱོང་རྒྱལ་ཆེན་ཀུན་ཏུ་བཟང་པོ༌ 
བཀའ༌གཉན༌དྲགས༌དང༌	 འཕྲིན༌ལས༌མྱུར༌བའི་ལོ་རྒྱུས་མདོར་བསྡུས་
ཅིག་ཞུ་བ་ཅིན་ ཧེ༌མ༌གི༌དུས༌ལུ༌ གནམ་གྱི་ཡ་སྟེང་ ལྷའི་ཕོ་བྲང་པངྨ་
ཤེལ་གྱི་ལྡིང་ཁང་ནང་ ཡབ་མུ་ལེ་ཐོད་པ་དང་ ཡུམ་ཟླ་གཟའ་འོད་དཀར་
མོ་ལས་ གཡུའི་སྒོང་རྡོག་ཧོནམ་གཅིག་བྱུང་མི་འདི་རྡོལ་བའི་ནང་ལས་ 
རྒྱལ་པོ་གཡུ་ཐོག་སྔོན་མོ་ཤིང་བྱ་ཅན་འཁྲུངས་ནུག དེ་གིས་སྲིད་པ་
གསུམ་ལུ་བྱམས་བརྩེ་བསྐྱེདཔ་ལས་ ག་ར་གཅིག་མཐུན་གྱི་ཐོག་ལས་ 
པེ་དཀར་རྒྱལ་པོ་ཟེར་མཚན་གསོལ་ཡོདཔ་ཨིན་པས། 

དེ་ལས་ཁ་ཤ་ལིའི་རྒྱལ་ཁམས་ལུ་བྱོན་ཞིནམ་ལས་ སྐུ་ལྔ་
ལུ་སྤྲུལ་ཏེ་ཆོ་འཕྲུལ་སྣ་ཚོགས་སྟོན། དེའི་སྐབས་ཡུམ་ཤནྟི་རོ་གཟན་
མ། མོན་བུ་པུ་ཏྲ་བྷ་དྲ་སྲིང་། གནོད་སྦྱིན་རྩེ་མར་ཚུ་ སྣང་སྲིད་དྲེགས་
པའི་ཚོགས་འཁོར་ལུ་བསྡུ་སྟེ་ བྷ་ཏ་ཧོར་གྱི་དགྲ་ལྷ་སྦེ་བཞུགས་ནུག  
དེ་སྐབས༌བོད་ལུ་ཆོས་རྒྱལ་ཁྲི་སྲོང་ལྡེའུ་བཙན་གྱིས་ བསམ་ཡས་གཙུག་
ལག་ཁང་བཞེངས་གྲུབ་པའི་ཚེ་ འདིའི་སྲུང་མ་ཅིག་དགོ་པའི་ཐུགས་
བཞེད་གནང་སྟེ་ མཁན་ཆེན་ཞི་བ་འཚོ། སློབ་དཔོན་པངྨ་འབྱུང་གནས། 
ཆོས་རྒྱལ་ཁྲི་སྲོང་ལྡེའུ་བཙན་གསུམ་ བཀའ་བགྲོས་གནང་པའི་ཤུལ་ལུ་ 
སློབ་དཔོན་པངྨ་འབྱུང་གནས་ཀྱིས་ བོད་ཀྱི་ལྷ་སྲིན་སྡེ་བརྒྱད་ཡོངས་ལུ་
བཀའ་ཁྱབ་གནང་པའི་སྐབས་ ལྷ་སྲིན་སྡེ་བརྒྱད་ཚུ་གིས་གཟུགས་དངོས་
སུ་སྟོན་ཏེ་ ང་བཅས་ཀྱིས་ གཙུག་ལག་ཁང་གི་སྲུང་མ༌མི༌ལྕོགས། དེ་བ་
འདི་བྱང་ཕྱོགས་བྷ་ཏ་ཧོར་གི་སྒོམ་གྲྭ་ལུ་ མི་མ་ཡིན་གྱི་རྒྱལ་པོ་པེ་ཧར་
ཟེར་མི་ཅིག་ཡོད། འདི་གིས་ནོར་ལོངས་སྤྱོད་ཁབ་སྐུད་བཟུམ་ཅིག་གི་
དོན་ལུ་ཡང་ བྱ་རྒོད་ཀྱི་ཉིན་ལམ་བཅོ་བརྒྱད་ཚུན་ བདག་འཛིན་འཐབ་
ཚུགས་མི་ཅིག་ཨིནམ་ལས་	གཙུག༌ལག༌གི༌སྲུང་མར་བསྐོས་ཚུགས་པ་
ཅིན་ སངས་རྒྱས་ཀྱི་བསྟན་པ་དང་ དགེ་འདུན་གྱི་སྡེ་དར་ཞིང་རྒྱས་འོང་
ཟེར་ཞུ་ནུག། 

དེ་ལས་སློབ་དཔོན་པངྨ་འབྱུང་གནས་ཀྱིས་ ཆོས་སྐྱོང་རྒྱལ་པོ་
འདི་ སྡོང་གྲོགས་དང་མཐུ་རྩལ་ཆེ། འཕྲིན་ལས་ཐོགས་མེད་བསྒྲུབ་ནི་
ལུ་ ཡུན་མི་འགོར་ཟེར་བཀའ་གནང་མི་དང་འཁྲིལ་ཏེ་ རྒྱལ་སྲས་མུ་
ཁྲི་བཙན་པོ་གིས་དམག་དཔུང་དང་སྦྲགས་ཏེ་ གྲུ་གུ་དང་རྒྱའི་དཔུང་ཚུ་
བཏུལ། བྷ་ཏ་ཧོར་གྱི་སྒོམ་གྲྭ་བཅོམ་ཞིནམ་ལས་ གཡུའི་ཐུབ་པ་བང་
མཛོད་ཚུ་བསྣམས་བྱོན་པའི་སྐབས་ རྒྱལ་པོ་པེ་ཧར་ཡང་དེའི་རྟིང་བདའ་
སྟེ་བོད་ལུ་ཕེབས་ད། སློབ་དཔོན་པདྨ་འབྱུང་གནས་ཀྱིས་ དམ་ཚིག་
རྡོ་རྗེ་སྤྱི་བོར་བཞག བཀའ༌དང༌དམ་འོག༌ལུ༌བཙུགས༌ཏེ༌ བསམ་ཡས་
གཙུག་ལག་ཁང་གི་སྲུང་མ་ལུ་བཞུགས་སུ་གསོལ་ཞིནམ་ལས་ གཙུག་
ལག་ཁང་དང༌བང་མཛོད་ཀྱི་རིགས། བོད་ཁམས་གནམ་ས་གཉེར་ཁ་
བཅོལ་གནང་ཡོདཔ་ཨིན་པས། མངའ་བདག་ཁྲི་སྲོང་ལྡེ་བཙན་དང་། ། 
ཨྱོན་པངྨ་འབྱུང་གནས་ཀྱིས། །སྒོམ་ར་བཅོམ་ནས་སྤྱན་དྲངས་པ། །དེ་
ཚེ་མིང་དང་མཚན་བཏགས་པ། །དཀོར་སྲུང་ཆེན་པོ་ཞེས་པའོ། །ཤུལ་
མ་ཀུན་མཁྱེན་ངག་དབང་ནོར་བུ་དང་ མཐུ་ཆེན་ཆོས་ཀྱི་རྒྱལ་པོ་ཞབས་
དྲུང་ངག་དབང་རྣམ་རྒྱལ་གྱི་འཕྲིན་ལས་ཐོགས་མེད་སྒྲུབ་ཚུལ་ཡང་  
སྐུ་མདུན་ལུ་སྤོས་དཀར་གྱི་དྲི་དང་བཅས་འོངས་པའི་ཚུལ་དང་། ཞབས་
དྲུང་རིན་པོ་ཆེ་གིས་ཡང་ ཇ་ནག་རྩེའི་དུད་པ་བཏང་སྟེ་ གསོལ་མཆོད་
ཕུལ་གནང་དོ་ཡོདཔ་ཨིན་པས། 

དཔལ་ལྡན་འབྲུག་པའི་བཀའ་སྲུང་གི་གྲས་ལས་ ཆོས་སྐྱོང་རྒྱལ་
ཆེན་ཀུན་ཏུ་བཟང་པོ་འདི་ བཀའ་གཉན་དྲགས་ཨིནམ་ལས་ ཞབས་
དྲུང་འཇིགས་མེད་གྲགས་པ་གིས་ཡང་ རྒྱལ་པོའི་རྟེན་མདོས་དང་
རྟེན་རྫས་ཀྱི་རིགས་ཚུ་མ་ཚང་བ་མེད་པར་ རྒྱུད་ལུང་དང་མཐུནམ་སྦེ་
གཞི་བཙུགས་མཛད་དེ་ རྟ་ལོག་གསང་སྔགས་ཆོས་གླིང་གི་སྲུང་མ་སྦེ་
བཞུགས་སུ་གསོལ། རྒྱལ་ཆེན་ཀུན་ཏུ་བཟང་པོ་གིས་ཡང་ བཅོལ་བའི་
ཕྲིན་ལས་ཐོགས་མེད་སྒྲུབ་ལས་ རྒྱལཔོ་བརྒྱ་ཚར་ཡང་འཕྲལ་འཕྲལ་ར་
གནང་སྲོལ་ཡོདཔ་ཨིན་པས། རྗེ་བཙུན་མཆོག་གིས་ཀུན་བཟང་མཆོད་
སྤྲིན་ཆེ།	 །ཆོས་སྐྱོང་རྒྱལ་པོ་མཉེས་པའི་དགའ་སྟོན་བསྒྲུབ། །དེས་
ཀྱང་ཅི་བཅོལ་བཀའ་དང་ཐོད་དུ་བཅིངས། །དམ་པའི་དགོངས་བཞེད་
རྫོགས་པའི་དགྱེས་པ་བསྐྱེད། །ངག་གི་མཐུ་སྟོབས་ནུས་པ་སྟོབས་ལྡན་
གྱིས། །དྲེགས་པའི་ལྷ་ཡང་བྲན་དུ་བཀོལ་ཏེ་ཞེས། །དམ་པ་ཉིད་ལ་
བསྟོད་བཀུར་སུ་མི་བགྱིད། །སྐྱེ་བར་གོམས་པའི་ཏིང་འཛིན་མཐུ་ལགས་
སོ། །ཟེར་གསུངས་མི་དང་མཐུནམ་སྦེ་ ཞབས་དྲུང་འཇིགས་མེད་གྲགས་
པ་གིས་ མི་དང་མིའི་བར་ན་ཁ་སླབ་དོ་བཟུམ་དང་ ཕར་ཚུར་བྱོན་པའི་
སྐབས་ ཕྱག་གཡོག་ལུ་སྤྲུལ་ཏེ་ ཕྱག་ཞུ་བྱོན་པའི་ལོ་རྒྱུས་འདུག།

མ་ཆེན་ལྷ་ཁང་།

ཐོག་གསུམ་པ་མ་ཆེན་ལྷ་ཁང་ནང་གི་རྟེན་གཙོ་བོ་ ཐུགས་སྤྲུལ་༣་པ་
ངག་དབང་འཇིགས་མེད་གྲགས་པ་དང་ ཐུགས་སྤྲུལ་༥པ་ངག་དབང་
འཇིགས་མེད་ཆོས་རྒྱལ་རྣམ་གཉིས་ཀྱི་ སྐུ་གདུང་མ་ཆེན་བཞུགས་
ཡོདཔ་ད། དེའི་མཐའ་འཁོར་ལུ་ ཞབས་དྲུང་འཇིགས་མེད་གྲགས་
པ། ཞབས་དྲུང་འཇིགས་མེད་ནོར་བུ། ཞབས་དྲུང་འཇིགས་མེད་ཆོས་
རྒྱལ། ཞབས་དྲུང་འཇིགས་མེད་རྡོ་རྗེ། རྗེ་འཇམ་དབྱངས་རྒྱལ་མཚན། 
རྗེ་འཇིགས་མེད་རྒྱལ་མཚན། རྗེ་ཤེས་རབ་སེངྒེ། རྗེ་ཡོན་ཏན་མཐའ་
ཡས། རྗེ་ཀུན་དགའ་རྒྱ་མཚོ། བྱམས་མགོན་ངག་དབང་རྒྱལ་མཚན་
གྱི་སྐུ་འབག་མི་ཚདམ་བཞུགས་ཡོདཔ་མ་ཚད། ཞབས་དྲུང་འཇིགས་
མེད་གྲགས་པ་མཆོག་གིས་ ནོར་བུའི་རྫིང་ལས་གཏེར་ལས་བཞེས་མི་
ནོར༌བུ༌རིན༌པོ༌ཆེ༌བཞུགས་ཡོདཔ་ཨིན་པས། 

ཚེ་དཔག་མེད་ལྷ་ཁང་།

ཐོག་གསུམ་པའི་གཡས་ཁ་ཐུག་ལུ་ རྟེན་གྱི་གཙོ་བོ་སངས་རྒྱས་ཚེ་
དཔག་མེད། གཡས་གཡོན་ལུ་རྣམ་སྲས་ཕོ་བྲང་དང་། ཚེ་རིང་མའི་
གངསབཟང་ཡོདཔ་ལས་ ཚེ་རིང་མའི་ལྷ་ཁང་ཟེར་ཞུ་དོ་ཡོད་རུང་། 

ཡོངས་གྲགས་ལུ་ཕྱག་མཛོད་ལྷ་ཁང་ཞུ་སྲོལ་ཡོད་མི་དེ་ཡང་ ཞབས་དྲུང་
ཐུགས་སྤྲུལ་རིམ་བྱོན་ཚུ་གིས་ བསྟན་འགྲོའི་མཐའ་དོན་ལུ་མཁོ་སྒྲུབ་
གནང་པའི་བྱིན༌རླབས༌ཅན༌གྱི་སྐུ་ཐང་། རིན་ཐང་ཅན་གྱི་རོལམོ། མཛེས་
ཆ་ལྡན་པའི་མཆོད་རྫས་ཀྱི་རིགས། གསེར་དངུལ་ཟངས་ལྕགས་ལས་
གྲུབ་པའི་ མཆོད་ཆས་མང་རབས་ཅིག་བཞག་ས་ཨིནམ་ལས་ ཕྱག་
མཛོད་ན་ཟེར་ཡང་སླབ་ཨིན་པས།

རྗེ་གི་གཟིམ་ཅུང་།

ཁྱམས་ཀྱི་གཡས་ཧོངས་ལུ་ ཞབས་དྲུང་སྐུ་ཕྲེང་རིམ་བྱོན་གྱི་གཟིམ་ཅུང་ 
ཡོངས་གྲགས་ལུ་རྗེ་གི་གཟིམ་ཅུང་ཟེར་ཞུ་མི་དེ་ནང་ རྟེན་གྱི་གཙོ་བོ་
ཞབས་དྲུང་འཇིགས་མེད་ཆོས་རྒྱལ་གྱི་ ཡབ་དཀོན་མཆོག་དབང་འདུས་
ཀྱི་དགོངས་རྫོགས་མཆོད་རྟེན་ རིང་ཚད་མཐོ་བཅུ་ཐམ་འབད་མི་ རྒྱུ་
དངུལ་ལས་གྲུབ་པའི་གུ་ རིན་པོ་ཆེའི་ཕྲ་བརྒྱན་རྐྱབ་སྟེ་བཞེངས་མི་འདི་
བཞུགས་ཡོདཔ་ཨིན། དེ་མ་ཚད་ཞབས་དྲུང་འཇིགས་མེད་རྡོ་རྗེ་མཆོག་ 
སྐུ་དངོས་སུ་བཞུགས་ཡོདཔ་བཟུམ་སྦེ་ བཞུགས་གདན་དང་སྐུ་མདུན་
གྱི་བླ་ཆས་ཚུ་བཀྲམ་སྟེ་ཡོདཔ་མ་ཚད་ ཞབས་དྲུང་སྐུ་ཕྲེང་རིམ་བོྱན་གྱི་
ཆ་དཔེ་དང་ མཆོད་ཆས་ཀྱི་རིགས་ལུ་ཡོདཔ་ཨིན་པས། དེ་འབདཝ་ལས་ 
གཙུག་ལག་ཁང་ལུ་ དངོས༌སུ༌ཕྱག་དང་མཆོད་པ་ཕུལ་ནི་དང་ སྐོར་ར་

རྐྱབ་པ་ཅིན་ལོས་ཀྱང་། ཐ་ན་ཐག་རིང་ལས་མཇལ་བ་ཙམ་དང་ མཚན་
རྣ་བར་ཐོས་པར་ཙམ་གྱིས་ཀྱང་ ངན་སོང་གི་སྐྱེ་སྒོ་ཆོད་ནི་དང་ རྒྱུད་ལུ་
ཐར་པའི་ས་བོན་བཞག་ཚུགས་པའི་ བྱིན་རླབས་ཀྱི་མཚན་ཁ་མ་ཉམས་
པར་ཡོདཔ་ལས་ ལྷ་ཁང་འདི་རྒྱལ་ཁབ་ནང་ ག་ནེ་བ་དཀོན་པའི་མཐོང་
གྲོལ་མཆོག་ཏུ་གྱུར་པ་ཅིག་ཨིན།

རྣམ་རྒྱལ་མཆོད་རྟེན།

རྟ་ལོག་གཙུག་ལག་ཁང་གི་རྒྱབ་ཁར་ཡོད་མི་ རྣམ་རྒྱལ་མཆོད་རྟེན་འདི་ 
གཙུག་ལག་ཁང་མ་བཞེངས་པའི་སྔོན་མར་ གྲུབ་ཐོབ་གསུང་དབང་རབ་
རྒྱས་ཀྱི་ཞལ་བཀོད་དང་འཁྲིལ་ཏེ་ བུ་སློབ་དགེ་སློང་ཚུ་གིས་བཞེངས་
པའི་ བྱིན་རླབས་ཅན་གྱི་མཆོད་རྟེན་ཅིག་ཨིན་པས། ཕྱི་ཁང་བཟང་མཆོད་
རྟེན་ཨིན་པའི་ནང་ན་ རྣམ་རྒྱལ་མཆོད་རྟེན་འདི་ རྫ་སྤག་གིས་བཞེངས་
ཡོདཔ་ཨིན་པས། མཆོད་རྟེན་གྱི་ཡོན་ཆབ་འདི་གིས་ གྲིབ་ཁམས་ཀྱི་ན་
མི་ཚུ་འཇམ་ཏོག་ཏོ་སྦེ་དྲག་ཚུགསཔ་ཨིན་པས།

སྤྱིར་བཏང་བདེ་གཤེགས་མཆོད་རྟེན་བརྒྱད་ཀྱི་གྲས་ལས་ མཆོད་
རྟེན་ག་ཅི་ར་བཞེངས་རུང་ གཙོ་བོ་ཚོགས་གསག་གི་ཡུལ་སྦེ་བཞེངས་
བཞེངམ་འོང་ནི་ཨིན་རུང་ སྟོན་པ་ཐུབ་པའི་དབང་པོ་དགུང་ལོ་༨༠བཞེས་
པའི་སྐབས་ རྒྱ་གར་གྱི་གནས་ཡངས་པ་ཅན་ལུ་ བདུད་ཀྱི་རྒྱལཔོ་གིས་ 

སྐུ་མྱ་ངན་ལས་འདའ་དགོཔ་སྦེ་གསོལཝ་བཏབ་མི་ལུ་ ཞལ་གྱིས་བཞེས་
པའི་ཚེ་ དགེ་བསྙེན་ཙུན་ད་གི་ངོ་ལུ་ ཟླཝ་གསུམ་གྱི་རིང་སྐུ་ཚེ་བསྲིངས་
བཞུགས་པའི་སྐབས་ ལྷ་དང་ཡངས་པ་ཅན་གྱི་མི་ཚུ་གིས་ དབྱིབས་
ཟླུམ་པོ་ བང་རིམ་གསུམ་འབད་མི་རྣམ་རྒྱལ་མཆོད་རྟེན་བཞེངས་ཡོདཔ་
ཨིན་པས། 

གཟིམ་ཅུང་འོག་མ་ལྷ་ཁང་།

བླམ་འཇིགས་མེད་སེང་གེ་གིས་ རྗེ་ཡོན་ཏན་མཐའ་ཡས་རྟ་ལོག་ལུ་
གདན་འདྲེན་ཞུ་སྟེ་ བཀའ་ཆོས་གསན་པའི་སྐབས་ལུ་ བཀའ་དྲིན་རྗེས་
དྲན་ལུ་ གཙུག་ལག་ཁང་གི་འོག་སྡིངས་གཤོང་ཅིག་ནང་ལུ་ གཟིམ་ཅུང་
བཞེངས་ཏེ་ཕུལ་མི་འདི་ནང་བཞུགས་ཏེ་ དཔལ་ལྡན་ལྷ་མོའི་བསྙེན་སྒྲུབ་
གནང་པའི་སྐབས་ བསྙེན་པ་མཐར་འཁྱོལ་པའི་རྟགས་ རྒྱུན་གཏོར་ལས་
མེ་འབར་ཏེ་ བཀྲ་ཤིས་པའི་ལྟས་བཟང་པོ་བྱུང་པའི་ལྷ་ཁང་བྱིན་ཅན་ཅིག་
ཨིནམ་ལས་ ཞབས་དྲུང་འཇིགས་མེད་ཆོས་རྒྱལ་དང་། སྦུལ་སྒང་སྡེཔ་
གཉིས་ཐུགས་མཐུན་གྱི་ཐོག་ལས་ སྦུལ་སྒང་རྫོང་ནང་གི་ཇོ་བོའི་སྐུ་འདྲ་
བྱིན་ཅན་ཅིག་ཡོད་མི་དེ་ རྟ་ལོག་ལུ་གདན་འདྲེན་ཞུ་ནིའི་ཞལ་འཆམ་
བྱུང་མི་དང་འཁྲིལ་ཏེ་ གཟའ་སྐར་ཚེས་བཟང་གི་ཉིནམ་ལུ་ ཇོ་བོའི་སྐུ་
འདྲ་གདན་འདྲེན་ཞུ་སྟེ་ རྟ་ལོག་ས་རྐོ་སར་ལྷོདཔ་ད་ དགུང་ཞག་འདི་

ནང་བཞུགས་ནི་ཨིན་ཟེར་གསུང་བྱོནམ་ཚད། དེའི་ནངས་པ་ལུང་བསྟན་
དང་འཁྲིལ་ཏེ་ གཟིམ་ཅུང་འོག་མ་ལྷ་ཁང་ནང་ཞུ་བའི་སྐབས་ལུ་ ལྷ་ཁང་
གི་འཛུལ་སྒོ་ལས་མ་ཐལཝ་ད་ གཡས་བསྒོར་ཏེ་བཙུགས་ཟེར་གསུང་
བྱོན་མི་དང་འཁྲིལ་ཏེ་ཞུཝ་ད་ འཇམ་ཏོང་ཏོ་སྦེ་ནང་ན་ཐལ་ནུག དེ་ལས་
གཟའ་སྐར་ཚེས་བཟང་གི་ཉིན་མ་ལུ་ རབ་གནས་ཡང་ ཞབས་དྲུང་
འཇིགས་མེད་ཆོས་རྒྱལ་གྱིས་གནང་ཡོད་པའི་ལོ་རྒྱུས་འདུག།

སྐུ་གོང་མ་རིམ་བྱོན་ཚུའི་ཐུགས་བསྐྱེད་སྨོན་ལམ་དང་ ལུང་
བསྟན་དུས་ལུ་བབས་ཏེ་ ཞབས་དྲུང་འཇིགས་མེད་རྡོ་རྗེ་མཆོག་གིས་ཡང་ 
གཟིམ་ཅུང་འོག་མ་ལྷ་ཁང་མཐའ་བསྐོར་ཏེ་ མ་ཎེ་ལག་འཁོར་བཙུགས་
གནངམ་མ་ཚད་ རྡོ་ནག་གུ་བསྐང་བཤགས་ལྷ་ཚོགས་སྤར་བརྐོ་ལེགས་
པར་གྲུབ་སྟེ་ རབ་གནས་དང་བྱིན་གྱིས་བརླབས་གནང་ཡོདཔ་ལས་ ལྷ་
ཁང་འདི་ནང་ལུ་བསྐང་བཤགས་གཏང་ཚུགས་པ་ཅིན་ ཕན་ཡོན་བརྒྱ་
གྱུར་ཡོདཔ་ཨིན་པས། ཨིན་རུང་ལོ་ངོ་ལེ་ཤ་སོང་ཡོདཔ་ལས་ ལྷ་ཁང་གི་
ཤིང་ཆས་ག་ར་ཟམ་སྟེ་ཉམས་ཆག་བྱུང་རུང་། གཞུང་ལས་མ་དངུལ་རྒྱབ་
སྐྱོར་གནང་མི་གུ་ ཁ་སྐོང་ཞལ་འདེབས་བསྡུ་ལེན་འབད། གཡུས་སྒོ་གི་
མི་སེར་ཆ་ཁྱབ་ཀྱིས་ སྦུང་སྒུལ་གྱི་ཞབས་ཏོག་ཞུ་ཡོད༌ནི༌འདི༌གིས༌གཡུས་
སྒོ་ནང་གསོན་པོའི་རིམ་གྲོ་དང་ གཤིན་པོའི་དགེ་རྩ་བསྒྲུབ་ནི་ལུ་ཕན་
ཐོགས་བྱུང་ཡོདཔ་མ་ཚད་ མི་སྡེ་ནང་ལུ་མཐུན༌འབྲེལ་ཡར་དྲགས་གཏང་
ནི་ལུ་ཡང་ཕན་ཐོགས་བྱུང་ཡོདཔ་ཨིན།

རྣམ་རྒྱལ་ཆོས་གླིང་གཟིམ་ཅུང་།

རྟ་ལོག་གཙུག་ལག་ཁང་ལས་ཡར་ལྟ་སྟེ་ དུས་ཡུན་སྐར་མ་༡༠དེ་ཅིག་
འགྱོ་དགོ་པའི་ ས་གནས་སྤང་དཀར་པོ་ལུ་ གྲུབ་ཐོབ་གོང་མ་མང་
རབས་ཀྱིས་ཞབས་བཅགས་བྱིན་གྱིས་བརླབས་གནང་པའི་ཁར་ ལྷག་

པར་དུ་ ཞབས་དྲུང་འཇིགས་མེད་གྲགས་པ་མཆོག་གིས་ སྒྲུབ་པ་ཉམས་
སུ་བཞེས་ས་ དབེན་པའི་གནས་ཁྱད་པར་ཅན་ཅིག་ཨིནམ་ལས་ ཞབས་
དྲུང་འཇིགས་མེད་ཆོས་རྒྱལ་མཆོག་གིས༌ གནམ་ལོ་ཆུ་ཕོ་འབྲུག་ལོ་སྤྱི་ལོ་
༡༩༠༤ལུ༌ ཐོག་ཚད་གཉིས་འབད་མི་གཟིམ་ཅུང་གསར་བཞེངས་གནང་
སྟེ་ ནང་རྟེན་རྒྱུ་གསེར་ལས་གྲུབ་པའི་ཇོ་བོ་གསུང་བྱོནམ། རྒྱུ་དངུལ་
ལས་གྲུབ་པའི་ཨོ་རྒྱན་རིན་པོ་ཆེ། སྨན་སྐུ་སྤྱན་རས་གཟིགས། གུ་རུ་
མཚན་བརྒྱད་ཚུ་ཞལ་བཀོད་གནང་སྟེ་བཞེངས། ཕྱག་ལུ་ཡོད་པའི་ནང་
རྟེན་ཁྱད་འཕགས་ཅན་ཚུ་གཟུངས་གཞུག་ཕུལ་གནང་། ལྷ་ཆེན་དབང་
ཕྱུག་དགོན་སྡེའི་སྲུང་མ་སྦེ་བསྐོས་ཏེ་ ལྷ་ཆེན་དབང་ཕྱུག་འདོད་དགུའི་
ཆར་འབེབས་ཟེར་མི་ གསོལ་ཁ་གསར་བརྩམས་མཛད་ཡོདཔ་མ་ཚད། 

ཞབས་དྲུང་རིན་པོ་ཆེ་ཁོ་རང་ཚོགས་དབུར་བཞུགས་ཏེ་ རབ་གནས་
གནང་སྦེ་ གཟིམ་ཅུང་རྣམ་རྒྱལ་ཆོས་གླིང་ཟེར་མཚན་གསོལ་ནུག།

རྣམ་ཐར་ནང་ལུ་ གཟིམ་ཅུང་རྣམ་རྒྱལ་ཆོས་གླིང་བཞེངས་པའི་
ལོ་འདི་ གནམ་ལོ་ཆུ་ཕོ་འབྲུག་ལོ་ལས་ ཤིང་ཕོ་འབྲུག་ལོ་ཚུན་ཟེར་
བཀོད་དེ་ཡོད་མི་འདི་ ཆུ་ཕོ་འབྲུག་ལོ་མེན་པ་ ཤིང་མོ་སྦྲུལ་ལོ་མེན་
ན་ཟེར་མནོཝ་མས། ག་ཅི་སྨོ་ཟེར་བ་ཅིན་ དུས་ཚོད་དེའི་སྐབས་ལུ་ 
ཞབས་སར་གཏན་རྐྱང་ཕྱག་ཞུ་མི་དང་ སྦྱིན་བདག་ལེ་ཤ་ཡོདཔ་ལས་
བརྟེན་ གཟིམ་ཅུང་གསར་བཞེངས་ནང་ ཞབས་ཏོག་ཞུ་མི་ལེ་ཤ་འོང་ནི་
ཨིནམ་མ་ཚད། བར་སྐབས་ཅིག་ཁར་ཉམས་གསོ་ཞུ་མི་འདི་ལུ་ཆ་དཔག་
ལྟ་བ་ཅིན་ སྔོན་མ་གི་གཟིམ་ཅུང་འདི་སྦོམ་ར་མེདཔ་ལས་ ལོ་ངོ་གཅིག་
གི་ནང་འཁོད་གྲུབ་སོངཔ་བཟུམ་ཅིག་ཨིན་རུང་ ང་རའི་རྣམ་རྟོག་གི་ལྕུག་
གུ་བཟུམ་ཅིག་ཨིནམ་ལས་ མཁས་དབང་རིག་པའི་སད་ཀྱིས་བཅོམ་
གནང་ཟེར་ཞུ་ནི་ཨིན།

ནོར་བུའི་རྫིང་གི་སྒྲུབ་ཆུ།

རྟ་ལོག་གཙུག་ལག་ཁང་གི་གཡོན་ཁ་ཐུག་ ལུང་པའི་ནང་ལུ་ སྔོན་མ་
ལས་ཆུ་མིག་ཅིག་ཡོད་མི་འདི་ བར་སྐབས་ཅིག་ཁར་སྐམ་སོང་པའི་སྐོར་
ལས་ ཞབས་དྲུང་འཇིགས་མེད་གྲགས་པ་ལུ་དགོངས་སྐོར་ཞུཝ་ད། ས་

གཏིང་རིངམོ་སྦེ་བརྐོ་དགོ་པའི་བཀའ་གནངམ་ལས་བརྟེན་ ཕྱག་ཞུ་
མི་ཚུ་གིས་ མི་གཟུགས་ལྷགཔ་ཅིག་རྐོ་རུང་ ས་སྐམ་རྡོ་སྐམ་དེ་ར་མ་
གཏོགས་ ཆུའི་རླན་ཅིག་ར་མེདཔ་ལས་ རེ་ཐག་ཆད་དེ་སྙན་འབུལ་ཞུཝ་
ད། ཞབས་དྲུང་འཇིགས་མེད་གྲགས་པ་གིས་ ཆོས་སྐྱོང་སྲུང་མ་ཚུ་ལུ་
ཐུགས་ཁྲོས་པའི་ཚུལ་བསྟན་ཏེ་	  ཆུ་འཕྲལ་ར་གཏང་པ་ཅིན་ ཧ་བོ་
གངས་ལས་དཀར་བའི་དཔེ་དང་། དེ་མིན་པ་ཅིན་རོང་པོ་རྫ་ལས་གནག་
པའི་དཔེ་བཟུམ་ཅིག་འོང་ཟེར་གསུངས་ཚརཝ་ཅིག་ ཆུ་མིག་ཅིག་ཐོན་མི་
འདི་གིས་ ཡུདཔ་ཐེངས་ཅིག་ལུ་རྫིང་འཁྱིལ་ནུག།

ཞབས་དྲུང་རིན་པོ་ཆེ་གིས་ཐུགས་སྨོན་དང་བཅསཔ་སྦེ་ ཀླུ་རྫས་
ཀླུ་སྨན་བཏབ་སྟེ་བསང་མཆོད་དང་ ཁྲུས་གསོལ་གནང་ཚརཝ་ཅིག་ 
མཚོ་རྫིང་ནང་ལས་ནོར་བུ་ཅིག་གཏེར་ལས་བཞེས་མི་འདི་ རྟ་ལོག་
གཙུག་ལག་ཁང་གི་ནང་རྟེན་གྱི་གྲས་ཁར་ཡོདཔ་ཨིན་པས། དེ་ལས་ཚུར་
ས་གནས་ཀྱི་མིང་ཡང་ ནོར་བུའི་རྫིང་ཟེར་སླབ་སྲོལ་བྱུང་ནུག།	

རྣམ་རྒྱལ་གཟར་ཅུང་སྒྲུབ་ཆུ།

ཞབས་དྲུང་འཇིགས་མེད་ཆོས་རྒྱལ་མཆོག་ རྟ་ལོག་གཡུས་ཚན་གྱི་འོག་
ལུ་སྤང་ཐང་ཅིག་ནང་ ཁམས་བསངས་ལུ་བྱོན་ཏེ་བཞུགསཔ་ད་ ཕྱག་
གཡོག་ཚུ་ལུ་ སྔོན་གྱི་དུས་ལུ་ རྣལ་འབྱོརཔ་གསུང་དབང་རབ་རྒྱས་

དང་ དངོས་སློབ་ཚུ་གིས་བཞེངས་པའི་ རྣམ་རྒྱལ་མཆོད་རྟེན་གྱི་བྱིན་
རླབས་ཀྱིས༌ རྣམ་རྒྱལ་མའི་སྒྲུབ་ཆུ་ ས་འོག་ལས་བརྒྱུད་དེ་འཐོན་འོང་
ཟེར་གསུངས་ཏེ་ ཕྱག་འཁར་ས་ཁར་བརྡབས་ཙམ་ཅིག་གིས་ སྒྲུབ་ཆུ་
ཡ་མཚན་ཆེས་ཏོག་ཏོ་སྦེ་བཏོན་གནང་སྟེ༌ རྣམ་རྒྱལ་གཟར་ཅུང་ཟེར་སླབ་
སྲོལ་བྱུང་ཡོད་རུང་། ཁ་རྒྱུན་ཅིག་ལས་འབད་བ་ཅིན་ ཞབས་དྲུང་རིན་པོ་
ཆེ་གིས་ ས་གོ་དེ་ཁར་སྒྲུབ་ཆུ་བཏོན་གནང་སྟེ་བཞུགསཔ་ད་  རྟ་ལོག་
གཡུས་ཚན་ནང་ལས་ ཨམ་རྣམ་རྒྱལ་ཟེར་མི་ཅིག་གིས་ ཕྱག་མཇལ་གླི་
བང་ཅུང་གང་འབག་སྟེ་ མཇལ་བར་འོང་པའི་རྟེན་འབྲེལ་ལུ་བརྟེན་ མིང་
ལས་དྲངས་ཏེ་ རྣམ་རྒྱལ་གཟར་ཅུང་ཟེར་བཏགས་གནང་པའི་ལོ་རྒྱུས་
འདུག། 

བྱག་ཧོངས་ཀྱི་སྒྲུབ་ཆུ།

ཁ་རྒྱུན་དང་འཁྲིལཝ་ད་ ཞབས་དྲུང་འཇིགས་མེད་ཆོས་རྒྱལ་དང་ཕྱག་
གཡོག་ཚུ་ གཟིམ་ཅུང་འོག་མ་ལྷ་ཁང་གི་སྦོ་ལོགས་ཁར་ ཁམས་
བསངས་ལུ་བཞུགསཔ་ད་ གཙུག་ལག་ཁང་ལུ་ཕྱག་ཐལ་མོར་སྦྱར་ཏེ་
ཐུགས་སྨོན་གནང་བཞུགས་ཞིན་ན་ མ་འོངས་མི་རབས་ཚུ་གིས་ ཡིད་
ཆེས་ཀྱི་དོན་ལུ་ སྒྲུབ་ཆུ་ཅིག་བཏོན་དགོ་པས་ཟེར་གསུངས་ཏེ་ ས་སྐམ་
རྡོ་སྐམ་སི་སི་ཤིང་གི་རྩ་བར་ ཡ་མཚན་ཆེས་ཏོག་ཏོ་སྦེ་སྒྲུབ་ཆུ་བཏོན་



རྟ་ལོག་ཚེས་བཅུའི་སྔར་ཁྱུན་སྙིང་གི་མུན་སེལ།

73

གནང་ཡོདཔ་ཨིན་པས། སྔོན་མ་ས་གོའི་མིང་དཀར་ཞིང་སྡིངས་ཟེར་སླབ་
དོ་ཡོདཔ་ཨིན་རུང་ དེ་ལས་ཚུར་སྒྲུབ་ཆུ་ཟེར་དར་ཁྱབ་སོང་ནུག།

རྟ་ལོག་གི་མི་རབས་བྱུང་ཚུལ།

གནད་དོན་ངོ་མ་དགོན་སྡེ་ཆགས་རབས་དང་ ཚེས་བཅུའི་བྱ་སྒོའི་
ལམ་ལུགས་སྐོར་ལས་ཨིནམ་ལས་ མི་རབས་བྱུང་ཚུལ་གྱི་སྐོར་ལས་
འབྲི༌དགོཔ་མེད་རུང། ཆུ་འགྱོ་བའི་ཞོར་ཁར་རང་འཐག་དྲུད་ཟེར་དོ་
བཟུམ་ ཞོར་ཁར་མདོར་བསྡུས་ཅིག་ཞུ་བ་ཅིན་ བར་སྐབས་ཅིག་ཚུན་
ཚོད་ མིའི་རྒྱུ་འགྲུལ་མེད་པའི་ས་ཁོངས་ཅིག་ཨིན་རུང་། གོང་མའི་ལུང་
བསྟན་དང་ ཆོས་སྐྱོང་གི༌བསྐུལ་མ་ལུ་བརྟེན་ རྣལ་འབྱོརཔ་གསུང་དབང་
རབ་རྒྱས་ཀྱིས་ གདན་ས་ཕྱག་བཏབ་སྟེ་སྒྲུབ་པའི་སྡེ་དར་ཞིང་རྒྱས་
ཞིན་ན་ལས་	 བུ་སློབ་མང་རབས་ཅིག་བྱུང་ཡོདཔ་མ་ཚད། ཞབས་
དྲུང་འཇིགས་མེད་གྲགས་པ་གིས་ གདན་ས་བཟུང་ཞིན་ན་ལས་ ཤར་
ནུབ་སྡེ་བཞི་ལས་ ཞབས་སར་ཕྱག་ཞུ་མི་ཚུ་གིས་ གཙུག་ལག་ཁང་གི་
འོག་ལས་མར༌	 བཟོ་བཀོད་ཅོག་འཐད་པའི་མཚམས༌ཁང༌ དར་ཁྱམས་
རྐྱབ་སྟེ༌ ཆོས༌ཁྱལ༌རྒྱུག་སྟེ་སྡོད༌མི༌དང༌། དགོན༌པའི༌མཇུག༌ལུ༌གཡུས་
ཚན་བཟུང་ཞིན་ན་ལས་ བླ་མའི་གྲྭ་པའི་གདངས་ར་ཟེར་ཡོངས་གྲགས་
སོང་ནུག།

	རྟ༌ལོག༌ལུ༌སྒོམ༌སྡེ༌ལོགས༌སུ༌བཙུགས༌ཏེ༌མེད༌རུང༌ བུཚ༌ 
གཞོན༌སྐྱེས༌ཚུ༌བླ༌སློབ༌ཚུ་གི་ཞབས༌སར༌ སྦྱོར༌ཀློག༌ཚིག༌སྡུད༌དང༌ དཀྱི
ལ༌ཆོག༌གི༌ཕྱག༌ལེན༌ལྷབ༌བཅུག༌སྟེ་ གཙུག་ལག་ཁང་ལུ་ཟླ་རིམ་གྱི་
འབུམ་སྡེ་བཟུང་མི་ཚུ༌ལུ༌	 རང་ལྟོ་པའི་ཆོསཔ་ཟེར་སླབ་སྲོལ༌བྱུང༌ནུག 
དུས་མཆོད་འབུམ་སྡེ་ཡོད་པའི་སྐབས་ལུ་མ་གཏོགས་ དེ་མིན་གཙུག་
ལག་ཁང་ལུ་ ཞབས་ཏོག་ག་ཅི་ར༌ཞུ་དགོཔ་འཐོན་རུང་ འཚོ་བ་རང་
གིས་འགྲིགས་ཏེ་ཟ་དགོ་ནི་འདི་གིས་ རང་ལྟོ་པའི་ཆོསཔ་ཟེར་སླབ་
དོ༌ཡོདཔ༌ཨིན༌པས། ད༌རུང༌གཞུང་གྲྭ་ཚང་ནང་ལས་ སྐུ་མཚམས་
གནང་སྟེ་བཞུགས་མི་ཚུ་ལུ་ མཚམས་བཞུགསཔ་ཟེར་ ཆོས་པའི་སྡེ་
ཁག༌གཉིས་སྦེ་ཡོདཔ་ཨིན་པས།

དགོན་པའི་ལམ་ལུགས།

ཞབས་དྲུང་འཇིགས་མེད་གྲགས་པ་དགོངས་པ་རྫོགས་པའི་ཤུལ་ བར་
སྐབས་ཅིག་ཁར་ རྟ་ལོགཔ་ཕོ་རྒྱ་གཞོན་སྐྱེས་ཚུ་གིས་ གོང་མའི་ཞབས་
སར་ལྟོ་གཟན་སྦེ་མགོ་བཏགས་ཡོདཔ་མ་ཚད་ ཨམ་སྲུ་ཚུ་གིས་ཡང་ 
འཚོ་སྐྱོང་གི་དོན་ལུ་ ས་ཕྱོགས་གཞན་ཁར་ ལཱ་འབད་བར་འགྱོ་མི་མང་
སུ་ཐོན་ནི་འདི་གིས་ རྟ་ལོག་གཙུག་ལག་ཁང་ལུ་ ཞབས་ཏོག་ཞུ་ནི་ལུ་
ཐབས་ཆག་བྱུང་ཡོད་རུང་། ཤུལ་མ་ཞབས་དྲུང་འཇིགས་མེད་ཆོས་རྒྱལ་ 

དགོན་སྡེ་དེ་ནང་བྱོན་ཞིནམ་ལས་ བླ་མའི་གྲྭཔ་ཕྱི་སྐོརཔ་དང་ ནང་
སྐོརཔ་ཆ་ཁྱབ་ཀྱིས་ ལྷག་བསམ་རྣམ་དག་གི་སྒོ་ལས་ གཙུག་ལག་
ཁང་ལུ་ ཞབས་ཏོག་ཞུ་དགོཔ་གལ་ཆེ་བའི་སྐོར་ཕྱག་ཐམ་དང་བཅསཔ་
སྦེ་ གྲྭ་པའི་སྐུ་དྲུང་ལུ་གནང་མི་བཀའ་ཤོག་འདི་ དཔར་བཏབ་སྟེ་
བཙུགས་ཡོད་རུང་ དུམ་གྲ་ཅིག་ཆུང་སོངཔ་ལས་ གསལ་ཏོག་ཏོ་སྦེ་
མཇལ་མ་ཚུགས་མི་དེ་ ག་ར་གིས་མཁྱེན་ཐབས་ལུ་དམིགས་ཏེ་ རྫོང་
ཁའི་ནང་བྲིས་ཡོད། གསང་གླིང་དགའ་ཚལ་དབེན་པ་ལུ་ ངག་དབང་
འཇིགས་མེད་གྲགས་པ་སྐུ་དངོས་ ཞབས་སྤྲུལ་རིམ་བྱོན་བཞུགས་པའི་
གཙུག་ལག་ཁང་ཁྱད་འཕགས་བྱིན་ལྡན་འདི་ནང་ ཞབས་ཏོག་ཞུ་དགོཔ་
ངེས་བདེན་ཨིན། སྟོད་སྨད་ཕྱེ་སྟེ་ གཙུག་ལག་ཁང་གི་ཉེ་འདབས་ལུ་	
གྲྭ་ཚང་ལས་བྱོན་མི་མཚམས་པ་བཞུགས་ས་དང་། དགོན་པའི་མཇུག་ལུ་ 
གྲྭཔ་ནང་སྐོརཔ་ཁྱབ་སྡོད་ཆོགཔ་བཟོ་ཡོདཔ་ཨིན་རུང་། བར་སྐབས་ཅིག་
ལས་ རྟ་ལོག་རྫོང་དཔོན་གྲྭཔ་གྲྭ་རྐྱང་ཁར་ཐུག་སྟེ་ མགོ་ནོན་མ་ཚུགས་
པར་ ཕོ་རྒས་ཡོད་རིགས་ཀྱིས་ རྫོང་ཁག་ལུ་སྒར་ལྟོའི་གྲས་འཛུལ་
ཡོདཔ་ལས་ གཙུག་ལག་ཁང་ལུ་ ཞབས་ཏོག་ཕྱག་ཕྱིད་ཞུ་མི་རྩ་ལས་
ལང་མ་ཚུགས་པར་ སྔར་ཡབ་མེ་གོང་མའི་རྗེས་འཛིན་ ཞབས་སྤྲུལ་རང་
གིས་ གཙུག་ལག་ཁང་གི་ཞབས་ཏོག་ཞུ་དགོཔ་གལ་ཆེ་བའི་སྐོར་ལས་ 
རྩིས་བདར་མ་མཛད་ཐབས་མིན་འདུག། 

དུས་ད་རིས་ལས་འགོ་གཟུང་སྟེ་ ཕོ་སྐྱེས་ཀྱི་རིགས་ཨ་ལོ་བུཚ་
གཅིག་ཡང་ རྫོང་ཁག་གཞན་ཁར་ སྒར་ལྟོའི་གྲས་འཛུལ་མི་ཆོགཔ་
མ་ཚད། ཨམ་སྲུ་ཆ་ཁྱབ་གོམས་ཐེངས་གང་ ཕྱི་ཁར་འགྱོ་མི་འཐོན་པ་
ཅིན་ འབའ་ཆད་ཏི་རུབ་ཁལ་བཅུ་ཐམ་བཞེས་ནི་གུ་ཐག་ཆོད་ཡོདཔ་
ལས་གསོལ་བཏབ་མེད། བླ་མའི་གྲྭཔ་ཚུ་གིས་ཧེ་མ་བཟུམ་སྦེ་ རང་
སོའི་ས་གཞི་ཁང་ཁྱིམ་ཚུ་ལེགས་ཤོམ་སྦེ་བདག་འཛིན་འཐབ་སྟེ་ དོས་
སྐྱེལ་འུར་ལཱ་གི་ཕྱག་ཕྱིད་གང་དྲག་ཞུ་དགོཔ་མ་ཚད་ དུ་པ་གནམ་གཏོང་
མེ་འཕུ་ཡོད་རིགས་ཀྱིས་ རྫོང་སེལ་འུར་ལཱ་རྐྱབ་དགོཔ་ཚུ་ མདའ་ཐེག་
པ་དང་ མདུང་ཐེག་པ་གིས་མདུང་ཟེར་བའི་དཔྱེ་དང་འདྲཝ་སྦེ་ རྫོང་
དཔོན་དང་ སྐུ་དྲུང་གིས་འོས་འབབ་བལྟ་སྟེ་ ནམ་དུས་དང་བསྟུན་པའི་
དོས་སྐྱེལ་འུར་ལཱ་ཚུ་ ཁྱལ་པའི་སྟབས་བདེ་སྡུག་དང་བསྟུན་ཏེ་བརྡ་སླབ་
ད་ ངན་པ་ལང་ཤོར་ཐལ་ཏེ་ ཉན་མ་བཏུབ་པའི་གནད་རེ་ཤར་ཏེ་ ཕྱག་
ཕྱིད་ཞབས་ཏོག་དེ་ཙམ་ཅིག་ཡང་ཞུ་མ་ཚུགས་པ་ཅིན་ གཞི་བཅགས་ཏེ་
སྡོད་དེ་དོན་མེད་ཨིནམ་ལས་ དེ་ལུ་འབའ་ཆད་ཏི་རུབ་ཁལ་ལྔ་རེ་བཞེས་
དགོཔ་ཡངས་ཆགས་མེད་མི་དེ་ འགྱུར་བ་མེད་པའི་དོན་ལུ་ གྲྭཔ་ཕྱི་
ནང་གཉིས་ཀྱི་ཁྱལཔ། ཁྲལ་མ་ཕོག་མི་ཟུར་པ། གཞན་ཡང་མེ་འཕུ་དུ་
པ་གནམ་གཏོང་གོ་རིམ་མ་འཛོལ་བར་ ཁ་གསལ་མིང་ཐོར་བཀོད་པའི་
ནང་གསེས་ རྟ་ལོག་གྲྭ་ཁོངས་ལུ་ བཟའ་ཚན་བསྡོམས་༥༨ ཡངས་མུ་

དགོན་པའི་གྲྭ་ཁོངས་ལུ་ཁྱལཔ་༥ སྣང་གསལ་དགོན་པར་༡༥ སྦུལ་སྒང་
ལུ་བླ་མའི་གྲྭཔ་ཁྱལཔ་༡༢ ཡུང་མ་གུ་ལུ་༢ ལཔ་རྩ་ཁ་ལུ་༩ ཝ་ལ་ཁར་
༡༠ འདམ་ཕྱི་ལུ་༨ སྦལ་གླང་བྲག་ལུ་ཁྱལཔ་༥རྩིསཔ་དང་ བླ་མའི་གྲྭཔ་
ནང་སྐོརཔ་དང་ ཕྱི་སྐོརཔ་བསྡོམས་ཀྱི་ཁྱལཔ་༡༢༥ཡོད་མི་ཚུ་གིས་ བུ་
ལོན་སྤྲོད་ལེན་དང་ ས་ཆ་ཉོ་བཙོང་འབད་མི་ཆོགཔ་མ་ཚད་ ཕར་ཚུར་འོང་
མི་གིས་གོང་མའི་མཚན་རྙ་བར་བཀལ་ཏེ་ དོ་སྐྱེལ་འུར་ལཱ་རྒྱུག་དགོ་པའི་
ལོ་རྒྱུས་སླབ་མི་འདུག ད་ལས་ཕར་ཕུག་ རྗེ་རང་གི་བཀའ་ཐམ་མེད་པར་ 
དོ་ཕུད་རྡོག་གཅིག་ཡང་སྐྱེལ་མི་དགོ་པའི་བཀའ་དྲིན་བསྐྱངས་གནང་། 

གཞན་ཡང་མི་ངོམ་རེ་རེ་གཉིས་གཉིས་ཀྱིས་སྨྱོ་ཆང་ལོངས་སྤྱོད། 
ངན་པའི་དབང་ལུ་ཐལ་ཏེ་ བཀའ་ལུ་མ་གནསཔ་འབྱུང་ཚེ་ རྒྱུད་བསྐུལ་
འབད་མི་དང་ ཉན་མི་ཚུ་ལུ་ཉེས་བྱ་ཏི་རུབ་ཁལ་ལྔ་བཞེས་ཆོག་པ་བཅས་ 
མི་མངོན་ནམ་མཁའི་དབྱིངས་ལས་གཟིགས་པའི་སྐུ་དངོས་ཆེན་པོ་ དེའི་
རྟེན་དང་བསྟན་པ་སྲུང་བའི་ཆོས་སྐྱོང་དཔལ་ཀུན་ཏུ་བཟང་པོའི་ཐུགས་
སྤྲུལ་ སྲིད་གསུམ་ཟ་བར་བྱེད་པའི་སྲོག་བདག་ཆེན་པོས་ ལེགས་ཉེས་
ཀྱི་དབྱེ་བ་ཕྱེ་སྟེ་ ངན་པ་ཆ་ཁྱབ་ཚར་གཅོད་པའི་མཐུ་སྟོབས་བཏོན་པར་
མཛོད་ཅིག།	 ཁྲམ་འདྲ་གཉིས་ཡོད་པའི་ འདྲ་གཅིག་ཕྱག་བཞག་
དང་།	 འདྲ་གཅིག་གྲྭ་པའི་སྐུ་དྲུང་རིམ་བརྒྱུད་ལུ་གནང་བའི་ལག་ཁྱེར། 
ཟེར་ཕྱག་དམ་དམར་ཐམ་ཅནམ་བཀོད་དེ་འདུག།

ཞབས་དྲུང་འཇིགས་མེད་ཆོས་རྒྱལ་མཆོག་ ཤར་ཕྱོགས་མོང་སྒར་
ལས་གོང་མའི་གདན་ས་ལུ་བྱོན་པའི་སྐབས་ ཕྱག་ཞུ་འོངས་མི་ཚུ་གིས་
ཡང་ ལོག་མ་འགྱོ་བར་ རྟ་ལོག་ལུ་གཞིས༌བཅའ་སྟེ་སྡོད་ཡོདཔ་ཨིན་
པས། ལེགས་བཤད་ལས། སྐྱེས་བུ་ཡོན་ཏན་ལྡན་གྱུར་ན། །མ་བསྡུས་
པ་ཡང་ངང་གིས་འདུ། །དྲི་ལྡན་མེ་ཏོག་རྒྱང་རིང་ཡང་། །བུང་བ་སྤྲིན་
གྱིས་ཚོགས་བཞིན་འཁོར། །ཟེར་དོ་བཟུམ་སྦེ་ རྒྱབ་ཁབ་ཀྱི་ལུང་ཕྱོགས་
ཐདམ་ཐད་ཁ་ལས་ ཞབས་སར་ཆོས་ཞུ་བར་འོང་མི་དང་ ཕྱག་ཞུ་ནིའི་
རེ་འདོད་བསྐྱེད་མི་ཐང་མེདཔ་ཅིག་ལྷོད་མི་ཚུ་གིས་ གཞིས་བཅགས་
ཏེ་སྡོད་ཞིན་ན་ལས་	 མི་རློབས་ཡར་འཕར་འགྱོ་བའི་སྟབས་ཀྱིས་ 
ལ་ལུ་གིས༌བྱ་དང༌ཕགཔ་གསོ་སྟེ་ འཇིག་རྟེན་པའི་གྲོང་གཡུས་བཟུམ་
ཅིག་གི་གནས་སྟངས་ལུ་ཐུག་སྡོདཔ་ད།	 ཞབས་དྲུང་འཇིགས་མེད་
ཆོས་རྒྱལ༌གྱིས༌བཀའ༌ཁྱབ༌གནང༌མི༌ནང༌ རྒྱལ་བ་གོངམ་མང་རབས་
ཅིག་གིས་ བྱིན་གྱིས་བརླབས་པའི༌དགོན་སྡེ་ཁྱད༌པར༌ཅན༌འདི་ནང་ བྱ་
ཕག་སེམས་ཅན་རྩ་ལས་གསོ་མི་ཆོགཔ་མ་ཚད། ལྷག་པར་དུ་ དཔལ་
ལྡན་བླ་མ་ངག་དབང་འཇིགས་མེད་གྲགས་པ་ ཐུགས་དམ་རིམ་གཉིས་
ཀྱི་རྣལ་འབྱོར་ལུ་བཞུགས་ཡོདཔ་ལས་ གུས་བཀུར་གྱི་ཆེ་བ་བསྟོད་པའི་
བརྡ་མཚོན་ལུ་ གཙུག་ལག་ཁང་གི་མཐའ་འཁོར་ལུ་ མགུ་ལུ་ཞྭམོ་
བཙུགས་ནི། དོར་རྐྱང་གྱོན་ནི། ཁོལ་སྟོད་བཤུབ་ནི། དོན་མེད་ཀྱི་སྐད་

དང་ ཕྱྭ་དང་ཧུ་སྐད་རྐྱབ་མི་ཆོག་པའི་སྐོར་ ཕྱག་ཐམ་དང་བཅསཔ་སྦེ་
བཀོད་གནང་ནུག།

རྟ་ལོག་དགོནམ་གོང་མ་གཡུས་ཚན་ནང་ ལོ་ཆོག་གཏང་བའི་
སྐབས་ གནས་པའི་དར་ཁ་ཁྱིམ་ཐོག་གུ་བཀལ་མི་ཆོགཔ་ཨིན་པས། 
སྤྱིར་བཏང་གཙུག་ལག་ཁང་གི་ཉེ་འདབས་ལུ་ དེ་སྦེ་བཀལ་མི་ཆོག་པའི་
ལོ་རྒྱུས་བཤད་ནི་ཡོད་རུང་ གཙོ་བོ་འདི་ ཞབས་དྲུང་འཇིགས་མེད་
གྲགས་པའི་སྐུ་གདུང་རིན་པོ་ཆེ་བཞུགས་ཡོད་ནི་འདི་གིས་ ཆེ་བསྟོད་དང་
གུས་བཀུར་གྱི་དོན་ལུ་ དུས་ཚོད་དེ་བསྒང་བྱུང་བྱུངམ་མེན་ན་ཟེར་མནོཝ་
མས། 

ན་འཐན་སྦེ་དབྱེ་བ་དཔྱད་དེ་ལྟཝ་ད་ རྟ་ལོགཔ་མི་རབས་རིམ་
ཐེངས་གསུམ་དེ་ཅིག་གི་ཧེ་མ་གི་མི་བརྒྱུད་ཚུ་ མོང་སྒར་དགྲ་མེད་རྩེ། 
མོང་སྒར་རྩྭ་མང་། སྐུར་སྟོད། གཞལམ་སྒང་། དར་དཀར་ན། མགར་
ས། སྤ་རོ། ཧཱ། ཤར་ལས་ཡོདཔ་ཨིན་པས། ག་ཅི་སྨོ་ཟེར་བ་ཅིན་ ལོ་
ཆོག་གཏང་པའི་སྐབས་ ལུང་ཕྱོགས་སོ་སོའི་གནས་བདག་གཞི་བདག་
མ་ཚུ་གཏོར་གྲལ་བཙུགས་ཏེ་	 གསོལ༌མཆོད༌ཕུལ༌སྲོལ་ཡོད་མི་
དེ་གིས་བདའ་ཟུནམ་མ་ཚད་ ཞབས་དྲུང་རིམ་བྱོན་ཚུ་གིས་གནང་པའི་
བཀའ་ཤོག་ནང་ཡང་ རྟ་ལོག་བླ་མའི་གྲྭཔ་ཚུ་མང་ཤོས་ཅིག་ རང་སོའི་
སྐྱེས་གཡུས་ཀྱི་མིང་དང་སྦྲགས་ཏེ་ཡོད་ནི་དེ་གིས་ཡང་ཧ་གོ་ཚུགས་པས།

འཚོ་བ་སྐྱོང་ཐངས།

རྟ་ལོག་གཡུས་ཚན་དེ་ རྒྱ་མཚོའི་གནས་ཚད་ལས་ མཐོ་ཚད་མི་ཀྲར་
༡༥༠༠གི་བར་ན་ཆགས་ཏེ་ཡོདཔ་མ་ཚད་ དང་ཕུ་ཞིང་ཆུའི་དཀའ་ངལ་ལུ་
བརྟེན་ བྱཱ་ལཱ་འབད་སྲོལ་མེདཔ་མ་གཏོགས་ འབྲུ་སྣ་གཞན་གྱི་རིགས་
ཚུ་འཚོ་ཚུགས་དོ་ཡོདཔ་ཨིན་རུང་། ཞབས་དྲུང་འཇིགས་མེད་གྲགས་
པའི་སྐུ་ཐོག་ལུ་ སྟོན་ཐོག་གཙོ་བོ་གེ་ཛ་ཨིནམ་ལས་ རྒྱལ་ཁབ་ནང་རྟ་
ལོག་པའི་གེ་ཛ་སྲིབ་ཟེར་ མིང་གཏམ་ཅན་ཅིག་སྦེ་ཆ་བཞགཔ་ཨིན་པས། 
ཨིན་རུང་བར་སྐབས་ཅིག་ལས་ ལུང༌པའི༌ཡར༌རྒྱས༌ཀྱི༌འགྲོས༌དང༌བསྟུན༌
ཏེ༌ སྟོད་པའི་ས་དང་སྤུ་ན་ཁའི་ས་ཁོངས་ནང་ བྱཱ་ཞིང་མཁོ་སྒྲུབ་འབད་དེ་ 
བྱཱ་ལ་འབད་སྲོལ་ཡོདཔ་ཨིན་པས།། 

ལེའུ་གསུམ་པ་རྟ་ལོག་ཚེས་བཅུ་གཞི་བཙུགས་དང་བྱ་

སྒོའི་རིམ་པ།

ཞབས་དྲུང་ཐུགས་སྤྲུལ་གསུམ་པ་ངག་དབང་འཇིགས་མེད་གྲགས་པ་
གིས་ རྟ་ལོག་གཙུག༌ལག་ཁང༌གི༌དབུ་རྩེ་ཉམས་གསོ་དང་ མཐའ་
བསྐོར་ཁྱམས་གསར་གྲུབ་ཀྱི་རབ་གནས་དང་འབྲེལ་ཏེ་ རྟ་ལོག་ཚེས་
བཅུ་གཞི་བཙུགས་གནང་ནིའི་ཐུགས་བཞེད་ཀྱིས་ ཤཝ་ཤ་ཁྱི། ཨ་ལྕོ་
ཕན་ཏོག་གི་ཞལ་འབག༌དང༌འཆམ་ཆས་ཀྱི་རིགས་ཚུ་ ཡིད་ངེས་ཐིང་ངེ་
སྦེ་མཁོ་སྒྲུབ་གནང་ཚརཝ་ད། ཚེས་བཅུ་ག་དེ་སྦེ་མཇལ་ཁ་གནང་ཚུགས་
འོང་ག་ཟེར་ ཐུགས་ཚ་གྱང་བཞེས་པའི་ལོ་རྒྱུས་གསུངས་ཏེ་ར་བཞུགས་
དོ་ཡོདཔ་ཨིན་པས།	 ལོ་རྒྱུས་དང་འཁྲིལ་བ་ཅིན་ ཞབས་དྲུང་
འཇིགས་མེད་གྲགས་པ་གིས་ ཤེལ་རྔ་མདའ་ལྟོང་དགོན་པའི་ཤ་བའི་
ཞལ་འབགཔ་	 གཏེར་མ་འདི་ལེན་པར་བཏང་ཞིན་ན་ དཔྱེ་དེ་ལུ་
གཟིགས་ཏེ་ཤ་བའི་འབགཔ་ཅོག་ར་ཐདཔ་དབྱེ་བ་ཕྱེ་མ་ཚུགསཔ་ཅིག་
བཟོ་མི་དེ་	 མདའ་ལྟོང་དགོན་པར་བསྐྱལ་བཏང་རུང་། དཀོན་
གཉེར་གྱིས་ ཤའི༌འབགཔ་འདི་ལག་ཧིང་བསྒྱུར་ཏེ་ལེགས་ཤོམ་སྦེ་ལྟཝ་
ད༌ མ་མཁལ་འོག་ལུ་ཀྲམ་མེད་ནི་འདི་གིས་ གཏེར་མ་གི་ཤཝ་གི་ཞལ་

འབགཔ་མེནམ་བདའ་ཟུན་ཏེ་ ལོག་སོར་འབག་ཤོག་ཟེར་བསྐྱལ་བཏང་
ནུག ཨིན་རུང་ཞབས་དྲུང་འཇིགས་མེད་གྲགས་པ་གིས་ ཤཝ་གི་ཞལ་
འབགཔ་འདི་ མ་མཁལ་གྱི་འོག་ལུ་ཀྲམ་རྐྱབ། ཚོན་ཡིད་ངེས་ཐིང་ངེས་
སྦེ་སྒྲོན་ཏེ་ དབྱེ་བ་ཕྱེ་མ་ཚུགསཔ་བཟོ་སྟེ་བསྐྱལ་བཏང་ནི་འདི་གིས་ ངོ་
མ་ཨིན་པའི་ཡིད་ཆེས་འདྲོངས་སོ་ནུག གཏེར་ལས་བྱོན་མི་ཤཝ་གི་ཞལ་
འབགཔ་འདི་ ལོག་བསྟར་རྟ་ལོག་ཚེས་བཅུའི་སྐབས་མཇལ་ཁ་གནང་མི་
དེ་ཨིན་པས།

ཞབས་དྲུང་འཇིགས་མེད་གྲགས་པའི་ཞལ་བཀོད་དང་བསྟུན་  
རྟ་ལོགཔ་བུཚ་གཞོན་སྐྱེས་རིག་པ་དྭངས་དྲགས་ཚུ་བསེལ་ཏེ་ ཚེས་བཅུ་
སྤང་ནང་སྦེ་ འཆམ་གྱི་སྦྱང་བ་འགོ་བཙུགས་ཏེ་ ཡུན་གངམ་མ་སོངམ་
ལས་ འཆམ་གྱི་གྲངས་སུ་བཅའ་མར་གཏོགས་མི་ཚུ་གིས་ ཤཝ་ཤ་ཁྱི་
འཆམ་གྱི་ལེའུ་མགོ་མཇུག་འདྲོངམ་སྦེ་ལྷབ་སྟེ་ འཆམ་རྒྱུགས་ཕུལཝ་
ད། ཞབས་དྲུང་རིན་པོ་ཆེ་གིས་ ངེའི་རེ་འདོད་ཚུལ་བཞིན་འགྲུབ་ཚུགས་
ནི་ཨིནམ་ལས་ བསམ་པའི་རེ་བ་རྫོགསཔ་ཟེར་རུང་དེམ་ཅིག་ར་ཨིན། 
ད་ལས་ཕར་འབད་རུང་ཁྱེད་ཀྱིས་ ག་དེ་དྲག་དྲག་རྩ་འགེངས་ཏེ་ ཚེས་
བཅུའི་སྐབས་ལུ་ ཞལ་ཐང་མ་དཔྱང་པར་ གྲ་ཁིག་ཁི་གྲུ་ལམ་ལམ་སྦེ་
འབད་དགོ་ཟེར་བའི་བཀའ་སློབ་གནང་ནུག། 

ཚེས་བཅུ་ཞག་གསུམ།

འགོ་ཐོག་གདན་ས་བཅགས་ཏེ་ བར་སྐབས་ཅིག་ཚུན་ཚོད་ ཚེས་བཅུ་
གནང་པའི་སྲོལ་མེད་རུང་། གོང་མའི་ལུང་བསྟན་དང་ སེམས་ཅན་གྱི་
ཁ་རྗེ་བསོད་ནམས་ལས་བརྟེན་ ཞབས་དྲུང་འཇིགས་མེད་གྲགས་པ་
གིས་ གཙུག་ལག་ཁང་ཉམས་གསོ་དང་ རྒྱ་སྐྱེད་ལེགས་པར་གྲུབ་པའི་
རབ་གནས་དང་འབྲེལ་ཏེ་ སྤྱི༌ལོ༌༡༨༢༩གནམ༌ལོ༌ས༌གླང༌ རང་ཟླ་༨པའི་
ཚེས་༨ལས་༡༠ཚུན་ ཉིན་ཞག་གསུམ་གྱི་རིང་ ཞབས་དྲུང་འཇིགས་
མེད་གྲགསཔ་ཚོགས་དབུར་བཞུགས་ཏེ་ གཞུང་གྲྭ་ཚང་ལས་མཚམས་
བཞུགསཔ་དང་ རང་ལྟོ་པའི་ཆོསཔ་ཚུ་གིས་ བླ་མ་དགོངས་པ་འདུས་
པའི་དཀྱིལ་འཁོར་ཞལ་ཕྱེ་སྟེ་ གསང་བ་སྒྲུབ་ཆེན་གནང་སྲོལ་བཙུགས་
གནང་། ཉིནམ་དང་པ་ལུ་འཆམ་རྒྱུགས། ཉིནམ་གཉིས་པར་ ཨ་ཙ་
རའི་སྨྱོན་འཆམ་དང་ ཤཝ་ཤ་ཁྱི་སྐུ་འཆམ་མཇལ་ཁ་གནང་སྟེ་ མི་མང་
དགའ་བདེའི་དཔལ་ལུ་བཀོད། གྲོལ་བའི་ཚེ་དྲོ་པར་ ཞབས་དྲུང་ཕུན་
སུམ་ཚོགས་པའི་མཐོང་གྲོལ་མཇལ་ཁ་གནང་། ཕྱི་རུ་ཁམས་ དཀར་
གསལ་ལྷ་ཁང་འོག་ཐོག་ལུ་ ཁྲོམ་དབང་གནང་ནི་གི་སྲོལ་བཙུགས་
སྦེ་ མ་འོངས་པ་ལུ་དེ་བ་ཡང་ལྷག་སྟེ་ ཡར་རྒྱས་གོང་འཕེལ་འབྱུང་ནིའི་
ཐུགས་སྨོན་གནང་ནུག།

སྤྱིར་བཏང་འཆམ་གྱི་གོ་དོན།

གསང་སྔགས་རྒྱུད་སྡེའི་དགོངས་པ་ གར་འཆམ་གྱི་དགོས་དོན་ཚུ་  
རྒྱ་ཆེ་བ་གཏིང་ཟབ་དྲགས་ཨིན་རུང་	སྤྱིར་བཏང་གི་ཧ་གོ་ཐབས་ལུ་གཙོ་
བོར་བཟུང་སྟེ་ གར་འཆམ་ཟེར་མིའི་གོ་དོན་དེ་ཡང་ ཡི་དམ་ཞི་ཁྲོ་དམ་
པ་རིགས་བརྒྱའི་ལྷ་ཚོགས་ཚུ་ གར་དགུའི་ཉམས་ལྡན་གྱི་ལག་པའི་
ཕྱག་རྒྱ་བསྒྱུར་མི་ལུ་གར་དང་། རྐང་སྟབས་གཙོ་བོ་འབད་མི་ལུ་འཆམ།  
དེ་གཉིས་ཟུང་དུ་འབྲེལ་བ་ལུ་ གར་འཆམ་ཟེར་སླབ་ཨིན་པས། དེ་ཡང་
བློ་རིག་ཅན་ཚུ་གིས་ཉམས་དགའ་བའི་ཞོར་ཁར་ ག་མནོ་གུ་མནོ་སྦེ་
བཟོ་བཟོཝ་མིན་པར་ སངས་རྒྱས་ཀྱི་བསྟན་པ་མདོ་སྔགས་གཉིས་ལས་ 
གསང་སྔགས་རྒྱུད་སྡེའི་དགོངས་པ་ཨིན་པས། འཇམ་དཔལ་མཚན་
བརྗོད་ལས། ལག་པ་བརྒྱ་པོ་ཀུན་བསྐྱོད་ཅིང༌། །གོམས་པའི་སྟབས་ཀྱིས་
གར་བྱེད་པ། །དཔལ་ལྡན་ལག་པ་བརྒྱས་གང་བ། །ནམ་མཁའ་ཁྱབ་པར་
གར་བྱེད་པ། །ཟེར་མི་དང༌། སློབ་དཔོན་འཇམ་དཔལ་བཤེས་གཉེན་
གྱིས།	 ཁྲོས་པའི་སྟབས་ཀྱིས་ཞབས་བརྡབས་ཁམས་གསུམ་གནོན། 
གཞན་ཡང་མགོན་པོའི་ཆོས་སྐོར་ལས། ཁྲོས་འཁྲུག་རྔམས་པའི་ཞབས་
ནི་ས་ལ་བརྡབས།	།ཀྲིག་ཀྲིག་ཞབས་ཀྱིས་བགེགས་ཆེན་ཐལ་བར་རློག ། 
ཟེར་གསུངས་ཡོདཔ་མ་ཚད། གཞན་ཡང་གསང་སྔགས་གསར་རྙིང་གི་
རྒྱུད་སྡེ་ཚུ་ནང་ ཁ་གསལ་སྦེ་གསུངས་ཏེ་ཡོདཔ་ཨིན་པས། བསྟན་པ་སྔ་

དར་གྱི་དུས་ལུ་ རྣལ་འབྱོརཔ་ཚུ་གིས་ རང་སོའི་སྒྲུབ་ཁང་ནང་གསང་བ་
སྦེ་གནངམ་མ་གཏོགས་ མི་ཁྲོམ་འཛོམས་སར་མཇལ་ཁ་གནང་ནི་མེད་
རུང་ དུས་རབས་༡༡པའི་ཤུལ་ལས་ ཡོངས་གྲགས་སྦེ་མཇལ་ཁ་གནང་
སྲོལ་བྱུང་ཞིན་ན་ལས་དར་ཁྱབ་སོང་ནུག།

སྤྱིར་གར་འཆམ་ལུ་ སྤྲུལ་པའི་རྫུ་འཕྲུལ་གྱི་གར་འཆམ། བཀའ་
གཏེར་དག་སྣང་གི་གར་འཆམ། རྣམ་ཐར་ལུ་གཞི་བཅོལ་བའི་གར་འཆམ་
དབྱེ་བ་གསུམ་ཡོད་པའི་ནང་ལས་ རྟ་ལོག་ཚེས་བཅུའི་སྐབས་མཇལ་ཁ་
གནང་སྲོལ་ཡོད་མི་	 ཤཝ་ཤ་ཁྱིའི་སྐུ་འཆམ་འདི་ རྣམ་ཐར་ལུ་
གཞི་བཅོལ་བའི་སྐུ་འཆམ་དང་། རཀ་ཤ་དམངས་འཆམ་འདི་ སྤྲུལ་པའི་
རྫུལ་འཕྲུལ་གྱི་གར་འཆམ། རྔ་འཆམ་འདི་བཀའ་གཏེར་དག་སྣང་གི་གར་
འཆམ་གསུམ་ཆ་ར་མཇལ་ཁ་གནང་སྲོལ་ཡོདཔ་ཨིན་པས།

འཆམ་པ་ཚུ་གིས་སེམས་བསྐྱེད།

ཚེས་བཅུའི་སྒྲུབ་མཆོད་ བླ་མ་དགོངས་པ་འདུས་པའི་དཀྱིལ་འཁོར་
ཞལ་ཕྱེ་སྟེ་ གསང་སྔགས་ཀྱི་གར་འཆམ་ཚུ་ ཕྱི་གདུལ་བྱའི་མཐོང་
སྣང་ལུ་ ལྟད་མོའི་ཚུལ་ལུ་མཇལ་ཁ་གནང་དོ་ཡོདཔ་ཨིན་རུང་། དོན་
ལུ་གསང་སྔགས་ཟབ་མོའི་ལྷ་ཚོགས་ཚུ་ ཁྲོམ་གྱི་དགའ་སྟོན་ལུ་བོྱནམ་
ཨིན་ཟེར་མནོ་སྟེ་ རང་སོའི་ཞལ་འབག་དང་འཁྲིལ་ ལྷ་ཚོགས་ཀྱི་སྐུར་

གསལ། འགྲོ་བ་སེམས་ཅན་ཚུ་ མཐོ་རིས་དང་ཐར་པའི་ལམ་ལུ་འདྲེན་
པའི་དོན་ལུ་དང་། ལྷ་སྲིན་གདུགས་པ་ཅན་ཚུ་ ཞི་རྒྱས་དབང་དྲག་གི་
སྒོ་ལས་ཚར་བཅད་དེ་ སངས་རྒྱས་ཀྱི་བསྟན་པ་རིན་པོ་ཆེ་དར་ཞིང་རྒྱས་
པའི་སྨོན་ལམ་བཏབ། ནམ་མཁའི་མཐའ་དང་མཉམ་པའི་སེམས་ཅན་ག་
ར་ མཐར་ཐུག་ལུ་ ཟངས་མདོག་དཔལ་རིའི་ཞིང་ཁམས་ལུ་འགོད་པའི་
ཐུགས་སྨོན་གནང་དགོཔ་གལ་ཆེཝ་ཨིན་པས།

ཨ་ཙ་ར་རིགས་ལྔ་སྦྲགས་མི།

ཞབས་དྲུང་འཇིགས་མེད་གྲགས་པ་གིས་ རྟ་ལོག་ཚེས་བཅུའི་དོན་ལུ་
ཤཝ་ཤ་ཁྱི་དང་ ཨ་ལྕོ་ཕན་ཏོའི་ཞལ་འབགཔ། འཆམ་ཆས་དང་ཕྱག་
མཚན་གྱི་རིགས་ཚུ་ཐུགས་འདོད་དང་འཁྲིལ་ཏེ་ ཡིད་ངེས་ཐིང་ངེས་སྦེ་
མཁོ་སྒྲུབ་གནང་པའི་གྲས་ལས་ ཕྱག་བཟོ་ཨ་ཙ་རའི་ཞལ་འབག་འདི་ 
བདུན་ཕྲག་གཅིག་གི་ཤུལ་ལས་ ཞལ་གྱི་དབྱིབས་དོད་རི་རི་དང་ མགུ་
ལུ་རྭ་ཅུང་གཉིས་རང་བཞིན་གྱིས་ཧ་ལས་སི་སི་སྦེ་བྱུང་མི་དེ་ སྤྱི་དང་མ་
འདྲཝ་ཅིག་ཨིན་པས། 

དུས་དེ་ལས་བཟུང་སྟེ་ལོ་བསྟར་རྟ་ལོག་ཚེས་བཅུའི་སྐབས་ 
ཤཝ་ཤ་ཁྱི་མཇལ་ཁ་གནངམ་ད་ རྟ་ལོག་རྫོང་དཔོན་འགུབ་བཀལ་ཏེ་  
ཕོ་རྒས་གཟུགས་གཞི་ཡོད་མི་དོད་རི་རི་སྡེ་ཚན་ཅིག་གིས་ གློ་བར་དཔའ་

རྟགས་དང་སྨན་རྩིས་དར་བཀབ་སྦེ་	ཁྲོ མ ་
གཤག་སྟེ་འཆམ་ལུ་དར་བཏགས་པའི་སྐབས་ 
ཨ་ཙ་ར་རིགས་ལྔ་སྦྲགས་མི་དང་ རྔོནམ་ལུ་
མ་གཏོགས་ ཨ་ཙ་ར་གཞན་ཚུ་ལུ་དར་མ་
ཐོབ་མི་དེ་ཡང་ འགོ་ཐོག་རྟ་ལོག་ཚེས་བཅུ་
གཞི་བཙུགས་སྐབས་ཀྱི་ ཨ་ཙ་ར་རྙིང་ཤོས་
ཅིག་དང་ ཞབས་དྲུང་འཇིགས་མེད་གྲགས་



རྟ་ལོག་ཚེས་བཅུའི་སྔར་ཁྱུན་སྙིང་གི་མུན་སེལ།

90

པའི་ཕྱག་བཟོ་ངོ་མ་ཨིནམ་ལས་བརྟེན་ཏེ་ཨིན་པས། དེ་མ་ཚད་ ཚེས་
བཅུ་ཉིནམ་མཇུག་གི་ཚེ་ ཨ་ལྕོ་ཕན་ཏོ་གི་ཆོ་གུ་གཏང་རནམ་ད་ ཆང་
ཕུད་དང་ལྟོ་མཛར་གྱི་ཁུར་ཆ་ལེན་མི་	ཨ་ཙ་རའི་གྲས་ལས་རིགས་ལྔ་
སྦྲགས་མི་ལུ་ཕོག་མི་དེ་ཡང་ འགོ་ཐོག་རྟ་ལོག་ཚེས་བཅུ་གཞི་བཙུགས་
གནང་པའི་སྐབས་ ཨ་ཙ་ར་རིགས་ལྔ་སྦྲགས་མི་རྐྱངམ་གཅིག་འབད་ནི་
འདི་གིས་ ད་ལྟོ་བར་ན་ཡང་ལུགས་སྲོལ་དེ་མ་ཉམས་པར་ཡོདཔ་ཨིན་
པས། 

གླུའི་མཆོད་པ་ཕུལ་སྲོལ་གཞི་བཙུགས་གནང་བ།

ཞབས་དྲུང་ཐུགས་སྤྲུལ་བཞི་པ་ ངག་དབང་འཇིགས་མེད་ནོར་བུ་མཆོག་
གིས་ རྟ་ལོག་གསང་སྔགས་ཆོས་གླིང་གཙུག་ལག་ཁང་ལུ་ ལན་ཐེངས་
མང་རབས་ཅིག་སྒྲུབ་པ་ལུ་བཞུགས་ཏེ་ སྐུ་མཚམས་གྲོལ་བའི་སྐབས་ལུ་ 
མི་སེར་ཡོངས་ཀྱིས་ བཀའ་ཁྲིད་གནང་དགོཔ་སྦེ་གསོལཝ་བཏབ་མི་ལུ་ 
ཞལ་གྱིས་བཞེས་མ་བཏུབ་རུང་། སྐུ་གོང་མའི་སྐབས་ཀྱི་མཛད་སྲོལ་ཁྱུན་
མ་ཉམས་པར་ རྟ་ལོག་ཚེས་བཅུའི་སྐབས་ མི་མང་ཡོངས་ལུ་ཚེ་དབང་ཟ 
བ་མོ་གནང་སྟེ་ འཆི་བ་མེད་པ་ཚེའི་དངོས་གྲུབ་སྩལ་ནུག། 

དེའི་སང་ཕོད་རྟ་ལོག་ཚེས་བཅུའི་སྐབས་ལས་ ཆོ་གུའི་གྱལ་
ཁར་ གླུའི་མཆོད་པ་ཕུལ་སྲོལ བཙུགས་དགོ་པའི་བཀའ་དང་བསྟུན་

ཏེ་ སྐུ་སྤུན་སྦོམ་ཤོས་གཟིམ་
དཔོན་བསོད་ནམས་དོན་གྲུབ་ཀྱིས་ 
ཧེ་མ་བོད་ལྷ་ལུང་ལུ་སྒྲུབ་པར་
བཞུགས་པའི་སྐབས་ཀྱི་ཉམས་
སྣང་བྱུང་མི་དང་། དཔལ་ལྡན་
འབྲུག་པའི་བརྒྱུད་འཛིན་ལུ་གཞི་
བཞག་སྟེ་གསུང་རྩོམ་གནང་མི་
ཚུ་	 གདངས་བཟོ་སྟེ་ཞབས་

ཁྲ་རྐྱབ་སྲོལ་འགོ་བཙུགས་གནང་མི་དེ་ དར་ཁྱབ་བྱུང་མ་ཚུགས་རུང་།  
ཞབས་དྲུང་འཇིགས་མེད་ཆོས་རྒྱལ་གྱི་སྐུ་ཐོག་ལུ་ ཚེས་བཅུའི་ཆོ་གུའི་
གྱལ་ཁར། ཚེས་བཅུ་སྤང་ནང་དང་། བདེ་ཡངས་སྦུག་ལུ་ ཞབས་ཁྲའི་
དབྱེ་བ་སོ་སོར་ཕྱེ་སྟེ་	 ཚིག་དང་གདངས་དབྱངས་ཚུ་ རིན་ཆེན་
དཔལ་འཛོམས་དང་ ཚེ་དབང་ལྷམོ་གཉིས་ལུ་སྟོན་མི་དེ་ རྟ་ལོག་གི་
ཞབས་ཁྲ་གཙོ་དཔོནམ་དང་པ་ རིན་ཆེན་དཔལ་འཛོམས་ཀྱིས་སྤུས་
གཙང་སྦེ་སྦྱངས་ཏེ་ རྟ་ལོག་ཚེས་བཅུའི་སྐབས་རྐྱབ་སྲོལ་བྱུང་ཞིན་ན་
ལས་ ད་ཚུན་གཙོ་དཔོནམ་རིམ་བརྒྱུད་༨སོང་ཡོད་རུང་། སྔོན་མ་གི་
གདངས་དང་ཚིག་ཚུ་ ཨ་ཙི་ཅིག་ཡང་ཉམས་འགྱུར་མེད་པར་ མཇལ་ཁ་
གནང་སྲོལ་ཡོདཔ་ཨིན་པས།

ཞབས་ཁྲ་གཙོ་བོ་མ་ཎི་གསུམ་ཟེར་མི་འདི་ འབྲུག་པའི་གདུང་
བརྒྱུད། མཐོ་བ་གཅིག་གངས་ཀྱི་རྩེ་ལས། བསམ་ཡས་ཀྱི་ས་ལ་གསུམ་
ཨིན་པས། ཞབས་ཁྲའི་ཁྲམ་ཡོངས་གྲགས་ལུ་ཤོག་དྲིལ་ཟེར་ འབྲུག་
ཤོག་ནང་ལུ་བྲིས་ཏེ་ཡོད་པའི་ རྟ་ལོག་གི་ཞབས་ཁྲ་མ་ཎེ་གསུམ་གྱིས་
གཙོས་པའི་	 བྱིན་ཅན་གྱི་ཞབས་ཁྲ་མང་རབས་ཅིག་ཡོད་མི་ཚུ་ རྟ་
ལོག་ཚེས་བཅུའི་སྐབས་ལུ་མ་གཏོགས་ གཞན་ཁར་རྐྱབ་མ་ཆོག་པའི་
བཀའ་ཤོག་ཕྱག་ཐམ་དང་བཅསཔ་སྦེ་ ཆོག་པའི་སྐུ་དྲུང་དང་ རྟ་ལོག་
རྫོང་དཔོན་ལུ་གནང་ནུག། 

གཡུས་སྒོ་གཞན་ཁའི་མི་ཚུ་གིས་ རྟ་ལོག་གི་ཞབས་ཁྲའི་ཚིག་
དང་གདངས་ཚུ་ ག་དེ་ཅིག་དབྱེ་བ་དཔྱད་དེ་ལྷབ་རུང་། གདངས་ཀྱི་
མཉེན་ཁུག་དང་ཧན་ཧིང་	 རྟ་ལོགཔ་ཚུ་གིས་འཐེན་དོ་བཟུམ་ཅིག་ མ་
དང་སྤུ་ལས་ར་འགྱོ་མ་བཏུབ་མི་དེ་ཡང་ བྱིན་རླབས་ཆེ་ནི་འདི་གིས་
ཨིནམ་སྦེ་ཆ་བཞགཔ་ཨིན་པས། སྔར་སྲོལ་ལྟར་དུ་ཞབས་ཁྲ་རྐྱབ་ཚུལ་
སྐོར་ འོག་ལུ་ཞབས་ཁྲའི་རྒྱབ་ཁུངས་ནང་སྟབས་ཅིག་ཁར་ཞུ་ནི་ཨིན།

དགྲ་མེད་རྩེའི་རྔ་འཆམ།

སྐུ་ཚེ་གོང་མ་ཞབས་དྲུང་འཇིགས་མེད་གྲགས་པ་གིས་ རྟ་ལོག་ཚེས་བཅུ་
འགོ་ཐོག་གཞི་བཙུགས་གནང་པའི་སྐབས་ ཤཝ་ཤ་ཁྱི། ཨ་ལྕོ་ཕན་ཏོ། 
རྔོནམ། ཨ་ཙ་ར་རིགས་ལྔ་སྦྲགས་མི་ཚུ་མ་གཏོགས་ གཞན་འཆམ་གྱི་
རིགས་མཇལ་ཁ་གནང་སྲོལ་མེད་རུང་། མ་འོངས་པ་ལུ་དེ་བ་ཡང་ལྷག་
སྟེ་ ཡར་རྒྱས་གོང་འཕེལ་གྱི་ཐུགས་སྨོན་གནང་མི་ལུ་བརྟེན་ ཞབས་
དྲུང་འཇིགས་མེད་ཆོས་རྒྱལ་མཆོག་གིས་ཡང་ ཤར་ཕྱོགས་དགྲ་མེད་རྩེ་
ལུ་ཅོག་འཐདཔ་སྦེ་ རྟ་ལོག་ཚེས་བཅུའི་སྐབས་ལུ་ཡང་ རྔ་འཆམ་སྟོན་
སྲོལ་བཙུགས་ནིའི་ཐུགས་བཞེད་གནང་སྟེ་ དགྲ་མེད་རྩེའི་འཆམ་དཔོན་ 
རྟ་ལོག་ལུ་འབོ་སྟེ་ རྔ་འཆམ་སྟོན་དགོ་པའི་བཀའ་དང་འཁྲིལ་ཏེ་ འཆམ་

དཔོན་ཀོ་ཏ་མཆོག་ཆོ་གིས་ ཉམས་འཚེར་ག་ནེ་ཡང་མེད་པར་ ག་དེ་དྲག་
དྲག་རྩ་འགེངས་ཏེ་སྟོན་མི་འདི་གིས་ རྟ་ལོགཔ་ཚུ་གིས་ རྔ་འཆམ་ལེའུ་
མགོ་མཇུག་འདྲོངས་ཏོག་ཏོག་སྦེ་སྦྱངས་ནུག།

སྤང་དཀར་པོ་ལ་ཐང་ནང་སྦེ་ འཆམ་དཔོན་ཀོ་ཏ་མཆོག་ཆོ་གིས་
རྔ་འཆམ་སྟོན་པའི་སྐབས་ སེམས་བག་ཡེངས་ཤོར་ཏེ་རིགཔ་སྒྱིམ་ཏེ་མ་
ལྷབ་མི་ཚུ་	 ཕྱི་རུ་ཁམས་ ཞབས་དྲུང་འཇིགས་མེད་ཆོས་རྒྱལ་གྱི་
སྐུ་མདུན་ལུ་རྒྱུགས་ཕུལཝ་ད་ འཆམ་གྱི་ལེའུ་མགོ་མཇུག་སྦྲགས་ནི་མེད་
པ་ཅིན་ ཆུ་འབྱུང་ས་སྒང་ལས་ གསོལ་ཆུ་དབོག་པར་འགྱོ་དགོ་པའི་ལོ་
རྒྱུས་འདུག།

པད་་གླིང་གིང་གསུམ།

པད་གླིང་གིང་གསུམ་ལས་གྲི་གིང་དང་ རྒྱུག་གིང་སྟོན་དགོ་པའི་བཀའ་
སློབ་གནང་མི་དང་འཁྲིལ་ཏེ་ སྒང་སྟེངཔ་སྐལ་བ་གིས་ རྟ་ལོག་པའི་བུཚ་
གཞོན་སྐྱེས་རིག་པ་ཅན་ཚུ་གདམ་ཁ་རྐྱབ་སྟེ་ སྤང་དཀར་པོ་ལ་ཐང་ནང་
སྦེ་འཆམ་སྟོན་པའི་སྐབས་ ཞབས་དྲུང་འཇིགས་མེད་ཆོས་རྒྱལ་ཡང་ཁོང་
དང་འདྲན་འདྲ་སྦེ་བཞུགས་ཏེ་ རྐང་པའི་གོམ་འཐུ་ཐངས་དང་ ལག་པའི་
ཕྱག་རྒྱ་བསྒྱུར་ཐངས་ཚུ་	 འོས་འབབ་དང་འཁྲིལ་ཏེ་དག་བཅོས་མཛད་
པའི་སྐབས་ ནང་ན་ལས་ཐུགས་ངལ་རངས་རུང་། ཕྱི་ཁ་ལས་དགོངསམ་

ཁྲེལ་རྫུས་བཏབ་སྟེ་ ང་གིས་ཁྱེད་རྟ་ལོགཔ་ཚུ་ལས་ དེ་བཟུམ་ཅིག་གི་རེ་
ཆེ་མ་བསྐྱེད་ཟེར་གསུངས་མི་དེ་ཡང་ དོན་ལུ་ཐུགས་ངལ་རངས་པའི་བརྡ་
མཚོན་ལུ་གསུངས་ཡོདཔ་ཨིན་པས། 

བར་སྐབས་ཅིག་ཁར་ བཞུགས་ཁྲི་སྒང་ཁ་སྤང་ནང་འཆམ་གྱི་
ཕྱག་སྦྱིས་སྐབས་ སྒང་སྟེང་དགོན་པའི་འཆམ་དཔོན་མ་ཎེཔ་དཔྱལ་ཐེ་
སྒང་རྩལ་གྱིས་ རྔ་གིང་གི་ལེའུ་མ་ཚང་མི་དུས་གསུམ་རྒྱལ་བ། གཡས་
སྐུམ་གཡོན་རྐྱང་བཙུགས་ཡོདཔ་མ་ཚད། ཤ་རྫམ་དགུ་དགུ་རླུང་བསིལ་
དག་བཅོས་འབད་ཡོདཔ་ཨིན་པས།

རྟ་ལོག་གི་འཆམ་དཔོན་འགོ་དང་པ།

སྤྱི་ལོ་༡༩༠༣ རང་ལུགས་འདས་ལོ་༢༥༤རབ་བྱུང་༡༥པའི་གནམ་ལོ་
ཆུ་ཡོས་ལོའི་ རྟ་ལོག་ཚེས་བཅུའི་སྐབས་འགོ་དང་པ་དགྲ་མེད་རྩེའི་རྔ་
འཆམ་ཁ་གནངམ་ད་ ཞབས་དྲུང་འཇིགས་མེད་ཆོས་རྒྱལ་གྱི་ཐུགས་
འདོད་དང་འཁྲིལ་ཏེ་ མོང་སྒར་དགྲ་མེད་རྩེའི་འཆམ་དཔོན་ཀོ་ཏ་མཆོག་
ཆོ་གིས་ རྔ་འཆམ་གྱི་འཆམ་དཔོན་ཕྱག་ཞུ་ཡོད་རུང་། དེའི་སང་ཕོད་ལས་ 
འཆམ་དཔོན་ག་བཀལཝ་དྲག་ག་ཐུགས་བཞེད་གནང་སྟེ་བཞུགསཔ་
ད། འཆམ་རྐྱབ་མི་ཆ་ཁྱབ་ཀྱིས་ ལེའུ་གཅིག་ཟེར་མ་ལྷག་གཉིས་ཟེར་
མ་ཆད་པར་ ཤོ་མཉམ་སྦེ་ངར་ཡེར་ཡོད་ནི་འདི་གིས་ འཆམ་ག་མཉེན་

ག་དབྱེ་བ་ཕྱེ་མ་ཚུགས་པར་བཞུགས་པའི་བར་ན་ ལྟདམོ་མཇལ་མི་
ཤར་བཟའམོ་ཅིག་གིས་ བྱིངས་མཚམས་ཁྱུང་འབགཔ་བཙུགས་མི་འདི་ 
ལེའུ་མཉེན་བྱ་ཆེ་མི་ཆེ་ཟེར་ འཆམ་འཇོན་པའི་ལོ་རྒྱུས་སླབ་མི་ལུ་གཞི་
བཞག་སྟེ་ འཆམ་དཔོན་གདམ་འཐུ་མཛད་ནུག་ཟེར་ཨིན་པས། 

	ཚེས་བཅུ་གྲོལ་བའི་དྲོ་པ་ མ་ཆེན་སྐུ་མདུན་ལུ་ ཞབས་དྲུང་
འཇིགས་མེད་ཆོས་རྒྱལ་དབུ་བཞུགས་ཐོག་ལས་ ཕུན་སུམ་ཚོགས་
པའི་བཞུགས་གྲལ་བརྩིས་སྲུང་གི་རྟེན་འབྲེལ་གྱི་རིམ་པར་བསྒྲིགས་ཏེ་  
ཨ་ཐང་རྒཔོ་ལུ་ འཆམ་དཔོན་གྱི་བདག་འགན་ བཀྲ་ཤིས་ལེགས་དར་
གནང་ཡོདཔ་ཨིན་པས།	 འ་ནེ་བསྒང་ཞབས་དྲུང་འཇིགས་མེད་ཆོས་
རྒྱལ་མཆོག་གིས་ ལོ་ངོ་ག་དེ་ཅིག་འཆམ་དཔོན་སྦེ་སྡོད་ཚུགས་ཟེར་
གསུངས་མི་ལུ་ ཨ་ཐང་རྒཔོ་གིས་ སྐྱེས་ལོ་༥༥ཚུན་ཚོད་ཕྱག་ཕྱིད་ཞུ་འོང་
ཟེར་ཁས་བླངས་ཕུལ་རུང་།	ཤུལ་མ་སྐྱེས་ལོ་༥༣ལུ་ འཆམ་དཔོན་ལས་
དགོངས་ཞུ་འབད་བའི་ལོ་རྒྱུས་འདུག།

འཆམ་དཔོན་རིམ་བརྒྱུད།

༡ ཕུན་ཚོགས།	 (ཨ་ཐང་རྒཔོ།)	 ལོ་ངོ་༢༥
༢ སྲི་ཐུབ། 	 (སྤྲེཝ།)	 ལོ་ངོ་༢༤ 

  ༣ རིག་འཛིན།	 (བམ་ཅུང་།)	 ལོ་ངོ་༣
༤ སངྱས་ཚེ་རིང་།	 (སྤྲེའུ་ཚེ་རིང་།)	 ལོ་ངོ་༢
༥ རིན་ཆེན།	 (དཔྲལ༌མགོ)	 ལོ་ངོ་༩
༦ ཀུན་བཟང་ཕྲིན་ལས།	 (ཟློ་དཔལ།)	 ལོ་ངོ་༡༤
༧ གྲོང་ཁྱེར།	 (ཕེབས༌དག)	 ལོ་ངོ་༡༨
༨ རྣམ༌རྒྱལ།	 (སེངྒེ༌དཀར༌མོ།)	 ལོ་ངོ་༥
༩ ཀུན༌བཟང༌།	 ད་ལྟོ་ཕྱག་ཞུ་བཞིན་ཡོད།

ཨ་ཙ་ར་ཁ་བརྒྱང་མི།

ཞབས་དྲུང་འཇིགས་མེད་ཆོས་རྒྱལ་མཆོག་གི་ རྟ་ལོག་ཚེས་བཅུའི་
སྐབས་ ཨ་ཙ་ར་ཐེབས་བཙུགས་ནིའི་ཐུགས་བསམ་བཞེས་ཏེ་ ཨ་ཙ་
རའི་ཞལ་འབགཔ་བཟོ་བའི་སྐབས་ ཐུགས་འདོད་བཞིན་དུ་འགྱོ་མ་
བཏུབ་པར་དགོངསམ་ཁྲེལ་ཏེ་ གཙུག་ལག་ཁང་གི་རབ་གསལ་ནང་
ལས་སྦྱིག་གོ་སེང་བཀོ་གནངམ་ད། རྫོང་གི་རྩ་བར་རྡོ་གཅལ་ནང་སྦྱག་
ཏ་ཁྱེནམ་ཕོག་རུང་ མར་ལས་ཡར་བགའ་དོ་བཟུམ་སྦེ་གཟིགསཔ་ལས་ 
ཕྱག་གཡོག་ཅིག་འཐུ་བར་བཏང་སྟེ་ མ་མཁལ་གུ་གག་གྲམ་བྱུང་མི་
འདི་ ཟངས་སྐུད་ཀྱིས་སྤུས་ཙ་སྦེ་བཅོ་ཁ་གནང་སྟེ་ ལོ་བསྟར་རྟ་ལོག་
ཚེས་བཅུའི་སྐབས་མཇལ་ཁ་གནང་མི་ ཨ་ཙ་ར་ཁ་བརྒྱང་མི་ཟེར་མི་འདི་
ཨིན་པས།	 དེ་ལས་ཚུར་གནད་དོན་ག་ཅི་གིས་དགོངས་ཁྲེལ་བྱུང་
རུང་ གཟིམ་ཅུང་ནང་ཀ་གུ་དཔྱངས་ཏེ་ཡོད་པའི་ ཞལ་འབགཔ་འདི་
གཟིགསཔ་ཅིག་ ཕྱག་ཐལ་རྩེད་བརྡུང་སྟེ་དགོངསམ་ཁྲེལཝ་སངས་དོ་
ཡོདཔ་ཨིན་པས།	

ཞབས་དྲུང་འཇིགས་མེད་ཆོས་རྒྱལ་གྱི་ཕྱག་བཟོ་ ཨ་ཙ་རའི་
ཞལ་འབགཔ་དང་ ཕྱག་མཚན་དབང་ཕྱུག་ཆེནམོ་འདི་ བྱིན་རླབས་ཆེ་
བའི་ལོ་རྒྱུས་ཞུ་དགོ་པ་ཅིན་ བར་སྐབས་ཅིག་ཁར་ རྟ་ལོག་ཚེས་བཅུའི་
སྐབས་ གཡུས་ཚན་གཞན་ཁའི་བུཚ་གཅིག་གིས་རྩེདམོ་རྩེ་ནིའི་དོན་

ལུ་ ཕྱག་མཚན་དབང་ཕྱུག་ཆེནམོ་ ཁྱིམ་ནང་འཐུ་འབག་པའི་ནུབ་མོ་ 
གཉིད་དགའཝ་སྐྱིདཔ་སྦེ་ལོག་མ་སྟེར་བར་ ཆོས་སྐྱོང་ཐུགས་མ་དགྱེས་
པའི་རྟགས་དངོས་སུ་སྟོན་པའི་ལོ་རྒྱུས་འདུག འདི་གིས་འབད་ ཨ་ཙ་
རའི་ཕྱག་མཚན་དང་ ཞལ་འབག་གུ་ལས་དབང་ཞུ་བ་ཅིན་ གདོན་
བགེགས་ཀྱིས་གླགས་འཁེལ་མ་ཚུགས་པའི་ ནུས་མཐུ་ཡོདཔ་སྦེ་ཡིད་
ཆེས་བསྐྱེདཔ་ཨིན་པས། 

རྫོང་གཞི་གཞན་ཁའི་ཚེས་བཅུའི་སྐབས་ ཤཝ་གངས་ལས་ཕབ་
ཚུལ་དང་ མཐའ་ལས་བཏོན་པའི་ཚུལ་ཚུ་ ས་གོ་སོ་སོ་ལས་མཇལ་ཁ་

རིགས་ལྔ་སྦྲགས་མི། ཁ་བརྒྱང་མི།

གནང་སྲོལ་ཡོད་རུང་། རྟ་ལོག་ཚེས་བཅུ་ཉིནམ་དང་པ་ལུ་ ཨ་ལྕོ་དང་
ཕན་ཏོ་གིས་ ཧིག་ཅུང་མགུ་དཀྱིས་བཙུགས་མི་དེ་ ཤཝ་གངས་ལས་
ཕབ་པའི་བརྡ་མཚོན་དང་། ཉིནམ་བར་མའི་ཚེ་ ལྕང་མ་མགུ་དཀྱིས་
བཙུགས་མི་དེ་ ཤཝ་མཐའ་ལས་བཏོན་པའི་བརྡ་མཚོན་ཨིན་པས།

ཞབས་དྲུང་འཇིགས་མེད་ཆོས་རྒྱལ་གྱིས་ རྟ་ལོག་ཚེས་བཅུ་སྔོན་
མ་བ་ཡང་རྡིགཔ་སྦེ་ ཆོག་སྒྲིག་བཀལ་ཏེ་མཇལ་ཁ་གནང་ནིའི་ཐུགས་
བཞེད་ཡོད་རུང་། ཚེས་བཅུ་མ་རནམ་ལས་ སྐུ་ཚེ་མི་བརྟན་ནི་ཨིནམ་
མངོན་པར་མཁྱེན་ཏེ་ སྐུ་ནུ་རྟ་མགོ་སྤྲུལ་སྐུ་མི་ཕམ་ཀུན་དགའ་གྲགས་
པ་ལུ་ རྟ་ལོགཔ་བཙུནམོ་དམངས་ཀྱིས་ རྟ་ལོག་ཚེས་བཅུ་མ་ཆད་པར་
བརྩི་སྲུང་ཞུ་དགོཔ་མ་ཚད། ཨ་རྒས་བསོད་ནམས་དོན་གྲུབ་ཀྱིས་གཞི་
བཙུགས་གནང་མི་ ཅི་དང་མ་འདྲ་བའི་ཞབས་ཁྲ་ཚུ་ མཇལ་ཁ་མ་གནང་
པར་བཤོལ་བཞག་ནི་མི་འོང་ཟེར་བའི་ ཞལ་ཆེམས་གསུངས་ཏེ་དགོངས་
པ་རྫོགས་སོ་ནུག།

རྟ་ལོག་ཚེས་བཅུ་འདི་ བླ་མའི་ཞལ་ཆེམས་དང་འཁྲིལ་ཏེ་ མི་མང་
ལུ་མཇལ་གནང་དགོཔ་ཅིག་ཨིན་རུང་། དེ་བསྒང་བུ་སློབ་དང་འབངས་མི་
སེར་ཚུ་ མྱ་ངན་གྱིས་བརྡུངས་པའི་ནམ་དུས་འབད་ནི་འདི་གིས་ དེའི་
ལོའི་རྟ་ལོག་ཚེས་བཅུ་འདི་ ཚེས་བཅུ་སྤང་ནང་མིན་པར་ གཙུག་ལག་
ཁང་གི་བདེ་ཡངས་ཁ་སྦེ་མཇལ་ཁ་གནང་པའི་ལོ་རྒྱུས་འདུག།

འཆམ་གྱི་ཁ་གྲངས་ཡར་སེང་།

ཞབས་དྲུང་འཇིགས་མེད་གྲགསཔ་དང་ ཞབས་དྲུང་འཇིགས་མེད་ཆོས་
རྒྱལ་གྱི་སྐུ་ཐོག་ལུ་ རྟ་ལོག་གཙུག་ལག་ཁང་དང་ མཐའ་བསྐོར་ཁྱམས་	
ཉམས་གསོ་དང་ རྒྱ་སྐྱེད་མ་བཏུབ་བཏུབ་སྦེ་གནང་སྟེ་ རྟ་ལོག་ཚེས་
བཅུ་གཞི་བཙུགས་གནངམ་མ་ཚད། ད་རུང་འཆམ་གྱི་ཁ་སྐོང་གསར་
བཙུགས་དང་སྒྲིག་ཁྲིམས་ཚུ་ གཞན་གྱིས་དཔྱེ་བལྟ་ས་ཅིག་བཟོ་ནིའི་
ཐུགས་བཞེད་ཡོད་རུང་ སྐུ་ཚེ་མི་བརྟན་ནི་ཨིནམ་མཁྱེན་ཏེ་ ཞལ་ཆེམས་

མ་འོངས་ལུང་བསྟན་གསུངས་ཏེ་ཡོད་དོ་བཟུམ་སྦེ་ ཞབས་དྲུང་ཐུགས་
སྤྲུལ་༦་པ་ ངག་དབང་འཇིགས་མེད་རྡོ་རྗེ་གིས་ཡང་ གོང་མའི་གདན་
ས་རྟ་ལོག་གསང་སྔགས་ཆོས་གླིང་ལུ་ ཆོས་ཕྱོགས་དང་འབྲེལ་བའི་ཕྱག་
ལཱ་མང་རབས་ཅིག་གནང་མིའི་གྲས་ལས་ འཆམ་པ་གསརཔ་༤ཁ་སྐོང་
བཙུགས་ཏེ་མི་གྲངས་༡༦ལུ་ཡར་སེང་གནང་ནུག།

འགོ་ཐོག་ རྟ་ལོག་ཚེས་བཅུ་གཞི་བཙུགས་གནང་པའི་སྐབས་ 
རང་ཟླ་༨པའི་ནང་ཨིན་རུང་ དེ་སྐབས་ཆར་ཆུ་འབོལ་བའི་དུས་ཚོད་ལུ་
ཨིནམ་ལས་བརྟེན་ རང་ཟླ་༢པའི་ནང་སྦེ་གནང་སྲོལ་འགོ་བཙུགས་ནུག 
ཡོངས་གྲགས་ཅན་གྱི་རྟ་ལོག་ཚེས་བཅུའི་སྐོར་ལས་ ཁུངས་དག་གསལ་
གསུམ་སྦེ་ཡིག་ཐོག་ལུ་བཀོད་དེ་མེད་རུང་། རྣམ་ཐར་ནང་ལུ་ས་བོན་ཙམ་
རེ་མཇལ་བའི་ཡུལ་ལུ་ཡོད་མི་དང་ ཞལ་ལས་ཞལ་རྒྱུན་དང་ སྙན་ལས་
སྙན་རྒྱུན་སྦེ་བཤད་སྲོལ་ཡོད་མི་ཚུ་ལུ་གཞི་བཞག་སྟེ་ རྟ་ལོག་ཚེས་བཅུ་
གཞི་བཙུགས་ག་དེ་སྦེ་མཛད་ཡོདཔ་ཨིན་ནའི་སྐོར་ལས་ དེམ་ཅིག་སྦེ་
བྲིས་ཚར་ཡི། ད་ནཱ་ལས་མར་ རྟ་ལོག་ཚེས་བཅུའི་སྐབས་ལུ་ ལམ་
སྲོལ་ཁྱད་ཆོས་བཟང་པོའི་བྱ་སྒོའི་རིམ་པ་ཚུ་ག་དེ་སྦེ་ཡོདཔ་ཨིན་ན་དུམ་
གྲ་ཅིག་ཞུ་ནི་ཨིན།

འགོ་ཐོག་ཚེས་བཅུ་གཞི་བཙུགས་གནང་པའི་ནམ་དུས་ལུ་ ཤཝ་
ཤ་ཁྱི་སྐུ་འཆམ་རྐྱངམ་ཅིག་ཨིནམ་ལས་ ཚེས་བཅུའི་སྐབས་འཆམ་གྱི་བྱ་

རིམ་ཚུ་ ཤཝ་རྐྱབ་མི་འདི་གིས་འགན་འཁྲི་འབག་དོ་ཡོདཔ་ཨིན་རུང་།	
ཞབས་དྲུང་འཇིགས་མེད་ཆོས་རྒྱལ་གྱི་སྐུ་ཐོག་ལུ་ འཆམ་གྱི་རིགས་མང་
རབས་ཅིག་མཇལ་ཁ་གནང་སྲོལ་བཙུགས་ཞིན་ན་ལས་ འཆམ་གྱི་དོ་
དམ་ལོགས་སུ་གསར་བསྐོས་གནང་ནུག།

འཆམ་གྱི་དོ་དམ་གྱིས་ འཆམ་གྱི་གྲས་ཁར་གཏོགས་མི་དང་ 
ཞབས་ཁྲ་རྐྱབ་མི་ཚུ་གིས་ སྒྲིག་ཁྲིམས་ལས་མ་འགལ་བར་ ཚུལ་
མཐུན་ཡོད་མེད་ལྟ་རྟོག་འབད་ནི་རྐྱངམ་གཅིག་མིན་པར་ འཆམ་པ་ཚུ་
ལུ་བརྡ་གཏང་ནི། འཆམ་གྱི་ཕྱག་སྦྱིས་བཀུགཔ་ནི། ལྷག་བསམ་རྣམ་
དག་གི་སྒོ་ལས་ ཞལ་འབག་དང་ འཆམ་ཆས་ཀྱི་རིགས་ཚུ་ག་དེ་དྲག་
དྲག་བདག་འཛིན་འཐབ་སྟེ་རྩིས་སྤྲོད་ལེན་འབད་ནི། ཚེས་བཅུའི་སྐབས་
སྐུ་འབག་རིན་པོ་ཆེ་ལུ་འཆམ་གྱི་དགོངས་སྐོར་ཞུ་དགོ། འཆམ་ཁང་གི་
ཐད་ཁ་ལས་ འཆམ་ཆས་བཞེས་དགོ་པའི་དྲན་གསོ་འབད་ཞིནམ་ལས་  
ཇ་དྲིལ་གསིག་དགོཔ་ འབྲེལ་ཡོད་ལཱ་འགན་གྱི་རིམ་པ་ཚུ་ འཐུས་ཤོར་
མེད་པར་ཕྱག་ཞུ་དགོཔ་ཨིན་པས། ག་དེམ་ཅིག་འབད་ འཆམ་གྱི་ལེའུ་
མ་ཚངམ་དང་འཛོལ་སོང་པ་ཅིན་ ལྟདམོ་མཇལ་མི་ཚུ་གིས་མཐོང་སར་
ཁྲོ་ལོ་ལོ་སྦེ་མིན་པར་ འཆམ་ཁང་ནང་དང་ ཡང་ཅིན་གསོལ་ཚོགས་
དྲངས་པའི་གྱལ་ཁར་ ཉེས་བྱ་བཀལ་སྲོལ་ཡོདཔ་ཨིན་པས།

འཆམ་གྱི་གྲངས་སུ་འཐུ་ཐངས།

རྟ་ལོག་ཚེས་བཅུའི་སྐབས་འཆམ་གྱི་གྲས་ཁར་གཏོགས་མི་དང་ ཞབས་
ཁྲ་རྐྱབ་མི་ཚུ་ རྟ་ལོག་གཡུས་ཚན་ནང་འཁོད་ལས་རྐྱངམ་གཅིག་མ་
གཏོགས་ གཡུས་ཚན་གཞན་ཁ་ལས་གདམ་འཐུ་འབད་སྲོལ་མེདཔ་
ཨིན་པས། བུཚ་སྐྱེས་ལོ་༨ཡར་བཅད་འབད་མི་ཚུ་བསེལ་ཏེ་ མཁའ་འགྲོ་
མའི་གྲངས་སུ་འཐུ་དོ་ཡོདཔ་ཨིན་པས། མཁའ་འགྲོམ་ལྔ་གིས་ ཚེས་
བཅུ་ཉིནམ་མཇུག་གི་ཚེ་ རཀྴ་དམངས་འཆམ་སྐབས་ ཁྱིམ་བདག་
དཔལ་སྐྱིད་བསུ་བར་ཞུ་ནི་རྐྱངམ་གཅིག་ཨིན་རུང་། ལཱ་འགན་གཞན་
ཡང་ གྲི་གིང་དང་རྒྱུག་གིང་སྐབས་ རལ་གྲི་དང་རྒྱུགཔ་འཐུ་ནི། འཆམ་
རོལ་དང་ དུང་དང་རྔ་ཕར་ཚུར་སྐྱེལ་ལེན་དགོཔ་ཨིན་པས། ཤཝ་ཤ་ཁྱིའི་
སྐབས་རྗེ་བཙུན་མི་ལ་རས་པའི་ཕྱག་ཞུ་མི་སྒོམ་ཆེན་དེ་ མཁའ་འགྲོ་མའི་
དབྱངས་དཔོན་ལུ་འགན་ཁག་ཕོགཔ་ཨིན་པས། དབྱངས་དཔོན་གྱི་ལོ་
གྲངས་ཚང་པའི་ཤུལ་ལུ་ འཆམ་གྱི་གྲས་ཁར་འཛུལ་དགོཔ་ཨིན་པས། 

ཧེ་མ་འབད་བ་ཅིན་ འཆམ་དཔོན་རང་གི་གཟུགས་ཁམས་ཀྱིས་
ལྕོགས་པ་ཅིན་ ཡུན་རིང་ཕྱག་ཞུ་སྲོལ་ཡོདཔ་ཨིན་རུང་ བར་སྐབས་
ཅིག་ལས་ལུང་པའི་འགྲོ་ལུགས་དང་བསྟུན་ཏེ་ འཆམ་དཔོན་གྱི་གནས་
ཡུན་ལོ་ངོ་༥སྦེ་བཟོ་ཡོད་རུང་ འོས་འབབ་དང་འཁྲིལ་ཏེ་ཡར་སེང་འབད་
ཆོགཔ་ཨིན་པས། འཆམ་གོང་ཆེན་ལས་མཁན་ཤཝ་འདི་ ཐོབ་སྐལ་

འཆམ་དཔོན་དང་འདྲན་འདྲ་ཨིནམ་ལས་ འཆམ་དཔོན་གྱི་གོ་གནས་
ལུ་ཡོད་མི་འདི་དགོངསམ་ཞུཝ་ཅིག་ འཆམ་དཔོན་གྱི་གོ་གནས་བཞེས་
དགོཔ་ཨིན་པས། ལས་མཁན་ཕག་འབགཔ་འདི་ འཆམ་མཇུག་གི་དུམ་
ཁ་ཨིན་པས། 

འཆམ་གྱི་སྦྱང་བ།

ལོ་བསྟར་རང་ཟླ་དང་པའི་ཚེས་ཉེར་ལྔའི་དྲོ་པ་ཆུ་ཚོད་༨ལུ་ རྫོང་གི་རྡོ་
གཅལ་དཔྱལ་བ་ལས་ འབངས་རྔ་བརྡུང་སྟེ་འཛོམས་བརྡ་བཏངམ་ད་ 
འཆམ་པ་དང་ཞབས་ཁྲ་རྐྱབ་མི་ཆ་ཁྱབ་ གཙུག་ལག་ཁང་གི་བདེ་ཡངས་
སྦུག་ལུ་ ཆད་ལུས་མེད་པར་འཛོམས་ཚརཝ་ཅིག་ དཔལ་མ་ཆེན་རྣམ་
གཉིས་ཀྱི་སྐུ་མདུན་ལུ་ཕྱག་དབང་བཅར་ཞིན་ན་ སློབ་སྲུང་འཁོརཔ་
གིས་དབུ་གཙོས་ཏེ་ བཞུགས་གྲལ་རྟེན་འབྲེལ་གྱི་རིམ་པ་བརྩིས་ཚར་
བའི་ཤུལ་ལུ་ བཞུགས་ཁྲི་སྒང་ཁར་ འཆམ་གྱི་ལུས་སྦྱོང་འགོ་བཙུགས་
ཏེ་ ཉིན་གྲངས་བཅུ་ཐམས་ཀྱི་རིང་ལུ་ འཆམ་དཔོན་འཆམ་མཇུག་
དང་ འཆམ་གོང་ཆེན་ཚུ་གིས་ འཆམ་པ་འོག་མ་ཆ་ཁྱབ་ལུ་ འཆམ་རེ་
རེ་བཞིན་གྱི་ལེའུ། རྐང་པའི་གོམ་འཐུ་ཐངས། ལག་པའི་ཕྱག་རྒྱ་བསྒྱུར་
ཐངས་ཚུ་མཐིལ་ཕྱིན་སྦེ་སྟོན་གནང་། ལྷབ་མི་ཚུ་གིས་འབད་རུང་ དབྱེ་
བ་དཔྱད་དེ་དོགས་པ་རྩ་ལས་མེདཔ་སྦེ་ལྷབ་དགོཔ་ཨིན་པས།  

ས་གནས་ཀྱི་མིང་བཞུགས་ཁྲི་སྒང་ཁ་ཟེར་མི་དེ་ ཞབས་དྲུང་
འཇིགས་མེད་གྲགས་པ་མཆོག་ ས་གནས་གཞན་ཁ་ལས་ རྟ་ལོག་ལུ་
བྱོན་པའི་སྐབས་ ས་གོ་དེ་ནང་ལས་གཙུག་ལག་ཁང་ལུ་ སྐུ་ཕྱག་གནང་
སྟེ་སྐུ་ངལ་གནང་བཞུགས་ནི་འདི་གིས་ ས་གོ་གི་མིང་ཡང་བཞུགས་ཁྲི་
སྒང་ཁ་ཟེར་སླབ་སྲོལ་བྱུང་རུང་ ད་རིས་ནངས་པ་སྒང་ཁ་སྤང་ན་ཟེར་སླབ་
ཨིན་པས།

གོམས་སྒྲིག།

རང་ཟླ་༢པའི་ཚེས་༦ལུ་ དྲོ་པ་ཆུ་ཚོད་༨དེ་ཅིག་ཁར་ འཆམ་དམངས་དང་ 
ཞབས་ཁྲ་རྐྱབ་མི་ཆ་ཁྱབ་ཆད་ལུས་མེད་པ་ ཚེས་བཅུ་སྤང་ནང་འཛོམས་
ཞིན་ན་ འཆམ་གྱི་དོ་དམ་དང་འཆམ་དཔོན་ལུ་ འགོ་རྔོན་འཆམ་ལས་
བཙུགས་ཏེ་ མཇུག་དཔའ་འཆམ་ཚུན་ ཉིན་གྲངས་གསུམ་གྱི་རིང་
ལུ་ རྐྱབ་དགོ་པའི་འཆམ་ཡོངས་རྫོགས་རྒྱུགས་ཕུལ་དགོཔ་ཨིན་པས། 
ཁ་རྒྱུན་དང་འཁྲིལ་བ་ཅིན་ ཞབས་དྲུང་འཇིགས་མེད་ཆོས་རྒྱལ་ཞལ་
བཞུགས་པའི་སྐབས་ དཀར་གསལ་ལྷ་ཁང་འོག་ཐོག་ཁྲི་གུ་བཞུགས་
ཏེ་ གོམས་སྒྲིག་གཟིགས་ཏེ་ འཆམ་གྱི་ལེའུ་མ་བཏུབ་མི་ཚུ་དག་བཅོས་
གནང་དོ་ཡོད་པའི་ལོ་རྒྱུས་འདུག།

ཁྲུས་ལུ་བྱོན་ཚུལ།

རང་ཟླ་༢པའི་ཚེས་༧་ལུ་ འཆམ་དམངས་དང་ཞབས་ཁྲ་རྐྱབ་མི་ཚུ་ 
གཙུག་ལག་ཁང་ལུ་འཛོམས་ཏེ་ འཆམ་དཔོན། འཆམ་མཇུག དོ་དམ། 
འཆམ་གྱི་དབུ་མཛད་ཀྱིས་ ཐེར་གཟན་ཉིས་བརྩེགས་དང་། གཞན་སྤྱིར་
བཏང་གིས་ རས་གཟན་དམརཔོ་བཀབ་སྦེ་གྱལ་བཙར་ཏེ་ སྒང་ཕར་ཁ་
གཡུས་ཚན་སྦུག་ལས་མར་སྦེ་ དགོན་པའི་མཇུག་རྣམ་རྒྱལ་གཟར་ཅུང་
ལུ་ ཁྲུས་ལུ་བྱོནམ་ཨིན་པས། 

དང་པ་ར་འབངས་རྔ་རྡུང་མི། ཀྲིང་ཀྲི་རྡུང་མི། ལེགས་དཔལ་
སྐུལ་མི། བསང་ཕོར་གཡུག་མི། རྒྱ་གླིང་འཕུ་མི། འཆམ་དཔོན། འཆམ་
མཇུག ལས་མཁན་བཞི། འཆམ་པ། མཁའ་འགྲོམ་རྐྱབ་མི་ དོ་དམ་
གྱིས་མཇུག་བསྡུཝ་ཨིན་པས།   དེའི་སྐབས་ཨ་ཙ་ར་རྐྱབ་མི་ཚུ་གིས་ 
མཛར་ཅུམ་གྱི་ཆོག་སྒྲིག་བཀལ། གཞན་མི་ཚུ་གིས་ཞབས་ཁྲ་རྐྱབ་སྟེ་སྤྲོ་
སྟོནམ་ཨིན་པས། 

དེ་ལས་ཉིན་དགུང་ཡོལ་ཞིནམ་ལས་ འཆམ་དམངས་ཁྲུས་
ལས་ལོག་གྱལ་བཙར་ཏེ་ གཟིམ་ཅུང་འོག་མ་ལྷ་ཁང་གི་རྩ་བར་
ལྷོདཔ་ད་ ཚེས་བཅུ་བུམ་བཀྲ་ཤིས་ཀྱི་བརྡ་དྲིལ༌དང༌པ༌གསིག༌སྟེ༌ 
རྫོང༌གི༌རྡོ༌གཅལ༌ནང༌ལྷོདཔ༌ད༌ བརྡ་དྲིལ་ཕབ་ཚརཝ་དུས་མཉམ་སྦེ་
འབད་དགོཔ་ཨིན་པས། སྔོན་མ་ཁྲུས་ལུ་བྱོན་སྲོལ་མེད་རུང་ བར་སྐབས་

ཅིག་ཁར་ འཆམ་དཔོན་གོ་རིམ་༦པ་ཨིན་མི་ཟླ་དཔལ་གྱིས་ བསྟན་པའི་
ཁ་གསོའི་དོན་ལུ་འགོ་བཙུགས་ཡོདཔ་སྦེ་བཤདཔ་ཨིན་པས།

གསུང་ཆོག།

རང་ཟླ་༢པའི་ཚེས་༧གྱི་ཕྱི་རུ་ ནུབ་ཕྱེད་ལས་བཞེངས་བརྡ་ཕུལ་ཏེ་  
མ་ཆེན་ལྷ་ཁང་ནང་སྦེ་ དགོངས་འདུས་བར་གཅོད་གཡུལ་རྒྱལ་གསུང་
ཆོག་འགོ་བཙུགསཔ་ཨིནམ་ད། ཆོ་གུའི་སྤྱན་འདྲེན་དང་འཁྲིལ་ཏེ་ 
ཞབས་ཁྲ་རྐྱབ་མི་ཚུ་གིས་ ཕྱག་ཕུལ་ཁྲུས་ཆུ་འཐུང་ཞིནམ་ལས་ ཆོ་ག་
པའི་གཡས་ཁ་ཐུག་གི་ཟུར་ཁ་ལས་གྱལ་སྒྲིག་སྟེ་ གླུའི་མཆོད་པ་ཕུལ་
སྲོལ་ཡོདཔ་ཨིན་པས།

ཚེས་བཅུ་ནངས་པ་འགོ་བཙུགས་ནི་ཨིན་པའི་ ད་རིས་ཕྱི་རུ་
འཆམ་པ་དང་ཞབས་ཁྲ་རྐྱབ་མི་ཆ་མཉམ་གྱིས་ རང་སོའི་ཁྱིམ་ནང་ཆུ་
ཚན་བསྐོལ་ཏེ་ གཟུགས་སྤུས་ཙ་སྦེ་ཆུ་འཁྱུ་ཞིནམ་ལས་ བཟང་གོ་རྡིག་
རྡིགམ་གྱོན་ཏེ་ ཞག་འཆམ་ཁང་ནང་ཉལ་དགོ་མི་དེ་ཡང་ ཆོ་གཔ་དང་
འདྲན་འདྲ་ཆོ་གུའི་གྱལ་ཁར་སྡོད་དགོ་ནི་འདི་གིས་ མ་ཆེན་སྐུ་མདུན་
ལུ་བཙོག་གྲིབ་མི་ཞུགས་ནིའི་དོན་ལུ་ཨིན་པས། ཨིན་རུང་སྒྲིག་ལུ་མ་
གནས་པར་ རང་གི་ཁྱིམ་ནང་ཉལ་མི་ཚུ་ དྲོ་པ་གསོལ་བའི་གྱལ་ཁར་ 

དོ་དམ་དང་འཆམ་དཔོན་གྱིས་ ཉེས་ཁྲིམས་ཡར་བརྫེ་སྤྲིང་སྲོལ་ཡོད་མི་
དེ་ ད་ལྟོའི་བར་ན་ཡང་ཁྱུན་མ་ཉམས་པར་འདུག།

ཕྱག་དབང་བཅར་སྲོལ།

ལས་མཁན་བཞི་གིས་འགོ་འདྲེན་ཐོག་ འཆམ་པ་དང་ཞབས་ཁྲ་རྐྱབ་མི་
ངོ་རེ་གིས་ མཛརཝ་ཕུད་ཏ་གང་། ལ་ཕུག་དང་གཡུང་རྡོག་ཟུང་རེ་བསྡུ་
ཞིནམ་ལས་ ལ་ཕུག་དོ་གཅིག་དང་ གཡུང་རྡོག་དོ་གཅིག་ མཛརཝ་
གཞོངམ་གང་ཕྱག་མཇལ་བསྒྲིག་སྟེ་ འཆམ་དཔོན་གྱིས་འགུབ་བཀལ་
ཏེ་ འཆམ་པ་དམངས་ དྲོ་པ་གསོལཝ་མ་རནམ་ཅིག་ཁར་ སློབ་སྲུང་
འཁོརཔ་དང་ རྫོང་དཔོན་གྱི་གཟིམ་ཅུང་ནང་ལུ་ ཕྱག་དབང་བཅར་བའི་
སྐབས་ལུ་ སྲུང་འཁོརཔ་དང་ རྫོང་དཔོན་གྱི་ཚོགས་གཏམ་ནང་ དཔལ་
ལྡན་འབྲུག་པའི་ཡང་སྙིང་ རྟ་ལོག་གསང་སྔགས་ཆོས་གླིང་ལུ་ གསང་བ་
སྒྲུབ་ཆེན་ཉིན་གྲངས་གསུམ་གྱི་སྐབས་ལུ་ ག་ར་གིས་སག་ས་རྡིག་རྡིག་
སྦེ་ ཚེས་བཅུའི་གྱལ་ཁར་ སྒྲིག་ཁྲིམས་དང་མཐུནམ་སྦེ་འཐུས་ཤོར་མེད་
པར་ཕྱག་ཕྱིད་ཞུ་དགོ་པའི་ བྱ་སྒོའི་རིམ་པ་ཚུ་ཚོགས་གཏམ་གསུངས་
ཚར་ཞིནམ་ལས་ གསོལ་ར་རྡོག་མ་ཁམ་རྡོག་རེ་གནང་སྲོལ་ཡོདཔ་ཨིན་
པས།

ཚེས་བཅུ་ཉིནམ་དང་པའི་མཛད་སྒོའི་རིམ་པ།

རང་ཟླ་༢པའི་ཚེས་༨ལུ་ ཚེས་བཅུ་སྤང་ནང་ དངོས་གཞི་ཉིན་གྲངས་
གཉིས་ཀྱི་སྐབས་མཇལ་ཁ་གནང་མི་ འཆམ་ཡོངས་རྫོགས་འཆམ་
རྒྱུགས་ཕུལཝ་ཨིན་པས། དེ་ཡང་རྔོནམ། ཤ་རྫམ། ཁྱུང་རྫམ། གྲི་གིང་། 
ཉུལ་ལེ་མ། རྒྱུག་གིང་།	 ཤཝ་ཤ་ཁྱི་དང་ཨ་ཅོ་ཕན་ཏོ། རྔ་གིང་། དུར་
བདག རྔ་འཆམ། རཀྴ་དམངས་འཆམ། དཔའ་འཆམ། བྱིས་པའི་
དཔའ་བོ་ཚུ་ཨིན་པས།

ཁྱུང་རྫམ་འཛུལཝ་ཅིག་ གཟིགས་རས་ནང་ ཞབས་དྲུང་
འཇིགས་མེད་རྡོ་རྗེའི་སྐུ་འབག་ཆེནམོ་ ཞལ་ཕྱག་མཛོད་ལྷ་ཁང་ཁ་ཐུག་
ལུ་བསྒོར་ཏེ་ ཚེ་རིང་མའི་སྐུ་མདུན་ལུ་སྦེ་ གཙོ་དཔོན་མོའི་གཡས་ཀྱི་
གཞས་རོགས་ཀྱིས་འཁྱིད་དེ་ གླུའི་མཆོདཔ་ཕུལ་དགོཔ་ཨིན་པས། 

རྟ་ལོག་ཚེས་བཅུའི་སྐབས་མཇལ་ཁ་གནང་སྲོལ་ཡོད་པའི་  
སྐུ་འཆམ་གྱི་གྲས་ལས་ གཙོ་བོ་གཅིག་རཀྴ་དམངས་འཆམ་ཨིནམ་ལས་ 
ཚེས་བཅུ་ཉིནམ་དང་པ་ལུ་ རཀྴ་དམངས་འཆམ་རྒྱས་སྐོར་ཨིན་པས། 
ཞོར་ཁར་ རཀྴ་དམངས་འཆམ་གྱི་དགོས་དོན་མདོར་བསྡུས་ཅིག་ཞུ་བ་
ཅིན་ འགྲོ་བ་སེམས་ཅན་ཚུ་ འཆི་ཁ་བར་དོར་འཁྱམས་པའི་ཚེ་ རྒྱལ་
བ་སྲས་དང་བཅས་པ་ཐུགས་བརྩེ་བ་གིས་མ་བཟོད་པར་ སེམས་ཅན་
ཚུ་ཞིང་ཁམས་ལུ་འདྲེན་ནིའི་དོན་ལུ་ ཞི་བ་དང་ཁྲོ་བོའི་སྐུར་བཞེངས་

ཏེ་ བར་དོ་ལུ་བསུ་བར་བྱོན་རུང་། ཧེ་མ་མི་ཡུལ་དཀར་པོར་སྡོད་པའི་
དུས་སྐབས་ལུ་ དཀོན་མཆོག་གསུམ་ལུ་དད་མོས་ཆུང་མི་ཚུ་གིས་ རང་
གི་སྐྱབས་གནས་ཨིནམ་ངོ་མ་ཤེས་པ་ གནམ་མེད་ས་མེད་འདྲོགས་
འཇིགས་འཐབ་ལས་འདྲེན་ཐབས་མ་བྱུང་རུང་།	སངས་རྒྱས་དང་བྱང་ཆུབ་
སེམས་དཔའ་ཚུནི་ ཐབས་ལམ་སྣ་ཚོགས་ཀྱི་སྒོ་ལས་ ཇི་སྲིད་འཁོར་
བ་མ་སྟོང་གི་བར་ན་ སེམས་ཅན་གྱི་དོན་མ་མཛད་པར་བཏང་སྙོམས་
ལུ་ ཡུདཔ་ཐེངས་གཅིག་ཡང་མི་བཞུགསཔ་ཨིན་པས། ད་རུང་གཤིན་རྗེ་
ཆོས་ཀྱི་རྒྱལཔོ། ལས་འབྲས་དཀར་ནག་ཕྱེ་མི་ལྷ་དཀར་པོ་དང་ བདུད་
གནགཔོ། བཀའ་ཡི་བློན་པོ་རཀྴ་གླང་མགོ ལས་འབྲས་ཀྱི་གྱངས་ཁ་
ཁྲམ་ནང་བཀོད་མི་ དུར་ཕག་མགོ་ཅན། ལས་སྡིག་པའི་བྲག་རི་བཤིག་
པའི་དབྱུག་ཐོ་དང་ ཉོན་མོངས་དུག་གསུམ་གྱི་རྩ་བ་གཅོད་པའི་གྲི་གུ་
སག་མི་ ཁྱུང་གི་མགོ་ཅན། བྱམས་པ་དང་བརྩེ་བའི་ཞགསཔ་བསྣམས་
མི་སེངྒེའི་མགོ་ཅན། བདག་འཛིན་གཅོད་པའི་སོག་ལེ་དང་ ཐབས་ཤེས་
སྡོམ་པའི་རྒྱུ་མ་གི་ཐགཔ་བསྣམས་མི་ དོམ་གྱི་སྒོ་ཅན། ལས་འབྲས་ཀྱི་
གཟུགས་མེ་ལོང་ནང་སྟོན་མི་ དུག་སྦྲུལ་མགོ་ཅན། དཀར་ནག་ལས་
ཀྱི་འབྲས་བུ་སྲང་ཁར་བཏབ་མི་ སྤྲེའུ་གི་མགོ་ཅན་ཚུ་ གཤིན་རྗེའི་ལས་
མཁན་གྱངས་ཁ་མེད་པའི་གཟུགས་ལུ་སྤྲུལ་ཏེ་ སྡིག་ཅན་དམྱལ་འབུམ་
དང་། དགེ་བ་ཅན་ཁྱིམ་བདག་དཔལ་སྐྱིད་བཟུམ་གྱི་འགྲོ་བ་སེམས་

ཅན་ཚུའི་ ལས་དཀར་ནག་གི་དབྱེ་བ་ཕྱེ་སྟེ་ ཞི་བའི་སྒོ་ལས་བཏུལ་མ་
ཚུགས་པའི་སེམས་ཅན་ཚུ་ གནས་སྐབས་ངན་སོང་གསུམ་གྱི་གནས་ལུ་
སྐྱེས་རུང་། ངན་སོང་སྡིག་པའི་སྡུག་བསྔལ་མྱོང་པའི་སྟབས་ཀྱིས་ ལས་
སྒྲིབ་དག་སྟེ་ རིམ་གྱིས་མཐོ་རིས་དང་དག་པའི་ཞིང་ཁམས་ལུ་འདྲེན་
གནང་དོ་ཡོདཔ་ད། ཆོས་ཐམས་ཅད་རང་གི་སེམས་དག་དང་མ་དག་
པའི་རྒྱུ་ལས་འབྱུངམ་ཨིནམ་ལས་ ཉམས་ལེན་གྱི་རྟོགས་པ་མེད་རུང་ 
དཀར་པོ་དགེ་བ་ལུ་མོས་པའི་སེམས་ཅན་ཚུ་ མཐོ་རིས་ལྷ་དང་མིའི་གོ་
འཕང་དང་། དག་པའི་ཞིངཁམས་ལུ་འདྲེན་ཚུལ་སྟོནམ་ཨིན་པས། ད་
ལྟོ་བར་དོའི་སྐུ་འཆམ་མཇལ་བའི་སྐབས་ལུ་ ཁ་གཡེང་མིག་གཡེང་སྦེ་
མ་སྡོད་པར་ ཞལ་འབག་དང་ཕྱག་མཚན་ཚུ་ རེ་རེ་བཞིན་ངོས་འཛིན་
འབད་ཚུགས་པ་ཅིན་ ཚེ་ཕྱི་མ་བར་དོའི་གནས་ལུ་ ཞི་ཁྲོའི་ལྷ་ཚོགས་
དང་ གཤིན་རྗེ་ལས་མཁན་ཚུ་མཇལ་བའི་ཚེ སངས་རྒྱས་ཀྱི་སྤྲུལ་པ་
ཨིནམ་ངོ་ཤེས་སྦེ་སྡིག་པ་དག་སྟེ་ མཐོ་རིས་དང་ ཐར་པའི་བདེ་བ་ཐོབ་
པའི་དགོས་པ་ཁྱད་པར་ཅན་ཡོདཔ་ཨིན་པས།

ཚེས་བཅུ་ཉིནམ་༢པའི་མཛད་སྒོའི་རིམ་པ།

རང་ཟླ་༢པའི་ཚེས་༨དྲོ་པ་ཆུ་ཚོད་༧ལུ་ གསུང་ཆོག་བམ་གྲོལ་ཞིནམ་
ལས་ འབངས་རྔ་ཀྲིང་ཀྲི་རྡུང་མི། ལེགས་དཔལ་སྐུལ་མི། བསང་
ཕོར་གཡུག་མི། རྒྱ་གླིང་འཕུ་མི། དཔའ་འཆམ། དབུ་མཛད། བྱིས་
པའི་དཔའ་བོ་རྐྱབ་མི། དོ་དམ། དེ་ལས་འཆམ་དཔོན་གྱིས་གཙོས་པའི་
འཆམ་དམངས་	 གཙུག་ལག་ཁང་གི་གཡོན་ཕྱོགས་ཀྱི་སྒོ་ར་ཁ་ལས་
འཐོན་ཏེ་ རྫོང་གཡས་སྐོར་སྦེ་ཕྭྱ་དང་ཧུ་སྐད་རྐྱབ་སྟེ་ རྫོང་གི་ལྟག་ལུ་ 
གདན་སའི་སྲུང་མ་གནས༌ཆེན༌བསམ་གྲུབ་དར་རྒྱས་ཀྱི་གནས་ཁང་ནང༌ 
གསོལ་མཆོད་ཕུལ་བར་འགྱོཝ་ཨིན་པས། 

ཡན་ལག་བདུན་པ་གཏང་སྟེ་ ཕྱག་དང་མནྡྲལ་ཕུལ། སྡེ་བརྒྱད་
གསེར་སྐྱེམས་བཏང་། མར་ཆང་ཕུད་གཏོར་། གནས་པོའི་དར་ཁ་འཕྱར་
ཞིནམ་ལས་ གཉེར་གསོལ་ཕུལ་ཏེ་སྨོན་ལམ་གྱིས་མཚམས་སྦྱརཝ་ཨིན་
པས། ཞབས་ཁྲའི་གཙོ་དཔོནམ་གྱི་ གཡས་ཀྱི་གཞས་རོགས་ཀྱིས་
འཁྱིད་དེ་ བྱ་རྒོད་གླུའི་མཆོདཔ་ཕུལ་ཏེ་མཇུག་བསྡུཝ་ཨིན་པས། 

དེ་ལས་གནས་ཆེན་བསམ་གྲུབ་དར་རྒྱས་ཀྱི་ ཞལ་ཐང་གསེར་
བྲིསམ་འདི་ཞུ། ཧེ་མ་བཟུམ་སྦེ་གྱལ་བཙར་ཏེ་ སྒོ་ར་སྒོ་དང་པ་ལས་
སྦེ་ རྫོང༌གི༌བདེ༌ཡངས༌སྦུག༌ལུ༌ལོྷདཔ་ད། ཧེ་མ་གི་དུས་ལུ་སྲུང་འཁོརཔ་
དང་ ད་རིས་ནངས་པ་བཤད་གྲྭའི་དབུ་འཛིན་གྱིས་ཕེབས་བསུ་ཞུ་སྟེ་ 
རྫོང་གི་འཛུལ་སྒོ་ཐད་ཁར་བཞུགས་སུ་གསོལ། དང་པ་ར་མར་ཆང་གི་
ཕུད་གཏོར། དེ་ལས་བྱིས་པའི་དཔའ་བོ་(བྱིན་འབེབས་)ཀྱིས་ མཐའ་ར་
འདུལ་བའི་ཚིག་གིས་ས་བཅགས་སྦེ་རྟེན་འབྲེལ་གྱི་མཛད་སྒོ་མཇུག་བསྡུ། 

ད་རུང་གནས་པོའི་རུ་དར་དེ་ མ་ཆེན་ལྷ་ཁང་ནང་ཞུ་ཞིན་ན་ 
བཞུགས་གྲལ་རྒྱསཔ་བགྱངས་ཏེ་ རྟེན་འབྲེལ་བརྩི་གནངམ་ཨིན་པས། 
ཧེ་མ་འབད་བ་ཅིན་གནས་ཁང་ནང་ལས་ གནས་པོའི་དར་ཅུང་ཙམ་ཅིག་
མ་གཏོགས་ཞུ་སྲོལ་མེད་རུང་ བར་སྐབས་ཅིག་ཁར་ ཨཔ་ཟླ་དཔལ་
གྱིས་གནས་པོའི་ཞལ་ཐང་གསེར་བྲིསམ་དང་ གནསཔོ་གསོལ་བའི་
སྐབས་ལུ་དགོ་པའི་ཅ་ཆས་ཀྱི་རིགས་ཚུ་ཞབས་ཏོག་ཞུ་ཡོདཔ་ཨིན་པས།

སྐུ་འབག་ཞུ་སྲོལ།

དྲོ་པ་གི་གསོལཝ་གྲོལ་ཞིནམ་ལས་ འཆམ་གྱི་དོ་དམ་གྱིས་ཏག་རྐྱབ་ 
ཨ་ཙ་ར་རིགས་ལྔ་སྦྲགས་མི་དང་ ཁ་བརྒྱང་མི་གཉིས་ཀྱིས་ ཕྱག་མཚན་
དབང་ཕྱུག་ཆེནམོ་འདི་ རྒྱ་གླིང་འཕུ་བའི་ཚུལ་དང་ རྔོནམ་གིས་བྱིས་པའི་
དཔའ་བོའི་རྐྱབ་པའི་ཚུལ་སྦེ་ཌ་རུ་སྐྲོག་སྟེ་ སྲུང་འཁོརཔ་གཟིམ་ཅུང་ནང་
ལས་ མ་ཆེན་ལྷ་ཁང་ནང་གདན་འདྲེན་ཞུ་བའི་སྐབས་ལུ་ འཆམ་དཔོན་
གྱིས་གཙོས་པའི་འཆམ་དམངས་ རྫོང་གི་བདེ་ཡངས་སྦུག་ལུ་གྱལ་སྒྲིག་
སྟེ་སྡོད་ས་ལས་ གསུང་འཁོར་པའི་ཤུལ་མ་གྱལ་བཙར་ཏེ་ དཔལ་མ་
ཆེན་རྣམ་གཉིས་ལུ་ཕྱག་ཕུལ། དོ་དམ་གྱིས་ འཆམ་རེ་རེ་བཞིན་གྱི་ངོ་
སྤྲོད་ཕུལ་ཚར་བའི་ཤུལ་ལུ་ སློབ་སྲུང་འཁོརཔ་གིས་ འཆམ་གྱི་ངོ་བོ་
ངེས་ཚིག་དང་དགོས་པ། འཆམ་རྐྱབ་པའི་སྐབས་ བསྐྱེད་རིམ་གསལ་
ཐངས་དང་ བྱ་སྒོའི་རིམ་པ་ཚོགས་གཏམ་གསུངས་པའི་ཤུལ་ འཆམ་
དམངས་ཕྱི་ཁར་འཐོན་ཚརཝ་ཅིག་ སྲུང་འཁོརཔ་གིས་ལྟདམོ་གཟིགས་
པར་ཟེར་དགོངས་སྐོར་ཞུ་ཞིནམ་ལས་ ཞབས་དྲུང་འཇིགས་མེད་ཆོས་
རྒྱལ་གྱི་སྐུ་འབག་ཆེནམོ་ གཟིགས་རས་ནང་གདན་འདྲེན་ཞུ་སྟེ་ ཞལ་
ཚེས་བཅུ་སྤང་གི་ཁ་ཐུག་ཞལ་བསྒོར་ཏེ་བཞུགས་སུ་གསོལཝ་ཨིན་པས།

ལྒང་ཕུ་སྤྲོད་སྲོལ།

རྔོནམ། ཨ་ཙ་ར་རིགས་ལྔ་སྦྲགས་མི། ཨ་ཙ་ར་ཁ་བརྒྱང་མི་གསུམ་  
མ་ཆེན་ལྷ་ཁང་ནང་ལས་ཐོན་ཏེ་ རྫོང་གི་རྡོ་གཅལ་ནང་སྦེ་ རྫོང་དཔོན་
ལུ་བྱོན་ཞུ་འབད་དེ་ ལེགས་བཤད་རྐྱབ་ད་ རྫོང་དཔོན་གྱིས་ ཨ་ཙ་
ར་གསུམ་ གཉེར་ཚང་ནང་འཁྱིད་དེ་ ལྒང་ཕུ་སྤྲོད་དགོཔ་ཨིན་རུང་། 
ལྒང་ཕུ་ཚགས་ཁར་མ་ཚུད་པ་ཅིན་ ལྒང་ཆང་ཟེར་ལོགས་སུ་བྱིན་སྲོལ་
ཡོདཔ་ཨིན་པས། མགུ་ཏོ་གུ་ལྒང་ཕུ་བཏགས་ཏེ་འཐོན་འཆམ་རྐྱབ་ད་  
རང་གི་འདི་བདག་འཛིན་འཐབ་ཨིན་རུང་ གཞན་གྱི་ལྒང་ཕུ་ཚ་བཀུགཔ་
སྟེ་སྤེག་གཏངམ་ད་ ལྟདམོ་མཇལ་མི་ཚུ་སྤྲོ་བ་བྱུངམ་ཙམ་ཅིག་མ་
གཏོགས་ ལྒང་ཕུ་སྤྲོད་དགོ་པའི་རྒྱབ་ཁུངས་ཁ་གསལ་ཅིག་མེད་རུང་། 
ཕྱག་མཚན་དབང་ཕྱུག་ཆེནམོ་བསྣམས་མི་འདི་ ཡབ་ཐབས་ཀྱི་མཚོན་
བྱེད་དང་། ཌ་རུ་དང་ལྒང་ཕུ་བསྣམས་མི་འདི་ ཡུམ་ཤེས་རབ་སྟོང་པ་ཉིད་
མཚོན་བྱེད་ཀྱི་དོན་ཨིནམ་ལས་ དབང་ཕྱུག་ཆེནམོ་དང་ཌ་རུ་གཉིས་ཀྱིས་
ཐབས་ཤེས་ཟུང་འབྲེལ་གྱི་དོན་སྟོནམ་ཨིན་པས། 

སྤྱིར་བཏང་ཨ་ཙ་ར་ཚུ་གིས་	 ཚུལ་མིན་གྱི་སྤྱོད་པ་སྣ་ཚོགས་སྟོན་
མི་དེ་ཡང་འཇིག་རྟེན་པའི་རྣམ་རྟོག་ག་ར་སྤངས་ཏེ་ འཇིག་རྟེན་ལས་
འདས་པའི་སྤྱོད་པ་ལུ་ཞུགས་པའི་བརྡ་མཚོན་ལུ་ ཕྱི་སྐྱ་གཏམ་དང་ ནང་
དོན་དམ་གྱི་སྤྱོད་པ་སྟོན་པའི་ཚུལ་ཨིན་པས།

རྔོནམ་དང་ཨ་ཙ་རའི་འཐོན་འཆམ།

དབུ་མཛད་ཀྱི་རོལམོ་དང་འཁྲིལ་ཏེ་ འཆམ་ཚང་གི་ཡོལ་ལི་ནང་ལས་ 
རྔོནམ་གིས་ གཟུགས་ཀྱི་ཡན་ལག་ཚུ་རིམ་པར་བཞིན་དུ་སྟོན་ཏེ་ ལེའུ་
དང་འཁྲིལ་ཏེ་སྤང་ནང་ཐོན་ཞིན་ན་ འཕང་རིལ་བསྒྱུར་ཚར་བའི་ཤུལ་ལུ་ 
ལོ་མའི་ལོ་འཁོར་བཅུ་གཉིས། །ཞག་ཁལ་ཕྱེད་དང་བཅོ་བརྒྱད། །ཟླཝ་
བཀྲ་ཤིས་ཟླ་བའི་ཡར་ཚེས་ལུ། །ལུས་ལུ་ན་ཚ་མེད། །སེམས་ལུ་སྡུག་
བསྔལ་མེད་པར། །ག་ར་ང་མཇལ་བར་འཐོན་འོང་ཡི་ག །ཟེར་ཕྱོགས་
བཞི་ལུ་མཇལ་ཁ་གནང་། གཞོནམ་རྐྱེན་གྱིས་འཐུ་མ་བཅུག །རྒསཔ་
ཚེ་གིས་སྟུངས་མ་བཅུག །མནོ་ཚད་དོན་ལུ་འགྲུབ་སྟེ། །ཞལ་ཡང་ཡང་
མཇལ་བའི་སྨོན་ལམ་ཞུ། །ཟེར་ཕུན་སུམ་ཚོགས་པའི་ལེགས་སོྨན་ཞུ་
ཞིནམ་ལས་ མཐོང་ཆེའི་ཅ་ཆས་དང་ ཟ་ཆས་ཀྱི་རིགས་ཚུ་རིམ་པར་
བསྒྲིགས་ཏེ་ གཟིགས་རས་ཁ་ཐུག་ལུ་ ཕྱག་ཕུད་གསུམ་ཕུལ་སྦེ་ཕྱག་
དབང་བཅར་ཞིན་ན་ ཞབས་དྲུང་རིམ་བྱོན་གྱི་ཞབས་བརྟན་གདངས་
དབྱངས་དང་བཅསཔ་སྦེ་ཕུལཝ་ཨིན་པས། 

མ་ཎི་པདྨེ་ཧཱུྃ། 

ཕྱག་སྟོང་འཁོར་ལོ་བསྒྱུར་བའི་རྒྱལ་པོ་སྟོང་། །སྤྱན་སྟོང་བསྐལ་པ་བཟང་
པོའི་སངས་རྒྱས་སྟོང་། །གང་ལ་གང་འདུལ་དེ་ལ་དེར་སྟོན་པའི། ། 

བཙུན་པ་སྤྱན་རས་གཟིགས་ལ་ཕྱག་འཚལ་ལོ། །

དཔལ་ལྡན་འཇིག་རྟེན་དབང་ཕྱུག་ཐམས་ཅད་ཀྱི། །གཅོད་པན་གཅིག་
པུར་གྱུར་པ་ཆོས་ཀྱི་རྗེ། །མཐའ་ཡས་འགྲོ་་ལ་ཕན་བདེའི་བྱེད་པ་པོ། ། 

དཔལ་ལྡན་འབྲུག་པའི་ཞབས་ལ་ཕྱག་འཚལ་ལོ། །

དཔལ་མགོན་གྲུབ་པ་བྱེ་བའི་གཙུག་གི་ནོར།	 །བཀྲ་ཤིས་སྣང་བ་རབ་
འབར་ནཱ་རོ་པ། །གདུལ་དཀའི་འགྲོ་ལ་བརྩེ་བས་བརྗིད་ཆགས་སྐུ། ། 

ངག་དབང་འཇིགས་མེད་གྲགས་པར་ཕྱག་འཚལ་ལོ། །

དཔལ་ལྡན་གྲུབ་རིགས་རྒྱ་མཚོའི་གཙུག་གི་རྒྱན། །རྒྱལ་བའི་ལུང་བསྟན་
རྒྱལ་བའི་འཕྲིན་ལས་པ། །མཉམ་མེད་རྗེ་བཙུན་ཟླ་བའི་གཞོན་ 
ནུ་མཆོག །ངག་དབང་འཇིགས་མེད་ནོར་བུ་ཕྱག་འཚལ་ལོ། །

འགྱུར་མེད་ཡེ་ཤེས་འོད་སྣང་མཐའ་ཡས་པ། །མ་ལུས་འགྲོ་བའི་དཔལ་
གྱུར་སྤྱན་རས་གཟིགས། །བདེ་ཆེན་རྒྱལ་པོ་ཨོ་རྒྱན་པངྨོའི་འཕྲུལ། ། 

ངག་དབང་འཇིགས་མེད་ཆོས་རྒྱལ་ཕྱག་འཚལ་ལོ། །

མཆོག་གསུམ་ཀུན་འདུས་ཆེན་པོའི་སྣང་མཐའ་ཡི། །འགག་མེད་རྒྱ་མཚོ་
འོད་སྣང་འཇིག་རྟེན་དབང་། །ཞིང་འདིར་མོས་ངོར་དཔལ་དུ་ལེགས་ 
ཤར་བ། །ངག་དབང་འཇིགས་མེད་རྡོ་རྗེར་ཕྱག་འཚལ་ལོ། །

རྔོནམ་གིས་ ཞབས་བརྟན་དང་པ་གཉིས་པ་ཕུལ་ཚར་ཏེ་ དབུ་
མཛད་ཀྱི་རོལམོ་དང་འཁྲིལ་ཏེ་འཕང་རིལ་བསྒྱུརཝ་ད་ ཨ་ཙ་ར་གོངམ་
རིགས་ལྔ་སྦྲགས་མི་གིས་ འཆམ་ཚང་ནང་ལས་གཟུགས་ཀྱི་ཡན་ལག་
སྟོན།	 འཇིག་རྟེན་འགྲོ་ལུགས་ཀྱི་ཁ་བཤད་བསྒྱུར་ཏེ་འཐོན་འཆམ་རྐྱབ་
རུང་ ལོག་འཆམ་ཚང་ནང་འཛུལཝ་ཨིན་པས། དེ་ལས་རྔོནམ་གིས་

ཞབས་བརྟན་གསུམ་པ་ཕུལ་ཚར་ཏེ་ འཕང་རིལ་བསྒྱུར་བའི་སྐབས་ལུ་
འབདན་ ཨ་ཙ་ར་རིགས་ལྔ་སྦྲགས་མི་གིས་ སྤྲོ་ཉམས་ཀྱི་ཐོག་ལས་
འཐོན་འཆམ་རྐྱབ་སྟེ་སྤང་ནང་ཐོནམ་ཨིན་པས། དེའི་ཤུལ་མ་ ཨ་ཙ་ར་
ཁ་བརྒྱང་མིའི་འཐོན་འཆམ་ཡང་ ཨ་ཙ་ར་གོངམ་རིགས་ལྔ་སྦྲགས་མིའི་
འཐོན་ལུགས་དང་ཁྱད་པར་མེདཔ་ཨིན་པས།

རྟ་ལོག་ཚེས་བཅུའི་སྐབས་ ཨ་ཙ་ར་གིས་ཕྱག་མཇལ་སྒྲིག་སྟེ་
ཕྱག༌དབང༌བཅར༌སྲོལ༌ཡོད༌མི༌འདི་ དེ༌བསྒང༌ཞབས་དྲུང་རིམ་བོྱན་ཚུ་
ཞལ་བཞུགས་པའི་སྐབས་ གཟིགས་རས་ནང་ལས་ལྟདམོ་གཟིགས་ཏེ་
བཞུགསཔ་ད་ ཨ་ཙ་ར་གིས་ཕྱག་དབང་བཅར་སྲོལ་བྱུང་ཞིན་ན་ལས་ 
དུས་ད་ལྟོ་གི་བར་ན་ཡང་ཁྱུན་མ་ཉམས་པར་ཡོདཔ་ཨིན་པས། 

ས་བཅག་རྔོནམ།

ས་བདག་ཀླུ་གཉན་གྱིས་མ་དབང་
བའི་ས་གཞི་ ཁབ་རྩེ་ཙམ་ཅིག་ཡང་
མེད་མི་འདི་ནང་ རྔོནམ་གིས་འཕང་
རིལ་བསྒྱུར་བའི་སྐབས་ གནག་
ཐག་ཞགསཔ་གིས་ ཚར་གཅིག་
ལས་ཚར་གཅིག་ ས་ཁོངས་རྒྱ་སོྦམ་
སུ་བང་བཏབ་སྟེ་ས་གཞི་བཟུང་བའི་
ཚུལ་དང་། བསྟན་པ་དང་སེམས་
ཅན་ལུ་གནོད་པའི་དགྲ་བགེགས་
གདུག་པ་ཅན་ཚུ་དམིགས་མེད་
ཆོས་ཀྱི་དབྱིངས་སུ་བསྒྲལ་ཐབས་
ལུ་ སྐུ་འཆམ་གནང་པའི་སྐབས་ལུ་ 
འགལ་རྐྱེན་བར་ཆད་མ་འབྱུང་པ་
མཇལ་ཁ་གནང་ཚུགས་ནིའི་དོན་ལུ་ 
འགོ་ཐོག་ར་རྔོནམ་གིས་ ས་འདུལ་
གྱི་འཕྲིན་ལས་མཛད་ཚུལ་སྟོནམ་
ཨིན་པས།

རྔོནམ་གིས་ཞབས་བརྟན་ཚར་རེ་ཕུལ་ཚརཝ་ད་ འཕང་རིལ་
བསྒྱུར་ཏེ་ ཌ་རུ་སྐྲོག་མི་འདི་གིས་ སྟོང་ཉིད་ངང་ལས་ཆོས་ཀྱི་སྒྲ་སྒྲོགས་
ཤིང་། །ཟེར་གསུངས་དོ་བཟུམ་སྦེ་ ཡུམ་གྱི་མཚོན་བྱེད་ཆོས་ཉིད་སྟོང་པ་
ཉིད་ཀྱི་དོན་སྟོནམ་ཨིན་པས། དེ་གིས་མ་དོ་བར་ ཌ་རུ་སྐྲོག་པའི་སྒྲ་གིས་ 
དཀར་ཕྱོགས་ལུ་མ་དགའ་མི་བདུད་དང་ འདྲེ་སྲིན་འབྱུང་པོ་ཚུ་ འདྲོག་
བྱེལ་འཐབ་སྟེ་ ས་ཐག་རིང་སར་བྱོག་སོང་པའི་ཤུལ་ལུ་ སྐུ་འཆམ་ཚུ་
བར་རྐྱེན་ག་ནེ་ཡང་མེད་པར་ མཇལ་ཁ་གནང་ཚུགས་ནིའི་དོན་ལུ་ཡང་
ཨིན་པས།

རྔོནམ་ལུ་གསོལ་ར་གནང་ཚུལ།

རྟ་ལོག་ཚེས་བཅུ་ཉིནམ་མཇུག་གི་ཚེ་ ཉིན་དགུང་ཁམས་ཅིག་ཁར་ 
གཟིགས་རས་ཀྱི་རབ་གསལ་ནང་ལས་ རྔོནམ་གི་དོ་ཟེར་ ཤིང་འབྲས་
ཀྱི་རིགས་དང་ རྡོག་མ་ཤོག་ལྟབ། གཞན་ཡང་སེམས་ཤོར་སི་སི་གི་ཁ་
རི་མུ་ཟས་ཚུ་ ཀུ་ཏོ་གཅིག་ནང་འདེགས་ཏེ་ ཕྱི་ལས་སྤང་ཁེབས་བུབ་
གཅིག་གིས་སྤུར་ཏེ་ གསོལ་ར་གནང་སྲོལ་ཡོདཔ་ཨིན་པས། དེ་ལས་
རྔོནམ་གིས་ བླ་མའི་བཀའ་དྲིན་དྲིན་གཟོའི་དོན་ལུ་ སྤང་ཁེབས་བཀབ་
ནེའི་ཚུལ་སྦེ་བཀབ་ཞིན་ན་ དང་པ་ར་རྡོག་མ་ཤོག་ལྟབ་ལག་པར་བཤེད་
དེ་ སྐྱེས་བུ་ཆེན་པོ་བྱང་ལས་བྱོན་པའི་ཚེ། །རོ་མཆོག་ཕུན་སུམ་གོ་ཧེ་

འབྲས་བུ་མཆོད། །ལྷ་དང་བླ་མ་ངག་རྣམ་རྒྱལ་ལ་ཕུལ། །རང་བཞིན་
ཕུན་ཚོགས་དཔལ་ལ་སྤྱོད་གྱུར་ཅིག །ཟེར་ཤིང་འབྲས་ཀྱི་རིགས་ཚུ་རེ་རེ་
བཞིན་བཤད་པ་དང་སྦྲགས་གདངས་འཐེན་ཏེ་ཕུལ་སྲོལ་འདུག།

ཚེས་བཅུ་གྲོལ་བའི་ཚེ་ཕྱི་རུ་ཁམས་ རྔོནམ་གིས་ གཟིགས་རས་
ནང་ གསོལ་ར་ལྷང་ནི་འགོ་བཙུགས་པའི་ཤུལ་ལས་མ་གཏོགས་ གཞན་
ཨ་ཙ་ར་ཚུ་གིས་ གསོལ་ར་ལྷང་མི་ཆོགཔ་ཨིན་པས། ཕྱི་མཐོང་སྣང་ལུ་
གསོལ་ར་ལྷང་དོ་བཟུམ་ཨིན་རུང་། དོན་ལུ་ གྲུབ་ཐོབ་ཚུ་འཚོ་བ་བསོད་
སྙོམས་ལུ་བརྟེན་ཏེ༌བཞུགས༌པའི༌ གསང༌བའི༌རྣམ༌ཐར༌ལུ༌གཞི༌བཞག༌སྟེ་ 

ལྟདམོ་མཇལ་མི་ཚུ་ལས་ སྙན་དར་བསྡུའི་ཚུལ་ཨིན་པས། ལྟདམོ་
མཇལ་མི་ཚུ་གིས་འབད་རུང་ ལྷག་བསམ་རྣམ་པར་དག་པའི་སྨོན་ལམ་
གྱིས་མཚམས་སྦྱར་ཏེ་ཕུལ་བ་ཅིན་ རྐྱེན་ངན་བར་ཆད་བཟློག་ཚུགསཔ་
མ་ཚད་ མནོ་ཚད་དོན་འགྲུབ། བསམ་ཚད་ལག་ལུ་འཁོར་བའི་དགོས་པ་
ཁྱད༌པར༌ཅན༌ཡོདཔ་ཨིན་པས།

ཉིནམ་གཉིས་པའི་འཆམ་གྱི་གོ་རིམ།

རྔོནམ། ཤ་རྫམ། ཁྱུང་རྫམ། ཤཝ་ཤ་ཁྱི། རྒྱུག་གིང་། དུར་བདག ཉུལ་
ལེ་མ། གྲི་གིང་མཇལ་ཁ་གནང་དོ་ཡོད་པའི་ནང་ལས་ དགྲ་མེད་རྩེ་རྔ་
འཆམ་རྒྱས་སྐོར་ཨིན་པས། དེ་ཡང་ཨ་ནེ་མཆོད་རྟེན་བཟང་མོ་གིས་ མོང་
སྒར་ལུ་དགྲ་མེད་རྩེ་གདན་ས་བཏབ་སྟེ་བཞུགསཔ་ད་ སྐུ་སྤུན་མཁས་
གྲུབ་ཀུན་དགའ་དབང་པོ་གིས་ དགྲ་མེད་རྩེ་ལྷ་ཁང་གསར་གྲུབ་གྱི་
བཀྲིས་རབ་གནས་གནང་པའི་སྐབས་ ཉམས་སྣང་ལུ་ རང་འབྱུང་སྤྲུལ་
པའི་ཕོ་བྲང་ཆེན་པོའི་ལྟེ་བར་ ཨོ་རྒྱན་རིན་པོ་ཆེ་འཇའ་འོད་ཀྱི་སྦུག་ལུ་ 
སྐུ་ཟིལ་ཅུང་འཕྲོས་འཕྲོས་སྦེ་བཞུགས། དཔའ་བོ་མཁའ་འགྲོ་ཚུ་གིས་ 
ཞི་ཁྲོ་དམ་པ་རིགས་བརྒྱའི་ལྷ་ཚོགས་ གར་འཆམ་གྱི་རྣམ་པ་སྦེ་བྱོན་
མི་འདི་ ཨོ་རྒྱན་རིན་པོ་ཆེ་གིས་ གར་འཆམ་དེའི་ཐོག་ལས་ སེམས་
ཅན་གྱི་དོན་མཛད་དགོ་པའི་ལུང་བསྟན་ཉམས་སྣང་ལུ་འཆར་ཡོདཔ་ལས་ 

བཀའ་གཏེར་དག་སྣང་གི་གར་འཆམ་ཨིན་པས། དེ་ཡང་དཔལ་གྱི་ཆས་
བརྒྱད། གར་གྱི་ཉམས་དགུ། ཕྱིའི་ལེའུ་དང་རྩ་ཚིག ནང་གི་དམིགས་
རིམ་ཚུ་ཟབ་དྲགས་སྦེ་ དཔལ་གླིང་བཀའ་འབུམ་ནང་ཡོདཔ་ཨིན་པས། 
དེ་འབད་ནི་འདི་གིས་ གར་འཆམ་འདི་ དད་མོས་སྐྱེད་དེ་མཇལ་བ་ཅིན་ 
ཚེ་ད་རེས་འགལ་རྐྱེན་བར་ཆད་ཞི། རྒྱལ་ཁབ་ནང་ནད་ཡམས་མུ་གེ་དང་ 
འཁྲུགས་རྩོད་མེད། བཀྲ་ཤིས་ལོ་ལེགས། ལྷག་པར་དམ་ཚིག་ཉམས་
པའི་བསྟན་པའི་དགྲ་བོ་ཚུ་རྩ་མེད་གཏང་སྟེ་ མཐར་ཐུག་ཨོ་རྒྱན་རིན་པོ་
ཆེའི་གོ་འཕང་ཐོབ་པའི་ཐབས་ལུ་ མི་ཡུལ་ལུ་མཇལ་ཁ་གནང་ཞིནམ་
ལས་དར་ཁྱབ་བྱུང་ནུག།

བདེན་རྫུན་ག་དེ་སྦེ་ཡོད་རུང་ སླབ་སྲོལ་ལྟར་དུ་འབད་བ་
ཅིན་ རྔ་འཆམ་དེ་ མོང་སྒར་དགྲ་མེད་རྩེ་ལུ་དར་ཁྱབ་བྱུང་ཞིནམ་ལས་ 
གཞན་ཁར་མཇལ་ཁ་གནང་སྲོལ་མ་བཙུགས་པའི་ཧེ་མ་ འགོ་དང་པ་
ར་ རྟ་ལོག་ཚེས་བཅུའི་སྐབས་མཇལ་ཁ་གནང་སྲོལ་བཙུགས་ཡོད་མི་དེ་
ཡང་ ཞབས་དྲུང་འཇིགས་མེད་ཆོས་རྒྱལ་དང་འབྲེལ་གནད་སྦོམ་ཡོདཔ་
ལས་ རྔ་འཆམ་འཐོན་པའི་སྐབས་ འབངས་རྔ་ཀྲིང་ཀྲི་བརྡུངས་། རྒྱ་
གླིང་འཕུ། བྱིས་པའི་དཔའ་བོ་རྐྱབ། སྤོས་དང་བསངས་ཀྱིས་བསུ་བ་ཐོག་
ལས་ ཕེབས་བསུ་ཞུ་སྲོལ་ཡོད་མི་དེ་ཡང་ འཆམ་ཚུ་གི་གྲས་ལས་ བྱིན་
ཅན་ཅིག་སྦེ་ཆ་བཞག་དེ་གིས་ཨིན་པས།

སྤྱིར་བཏང་ལུ་ དུར་བདག་སྡོད་འཆམ་རྐྱབ་སྲོལ་མེད་རུང་།  
རྟ་ལོག་ལུ་རྐྱབ་སྲོལ་ཡོད་མི་དེ་ བར་སྐབས་ཅིག་ཁར་ རྟ་ལོག་སྤང་
དཀར་པོ་གླིང་ཀ་ནང་སྒྲུབ་པར་བཞུགས་མི་ མཁས་དབང་ལམ་དཔོན་
སངས་རྒྱས་རྡོ་རྗེ་གིས་ འབྲུག་གསང་སྔགས་ཆོས་གླིང་ལས་དཔྱེ་
བླངས་ཏེ་བཙུགས་ཡོདཔ་མ་ཚད། སེ་ཀྲོམ་རྒྱསཔ་རྐྱབ་སྲོལ་ཡོད་མི་
དེ་ རྗེ་འཕྲིན་ལས་ལྷུན་གྲུབ་དང་ ལམ་དཔོན་སངས་རྒྱས་རྡོ་རྗེའི་ཐུགས་
དགོངས་དང་འཁྲིལ་ཏེ་ གཞུང་གྲྭ་ཚང་གི་ཆོས་གཉེར་བགྲེསཔ་ཉི་མ་
སྲི་ཐུབ་གྱིས་ དགེ་སློང་གིས་གནང་སྲོལ་ཡོད་མི་ དུར་བདག་ལས་རྟ་
དྲངས་ཏེ་སྟོན་ཡོད་པའི་ལོ་རྒྱུས་འདུག། 

ཚེས་བཅུ་ཉིན་གསུམ་པའི་མཛད་སྒོའི་རིམ་པ།

དྲོ་པ་ཧ་སག་སྟེ་ གནས་བརྟན་ལྷ་ཁང་ནང་ལས་ ཞབས་དྲུང་ཕུན་སུམ་
ཚོགས་པའི་གོས་སྐུ་མཐོང་གྲོལ་ཆེནམོ་གདན་འདྲེན་ཞུ་སྟེ་ རྣམ་རྒྱལ་
མཆོད་རྟེན་གྱི་གདོང་ཕྱོགས་ གཙུག་ལག་ཁང་གི་རྒྱབ་ལས་མར་དཔྱང་
ནིའི་གྲབ་སྒྲིག་ཚུདཔ་ད་ འཆམ་གྱི་དབུ་མཛད་ཀྱིས་ རྒྱང་རྔ་བརྡུང་མི་
དང་འཁྲིལ་ཏེ་ རིམ་པར་བཞིན་དུ་མཐོང་གྲོལ་དཔྱང་དགོཔ་ཨིན་པས། 

དེ་ལས་མ་ཆེན་ལྷ་
ཁང་ནང་ དཔལ་མ་ཆེན་
རྣམ་གཉིས་ལུ་དགོངས་
སྐོར་ཞུ་སྟེ་ ཞབས་དྲུང་
འཇིགས་མེད་ཆོས་རྒྱལ་ཀྱི་
སྐུ་འབག་ཆེནམོ་ མཆོད་
བ ཤ མ ས ་ ཀྱི ས ་ ཕྱ ག ་
ལྟག་ཁར་ཞུ་སྟེ དང་པ་
ར༌འབངས་རྔ༌ཀྲིང་ཀྲི་རྡུང་
མི། ལེགས་དཔལ་འཐེན་
མི། དཔའ་འཆམ་རྐྱབ་མི། 
བྱིས་པའི་དཔའ་བོ་རྐྱབ་མི། 

འཆམ་རོལ་རྡུང་མི། བསང་ཕོར་གཡུག་མི།  རྒྱ་གླིང་འཕུ་མི། ཆོས་པའི་
སྐུ་དྲུང་། སྐུ་འབག་ཆེནམོ། གདུགས་སྒྱིར་མི། སློབ་དཔོན་སྲུང་འཁོརཔ། 
འཆམ་རྐྱབ་མི་ཚུ་གིས༌ཆིབས༌གྲལ༌གྱི༌ཐོག༌ལས༌ སྐུ་འབག་ཆེནམོ་མཐོང་
གྲོལ་གྱི་སྐུ་མདུན་ལུ་བཞུགས་སུ་གསོལ།	

དང་པ་ར་ཡན་ལག་བདུན་པ་དང་ ཕྱག་དང་མནྡྲལ་ཕུལ་
བའི༌ཤུལ༌ལུ༌ གོས་ཆེན་སྟོང་རིལ་གྱི་སྙན་དར་ཕུལ་ཞིནམ་ལས་ 
བཞུགས་གྲལ་ཕུན་སུམ་ཚོགས་པའི་མཛད་སྒོ་འགོ་བཙུགས་ཏེ་ གསུང་
ཆོག་གནངམ་ཨིན་པས། དེའི་སྐབས་བཞེངས་ཤིག་པངྨོ་ཡང་མཇལ་ཁ་
གནང་སྲོལ་ཡོདཔ་ཨིན།

སྐུ༌འབག༌ཞུ༌སྲོལ།

སྲུང་འཁོརཔ་དང་ ཨ་ཙ་ར་གསུམ་གྱིས་ དཔལ་མ་ཆེན་རྣམ་གཉིས་ལུ་
ཕྱག་ཕུལ་ཏེ སྲུང་འཁོརཔ་གིས་ ལྟདམོ་གཟིགས་པར་ཟེར་དགོངས་སྐོར་
ཞུ་ཞིནམ་ལས་ མཆོད་བཤམ་གྱིས་ ཞབས་དྲུང་འཇིགས་མེད་གྲགས་
པའི་སྐུ་འབག་ཆེནམོ་ གཟིགས་རས་ནང་གདན་འདྲེན་ཞུ་སྟེ་ བཞུགས་
སུ་གསོལཝ་ཨིན་པས།

ཁྱུང་རྫམ་འཛུལཝ་ཅིག་ གཟིགས་རས་ནང་བཞུགས་ཏེ་ཡོད་མི་ 
ཞབས་དྲུང་འཇིགས་མེད་གྲགས་པའི་སྐུ་འབག་ཆེནམོ་ ཕྱག་མཛོད་ནང་
ཁ་ཐུག་ལུ་ཞལ་བསྒོར་ཏེ་ ཚེ་རིང་མའི་སྐུ་མདུན་ལུ་ གཙོ་དཔོནམ་གྱི་
གཡས་ཀྱི་གཞས་རོགས་ཀྱིས་འཁྱིད་དེ་ མཆོདཔ་ཕུལ་དགོཔ་ཨིན་པས།

ཉིནམ༌༣པའི༌འཆམ་གྱི་གོ་རིམ།

རྔོནམ། ཤ་རྫམ། ཁྱུང་རྫམ། ཤཝ་ཤ་ཁྱི། ཨ་ཅོ་ཕན་ཏོ། རཀྴ་དམངས་
འཆམ། དཔའ་འཆམ། བྱིས་པའི་དཔའ་བོ་རྐྱབ་སྟེ་མཇུག་བསྡུཝ་ཨིན་
པས། འགོ་ཐོག་རྟ་ལོག་ཚེས་བཅུ་གཞི་བཙུགས་གནང་པའི་སྐབས་ 
ཤཝ་ཤ་ཁྱིའི་སྐུ་འཆམ་མཇལ་ཁ་གནང་ཡོདཔ་ལས་ རྩ་ཅན་ཅིག་སྦེ་
བརྩི་ཁུངས་བསྐྱེད་དེ་ ཚེས་བཅུ་ཉིནམ་མཇུག་གི་ཚེ་ ཤཝ་ཤ་ཁྱི་རྒྱས་
སྐོར་ཨིན་པས། 

གར་འཆམ་ཚུ་གི་གྲལ་ལས་ཤཝ་ཤ་ཁྱི་དེ་ བྱིན་ཅན་ཅིག་སྦེ་བརྩི་
བཀུར་བསྐྱེད་མི་དེ་ཡང་ རྣལ་འབྱོར་གྱི་དབང་ཕྱུག་ཆེན་པོ་རྗེ་བཙུན་མི་ལ་
རས་པ་མཆོག་ བོད་དང་བལ་ཡུལ་གྱི་ས་མཚམས་ནི་ཤ་ཀུར་ཏ་ཟེར་སར་ 
ཐུགས་དམ་ལུ་བཞུགས་པའི་སྐབས་ ཤ་རོགཔ་མགོནམ་རྡོ་རྗེ་དང་ ཁོ་
གི་ཤ་ཁྱི་གིས་ ཤཝ་ཕོ་ཅིག་བདའ་འོང་མི་འདི་  བླ་མའི་སྐུ་མདུན་ལུ་
འཇར་སྡོད་སར་མཐོངམ་ཙམ་གྱིས་ གནམ་མེད་ས་མེད་དུམ་ལངས་རུང་།  
རྗེ་བཙུན་རིན་པོ་ཆེ་གིས་ མགུར་མ་གསུངས་པའི་སྐབས་ མགོན་པོ་རྡོ་རྗེ་ 
བློ་སེམས་ཆོས་ལུ་བསྒྱུར་ཏེ་ ཤཝ་ཚེ་ཐར་བཏང་པའི་ཁར་ ཁོ་ར་ཡང་ཆོས་
ཞུ་སྟེ་ ཐར་པའི་གོ་འཕང་ཐོབ་ཚུལ་གར་འཆམ་གྱི་ཐོག་ལས་སྟོན་མི་ རྒྱུ་
འབྲས་ལུ་ཡིད་ཆེས་བསྐྱེད་ཚུགས་པའི་ ལམ༌སྟོན༌བཟང༌པོ༌ཅིག༌ཨིན༌པས།

གཟིགས་ཇ་རྒྱས་པ།

ཤཝ་ཤ་ཁྱི་མཇལ་ཁ་གནང་པའི་སྐབས་ ཕྱག་མཛོད་ནང་སྦེ་ རྫོང་དཔོན་
གྱིས་ གཟིགས་ཇ་རྒྱས་པ་གསོལ་མཛར་ཆོག་སྒྲིག་བཀལ་ཏེ་དྲང་སྲོལ་
ཡོདཔ་ད། འ་ནེ་བསྒང་གཟིགས་ཇ་མགྱོནམ་སྦེ་འཆམ་དཔོན། འཆམ་
མཇུག ལས་མཁན་བཞི། ཞབས་ཁྲ་རྐྱབ་མི་ཚུ་ སྒྲིག༌གིས༌ཐོབ་ཨིན་
རུང་། རྫོང་དཔོན་གྱི་མཐུན་འབྲེལ་ཡོད་མི་ཚུ་ཡང་ གཟིགས་ཇ་མགྱོནམ་
འབོ་སྲོལ་ཡོདཔ་ཨིན་པས།

རཀྴ་མགོ་འཆམ།

ཚེས་བཅུ་ཉིནམ་མཇུག་གི་ཚེ་ དྲོ་པ་གནམ་མ་ནངསམ་ཅིག་ཁ་ལས་ 
འཆམ་དཔོན་གྱིས་གཙང་སྦྲ་དང་བཅསཔ་སྦེ་སྤོས་བཏེག་སྟེ་ རཀྴ་གི་
ཞལ་འབགཔ་འདི་ ག་གིས་ཡང་མ་ཤེསཔ་སྦེ་ འཆམ་ཁང་ནང་ལས་
ཞུ་སྟེ་ དཀར་གསལ་ལྷ་ཁང་གི་འོག་ཐོག་ལུ་ གཟར་ཤིང་གུ་དཔྱངས་
བཞག་དགོཔ་ཨིན་པས།

ཉིན་དགུང་ཡོལ་ཞིནམ་ལས་ མཆོད་བཤམས་ཀྱིས་ཆབ་བཏགས་ 
ཁ་རས་རྐྱབ་སྟེ་ འཆམ་རོལ་དཀརཔོ་མཚན་དབྱངས་རོལ་ཁེབས་དང་
སྦྲགས་སྤོས་བཏེག་སྦེ་ ཁྲོམ་གཤག་སྟེ་ དཀར་གསལ་ལྷ་ཁང་ལུ་སྐྱེལ་
དགོཔ་ཨིན་པས། དེའི་ཤུལ་མ་འཆམ་དཔོན་འདི་ འཆམ་གོ་ཆ་ཚང་
བཞེས་རུང་ ཕྱི་ལས་ཐེར་གཟན་བཞེས་ཏེ་ ཚེས་བཅུ་སྤང་གི་ཟུར་བདའ་
སྟེ་འགྱོ༌དགོཔ༌ཨིན་པས། དཀར་གསལ་ལྷ་ཁང་འོག་ཐོག་ལུ་ ཕྱི་ལས་
ཡོལ་ལི་བསྒོར་ཞིན་ན་ ཡོངས་གྲགས་ལུ་རཀྴ་མགོ་འཆམ་རྐྱབ་ཟེར་ 
ནང་འཆམ་རིམ་པར་བཞིན་དུ་གནང༌། བྱག་ནང་ལས་གཏེར་ལས་བྱོན་
པའི་ཚུལ་སྦེ་ མི་མང་ལུ་མཇལ་ཁ་གནང་ཞིནམ་ལས་ འཆམ་ཚང་ཁ་
ཐུག་འཛུལཝ་ཨིན་པས།

གཉེར་གསོལ་ཕུལ་སྲོལ།

འཆམ་དམངས་དང་ཞབས་ཁྲ་རྐྱབ་མི་ཚུ་ རྒྱལ་ཁང་གི་གདོང་ཕྱོགས་ 
རྫོང་གི་རྡོ་གཅལ་ནང་ རང་སོའི་གོ་རིམ་དང་འཁྲིལ་ཏེ་གྱལ་བཅད་ཞིན་
ན་ འོ་ཧོ་ཧོ་ཟེར་ག་ར་གཅིག་ཁར་སྦེ་ ཚར་གསུམ་ལྷ་རྐྱབ་པའི༌ཤུལ༌ལུ༌ 
མགོན་ཁང་ནང་འཛུལ་ཏེ་ བསྐང་རྒྱུན་པ་གིས་ ལྷ་མགོན་གཉིས་དང་ 
རྒྱལ་ཆེན་ཀུན་ཏུ་བཟང་པོ་ལུ་གཉེར་གསོལ་དང་སྙན་དར་ཕུལ་ཏེ་ སྨོན་
ལམ་བཏབ་ཨིན་པས། དུས་ཚོད་དེ་བསྒང་སྙན་དར་ཕུལ་ཚུགས་པ་ཅིན་ 
རང་གི་རྐྱེན་ངན་བར་ཆད་བཟློག་ཚུགས་ཟེར་བའི་ དད་མོས་ཡིད་ཆེས་  
མི་སེར་ཡོངས་ཀྱི་སེམས་ལུ་ རང་བཞིན་གྱི་གནས་ཏེ་ཡོད་ནི་དེ་གིས་ 
སྙན་དར་ཕུལ་སྲོལ་ཡོདཔ་ཨིན་པས། དེ་བཟུམ་གྱི་དད་པ་དང་ཡིད་ཆེས་
ཡོད་ནི་དེ་གིས་ དུས་མིན་འཆི་བ་དང་རྐྱེན་ངན་བར་ཆད་བསེལ་ཏེ་ སྤྱིར་
རྒྱལ་ཁབ་ལུ་ཞི་བདེ་འབྱུང་ནི་དང་། ལྷག་པར་དུ་རྟ་ལོག་གཡུས་སྒོ་འདི་
ནང་ ག་ཅི་ར་འབད་རུང་ཕུན་སུམ་ཚོགས་པའི་ཕན་པ་ཡོདཔ་ཨིན་པས།

འབངས་རྔ་ཆེནམོ།

འབྲུག་ལུ་སྦོམ་ཤོས་ཅིག་ཨིན་མི་ འབངས་རྔ་ཆེནམོ་འདི་ རྟ་ལོག་ཚེས་
བཅུའི་སྐབས་ དཀར་གསལ་ལྷ་ཁང་གི་གཡས་ཁ་ཐུག་ལུ་བཞག་དགོཔ་
ད་ དེ་ཡང་རྔ་འཆམ་དང་རཀྴ་དམངས་འཆམ་འཐོན་པའི་སྐབས་ སྦྱིར་

དབྱུག་གཉིས་ཀྱིས་ རྡོ་རྗེ་གདན་དང་རྩྭ་མཆོག་གྲོང་། །ཟེར་བའི་ཚིག་
སླབ་སྟེ་བརྡུང་སྲོལ་ཡོད་པའི་ལོ་རྒྱུས་ཙམ་ཅིག་མ་གཏོགས་ ད་རིས་
ནངས་པ་དངོས་སུ་ལག་ལེན་འཐབ་སྲོལ་མེདཔ་མ་ཚད་ ཡིད་ཆེས་འདྲོང་
ཚུགས་པའི་རྒྱབ་ཁུངས་ཁ་གསལ་ཤེས་མི་ཅིག་མ་ཐོན་རུང་། ཤིང་གི་རྐང་
བཞི་གུ་བཀལ་ཏེ་ཡོད་མི་ ཚད་ལས་བརྒལ་བའི་འབངས་རྔ་འདི་ དོན་
ཁུངས་མེད་པ་མི་བཟོཝ་འོང་ཟེར་མནོཝ་མས།

ཁྲོམ་དབང་།

ཞབས་དྲུང་ཐུགས་སྤྲུལ་རིམ་བྱོན་ཚུ་ སྐུ་ངོ་བོ་བཞུགས་པའི་སྐབས་
ལུ་ འཆམ་མཇུག་བསྡུ་བའི་ཤུལ་ལུ་ ཞབས་དྲུང་རིན་པོ་ཆེ་ ཆིབས་
གྲལ་གྱི་ཐོག་ལས་ དཀར་གསལ་ལྷ་ཁང་འོག་ཐོག་ལུ་ཕེབས་བསུ་ཞུ་
སྟེ་ བཞུགས་ཁྲི་གུ་བཞུགས་སུ་གསོལ་ཞིནམ་ལས་ ཁྲོམ་དབང་གནང་
པའི་སྐབས་ བླ་མ་དགོངས་པ་འདུས་པའི་གསུང་ཆོག་ ཚེས་བཅུ་ཞག་
གསུམ་སྐབས་ བྱིན་གྱིས་བརླབས་པའི་དབང་རྫས་ཚེ་རིལ། ཚེ་ཚང་།  
འབྲང་རྒྱས། ཁྲུས་ཆུ་ཚུ་གནང་སྲོལ༌ཡོད༌རུང༌། ད༌རིས༌ནངས༌པ༌དུས་
ཚོད་ཡོད་ན་མ་གཏོགས༌གནང༌སྲོལ༌མིན༌ནུག།

མ་ཆེན་ཚོགས་དྲང་སྲོལ།

རྫོང་གི་བདེ་ཡངས་སྦུག་ལུ་ ཉི་མ་དྲོན་མོ་མི་ཤར་ ཞབས་ཁྲ་གི་བཀྲ་
ཤིས་རྒྱསཔ་ཕབ་ཚར་བའི་ཤུལ་ལུ་ གུང་སེང་འདུ་སྟེ་གསུང་ཆོག་འགོ་
བཙུགསཔ་ད་ རྟ་ལོགཔ་ཚུ་ག་ར་མ་ཆེན་ལྷ་ཁང་ནང་འཛུལ་ཏེ་ དཔལ་
མ་ཆེན་རྣམ་གཉིས་ལུ་ཚོགས་དྲངས་པའི་སྐབས་ བྱིན་རླབས་ཞུཝ་ཨིན་
པས། དང་པ་ར་ ཚོགས་མཆོད་བྱིན་རླབས་འབད་དེ་ འདོད་ཡོན་ཚོགས་
མཆོད་གནང་པའི་ཤུལ་ བླ་མ་སངས་རིནམ་དང་ ཞབས་དྲུང་ཐུགས་
སྤྲུལ་རིམ་བྱོན་གྱི་ཞབས་བརྟན་ཕུལ་ཏེ་ དགེ་བའི་རྩ་བ་བྱང་ཆུབ་ལུ་
བསྔོ་གནང་ཞིནམ་ལས་ ཚེས་བཅུའི་གཞུང་ཆོག་ལྷག་གཏོར་དང་གཏོར་
བཤགས་གནང་སྦེ་བཀྲ་ཤིས་རྒྱསཔ་ཕབ་སྟེ་ ལོ་གཅིག་གི་རྟ་ལོག་ཚེས་
བཅུ་དེ་ འ་ནེམ་ཅིག་སྦེ་གྲོལཝ་ཨིན་པས། 

ཕྱག་དབང་ཞུ་སྲོལ།

རང་ཟླ་༢པའི་ཚེས་༡༡དྲོ་པ་ཆུ་ཚོད་༨ལུ་ འཆམ་ཁང་ནང་འཛོམས་ཞིན་ན་ 
རྡོ་གཅལ་དཔྱལ་བ་ལུ་ ཞལ་འབགཔ་དང་ འཆམ་ཆས་ཀྱི་རིགས་ཚུ་ ཉི་
མར་བརྡལ་ཏེ་སྤུས་ཙ་སྦེ་སྐམ་ཞིན་ན་ དོ་དམ་ལུ་རྩིས་སྤྲོདཔ་ཨིན་པས། 
དེ་ལས་ ཨ་ཙ་ར་དང་ཞབས་ཁྲ་རྐྱབ་མི་ཚུ་གིས་ སྲུང་འཁོརཔ་དང་རྫོང་
དཔོན་བཞུགས་སར་བཅར་ཏེ་ ཞབས་ཁྲ་ལེའུ་ཐེངས་གསུམ་རྐྱབ་ཞིནམ་

ལས་ ཕྱག་དབང་ཞུ་བའི་སྐབས་ གསོལ་ར་གནང་མི་འདི་ སྤྱི་ཏོག་སྦུག་
ལུ་མཛར་ཅུམ་ཟ་སྲོལ་ཡོདཔ་ཨིན་པས།

འཆམ་གྱི་དབུ་མཛད་གོ་རིམ

༡ མ་ནེཔ་འབྲང་སི་ཐུབ།
༢ རྩིསཔ་ཀརྨ།
༣ ཀ་ཝང་པངྨོ།
༤ ཚུལ་ཁྲིམས་རྣམ་རྒྱལ།
༥ རྟ་མགྲིན། 
༦ དཀརཔོ།
༧ སླར་རྟ་མགྲིན། 
༨ ནག་ཀུ་བདེ་ལེགས།
༩ པངྨ་རྡོ་རྗེ།

རྟ་ལོག་པའི་ཞབས་ཁྲའི་རྒྱབ་ཁུངས།

ཞབས་དྲུང་འཇིགས་མེད་ནོར་བུའི་སྐུ་སྤུན་སྦོམ་ཤོས་ མཁས༌གྲུབ༌བསོད་
ནམས་དོན་གྲུབ་ཟེར་མི་འདི་ བོད་ལུ་བྱོན་ཏེ་ སྔགས་འཆང་ཡེ་ཤེས་རྡོ་
རྗེའི་ཞབས་ས་ལས་ དཔལ་གླིང་ཆོས་འཁོར་བཅུ་གསུམ་ཆ་ལག་དང་
བཅས་པ་གསན་ཏེ་ མཁས་པའི་སྙན་གྲགས་ཐོན་ཡོདཔ་མ་ཚད། བོད་
ཀྱི་དགོན་སྡེ་དང་ གནས་ཆེན་ཁག་གི་བསྟོད་པ་གསུང་རྩོམ་གནང་མི་
ཚུ་ ཤུལ་མ་འབྲུག་ལུ་ལོག་བྱོན་ཏེ་ རྟ་ལོག་གསང་སྔགས་ཆོས་གླིང་
ལུ་ ཞབས་དྲུང་འཇིགས་མེད་ནོར་བུའི་ གཟིམ་དཔོན་སྦེ་བཞུགས་པའི་
སྐབས་ བཀའ་ཡི་གནང་བ་དང་འཁྲིལ་ཏེ་ ཞབས་ཁྲའི་གདངས་དབྱངས་
བཟོ་སྟེ་སྦྱང་བ་འབད་བཅུག་རུང་ རྟ་ལོག་ཚེས་བཅུའི་སྐབས་ ཐུགས་
འདོད་བཞིན་དུ་མཇལ་ཁ་གནང་མ་ཚུགས་པས།  ཨིན་རུང་ཤུལ་མ་ 
ཞབས་དྲུང་འཇིགས་མེད་ཆོས་རྒྱལ་གྱི་སྐུ་ཐོག་ལུ་ ཡུམ༌སེངྒེ༌སྒྲོལ༌མ་
གིས༌གསར་བརྩམས་གནང་མི་ 	  འབྲུག༌པའི༌གདུང༌བརྒྱུད༌དང་  
ཨ་རྒས་བསོད་ནམས་དོན་གྲུབ་ཀྱིས་འགོ་བརྩམས་པའི་ཞབས་ཁྲའི་
རིགས་ཚུ་ རིན་ཆེན་དཔལ་འཛོམས་དང་ ཚེ་དབང་ལྷམོ་གཉིས་ལུ་
སྟོན་ཡོདཔ་ཨིན་པས། གཙོ་དཔོནམ་དང་པ་རིན་ཆེན་དཔལ་འཛོམས་
ཀྱིས་འཐེན་མི་གདངས་དང་ཚིག་ཚུ་ ཟུར་ཙམ་ཅིག་ཡང་བསྒྱུར་བཅོས་
མ༌སོང༌པ༌ཡོདཔ་ཨིན་པས། 	

ཞབས༌ཁྲ༌གཙོ༌དཔོནམོ་རིམ་བརྒྱུད།

༡	 རིན༌ཆེན༌དཔལ༌འཛོམས།		
༢	 སྤྱང༌ལོམ།				  
༣	 སངས་རྒྱས་བུ་དར།		
༤	 གནག་ལས་རྒྱལ་མོ།		
༥	 སངསམོ༌ཀུན༌ལེགས།		
༦	 དབང་མོ་ལི།			 
༧	 འཇམ༌དཔལ།			
༨	 སྦ༌སྒུམ།	

ཞབས་ཁྲ་རྩ་ཆེ་ཤོས་མ་ཎིགསུམ་ཟེར་མི་འདི་ མཐོ་བ་གཅིག་གངས་ཀྱི་
རྩེ་ལས། བསམ་ཡས་ཀྱི་ས་ལ། འབྲུག་པའི་གདུང་བརྒྱུད་གསུམ་ལུ་
ཆ་བཞགཔ་ཨིན༌པས། དེ༌གིས༌མ༌དོ༌བར༌གླུ་གར་གཞས་ཀྱི་སྒོ་མོ་མི་ཕྱེ་
གསུངས། བྱ་རྒོད་འཕུར་དགོ་མནོ་བའི༌སེམས། སྟོད་ལ་མངའ་རིས་མི་
ཆགས། ནང་ལ་བྱུང་སེ་ཡོང་ཡོང་། བསྐོར་བ་གཡས་སུ་བསྐོར་བ། ཀོང༌པ་
རྒྱ་ལ་གསོན་དང་། ཤར་ལས་སྐར་མ་གཅིག་ཤར། དགུང་སངས་མཐོན་
པོ་ཕྱི་ལ་བཞུགས། ཚོང་འདུས་ཨོ་རྒྱན་མཚོ་མོ། བཀྲ་ལ་ཤིས་པའི་ལ་
མོ། ང་ལ་ཨེ་སང་རེ་ལ། རང་གི་ནོར་བུའི་རི་ལས། ཀོང་པ་རྒྱ་ནག་ཡུལ་
གྱི་ཕར་རྒྱབ་ན། བདེ་མོ་བྱང་གི་རི་ལ། ཉི་མ་དྲོན་མོ་མི་ཤར། དེ་གིས་



རྟ་ལོག་ཚེས་བཅུའི་སྔར་ཁྱུན་སྙིང་གི་མུན་སེལ།

142

མ་ཚད་པའི་བྱིན་ཅན་གྱི་ཞབས་ཁྲ་འདི་ཚུ་ རྟ་ལོག་ཚེས་བཅུའི་སྐབས་ལུ་
མ་གཏོགས་ ས་ཁོངས་གཞན་ཁར་འཐེན་ནི་དང་ ལེའུ་བསྒྱུར་ཏེ་རྐྱབ་མི་
ཆོག་པའི་སྐོར་ ཕྱག་ཐམ་དང་བཅསཔ་སྦེ་བཀོད་དེ་འདུག།

དེ་བསྒང་ཞབས་དྲུང་འཇིགས་མེད་ཆོས་རྒྱལ་གྱི་ཞབས་ལས་  
རྟ་ལོག་གྲྭ་པའི་སྐུ་དྲུང་དང་གཙོ་དཔོནམོ་ལུ་གནང་མི་ ཞབས་ཁྲ༌གི་ཕྱག་
བཞག་ཁྲམ་ནང་ ཞབས་ཁྲ༌གི་རིགས་༥༠ལྷགཔ་ཅིག་ཡོད་མི་ཚུ་ ཞབས་
ཁྲའི་གདངས་དབྱངས་མི་འཛོལ་ནི་དང་ ཚིག་ལྷག་ཆད་མི་ཞུགས་ནིའི་
ཐབས་ལུ་ ཡིག་ཐོག་ལུ་བཀོད་དེ་ཡོད་མི་འདི་ རྙིངམ་ཐལ་སོངཔ་ལས་ 
ཡིག་འབྲུ་གསལ་ཏོག་ཏོ་མེད་མི་དང་ ཡིག་སྡེབ་དང་ཚིག་གི་དག་ཆའི་
ཁྱད་པར་ལས་བརྟེན་ འབྲི་ནིའི་སྤོབས་ཆུང་སྟེ་ ད་ལྟོའི་དཔེ་དེབ་འདི་
ནང་བཀོད་མ་ཚུགས། ཨིན་རུང་ ཤུལ་ལས་མཁས་དབང་ཚུ་ལུ་དོགས་
གཅོད་ཞུ་སྟེ་ དབྱེ་དཔྱད་མཐིལ་ཕྱིན་གྱི་ཞུན་དག་འབད་ཞིནམ་ལས་ 
ལོགས་སུ་དཔེ་དེབ་ཅིག་བཏོན་ནིའི་རེ་འདུན་ཡོད།

གཡུས་སྒོ་གཞན་ཁའི་མི་ཚུ་གིས་ རྟ་ལོག་གི་ཞབས་ཁྲ་ཚུ་ལྷབ་
སྟེ་འཐེན་རུང་ གདངས་ཀྱི་མཉེན་ཁུག་ཚུ་ རྟ་ལོགཔ་གིས་འཐེན་དོ་
བཟུམ་ཅིག་ མ་དང་སྤུ་ལས་ར་འཐེན་མ་ཚུགས་མི་དེ་ཡང་ བྱིན་རླབས་
ཆེ་ནི་འདི་གིས་ཨིནམ་སྦེ་ཡིད་ཆེས་བསྐྱེདཔ་ཨིན་པས། 

རྟ་ལོག་གི་གཙོ་དཔོནམོ་རིམ་བརྒྱུད་ཀྱིས་ ཞབས་ཁྲའི་ཚིག་
དང་གདངས་ཀྱི་མཉེན་ཁུག་ ལེའུ་གི་ཟུར་ཆ་ཚུ་དབྱེ་བ་དཔྱད་དེ་ལྷབ་མ་

གཏོགས་	ཞབས་ཁྲ་རྐྱབ་པའི་སྐབས་ སེམས༌བསྐྱེད༌སྒོམ༌ཐངས༌ཀྱི༌སྐོར༌ 
ལས༌ལྷབ་སྲོལ་མེད་རུང་། བར་སྐབས་ཅིག་ཁར་ རྟ་ལོག་སྤང་དཀར་
པོ་གླིང་ཀ་ནང་བཞུགས་མི་ མཁས་དབང་ལམ་བགྲེས་སངས་རྒྱས་རྡོ་རྗེ་
མཆོག་གིས་ ཞབས་ཁྲ་རྐྱབ་མི་ཆ་ཁྱབ་ལུ་ ཞབས་ཁྲའི་ཚིག་གི་གོ་དོན་
དང་ ཞབས་ཁྲ་རྐྱབ་པའི་སྐབས་ལུ་ བསྐྱེད་རིམ་གསལ་ཐངས་ཀྱི་སློབ་
སྟོན་གནང་ཡོད་པའི་སྐོར་ལས་ སྐྱེས་ལོ་༡༧ལས་ མཁས་དབང་ལམ་
བགྲེས་སངས་རྒྱས་རྡོ་རྗེའི་ཕྱག་ཞུ་སྟེ་སྡོད་མི་ ཨ་ཎེམ་ཟླ་བ་གིས་སླབ་
སར་གོ་ཡི། 

གསུང་ཆོག་གི་སྤྱན་འདྲེན་དང་འཁྲིལ་ཏེ་ ཞབས་ཁྲ་རྐྱབ་མི་ཆ་
ཁྱབ་ཀྱིས་ མ་ཆེན་ལྷ་ཁང་ནང་ལུ་ཕྱག་ཕུལ་ཁྲུས༌ཆུ༌འཐུང༌ཞིནམ༌ལས༌ 
ཆོ་ག་པའི་རྒྱབ་གྱལ༌སྒྲིག༌སྟེ༌ མཆོད་པའི་ལྷ་མོ་སྤུན་བདུན་ལུ་བསྐྱེད་རིམ་
གསལ་ཏེ་ གསུང་གླུ་གར་གྱི་མཆོད་པ་ཕུལ་སྲོལ་ཡོདཔ་ཨིན་པས། ཨིན་
རུང་བར་སྐབས་ཅིག་ཁར་ འོས་འབབ་མེད་པའི་ལོ་རྒྱུས་ཐོན་པའི་སྐབས་ 
མཁན་ཆེན་ཁྲི་རབས་༥༣པ་ ངག་དབང་འཕྲིན་ལས་ལྷུན་གྲུབ་ཀྱིས་ 
ཞབས་དྲུང་ཐུགས་སྤྲུལ་རིམ་བྱོན་ཚུ་གིས་ དགོས་དབང་ལས་བརྟེན་ དེ་
བཟུམ་གྱི་ལམ་སྲོལ་བཙུགས་གནང་མི་དེ་ ཆད་བཞག་ནི་མི་འོང་ཟེར་
བའི་བཀའ་སློབ་གསུངས་ཡོདཔ་མ་ཚད། མཁན་ཆེན་ཁྲི་རབས་༦༩པ་ 
སྐྱབས་རྗེ་དགེ་འདུན་རིན་ཆེན་ཞབས་ཀྱིས་མཛད་པའི་ རྟ་ལོག་ཚེས་
བཅུའི་འཆམ་གྱི་ཚོགས་གཏམ་མཇུག་ལུ་ རྟ་ལོག་གི་ཞབས་ཁྲ་དེ་ཚུ་ རྒྱ་

གར་གྱི་ཌནཱསི་དང་བོད་པའི་ཨ་ཞེ་ལྷམོ་བཟུམ་མིན་པར་ མིང་དོན་མཐུན་
པའི་ཞབས་ཁྲ་བྱིན༌ཅན༌ཨིནམ༌ལས༌ དང་འདོད༌བསྐྱེད༌དེ་ བརྩི་བཀུར་
ཞུ་དགོཔ་སྦེ་བཀོད༌གནང༌འདུག རྟ༌ལོག༌གསང༌སྔགས༌ཆོས༌གླིང༌གི༌དབུ་
མཛད༌ སློབ༌དཔོན༌ཚེ༌རིང༌མ་བཤགསཔ་ཅིག་ཁར་ ཨམ་སངས་རྒྱས་
བུ་དར་ལུ་ ཁོ་གི་མེ་སྦྱང་དེ་ མཁས༌གྲུབ༌བསོད་ནམས་དོན་གྲུབ་ཀྱི་སྤུར་
གདུང་མཆོད༌རྟེན༌རྩ༌བར༌འབད་དགོཔ་མ་ཚད་ དེའི་སྐབས་མཐོ་བ་གཅིག༌ 
གངས༌ཀྱི༌རྩེ༌ལས༌འཐེན༌གནང༌ཟེར༌ ཞལ་ཆེམས་གསུངས༌མི༌དེ༌ཡང༌ 
ཞབས་ཁྲ་བྱིན་ཅན་ཅི་དང་མ་འདྲཝ་འབད༌ནི༌འདི༌གིས༌གསུངས་ཡོདཔ་
ཨིན་པས། གནད་དོན་དེ་ལུ་བརྟེན་ཏེ་ ལོ་བསྟར་རང་ཟླ་དང་པའི་ཚེས་
ཉེར་ལྔ་ལུ་ གཙུག་ལག་ཁང་མ་ཆེན་སྐུ་མདུན་ལུ་ ཕུན་སུམ་ཚོགས་
པའི་བཞུགས་གྲལ་གྱི་རིམ་པ་གྲོལ་ཞིནམ་ལས་ ཞབས་ཁྲ་རྐྱབ་མི་ཆ་
ཁྱབ་ མཁས༌གྲུབ༌བསོད་ནམས་དོན་གྲུབ་ཀྱི་ སྤུར་གདུང་མཆོད་རྟེན་རྩ་
བར་འཛོམས་ཏེ་ ཕྱག་ཕུལ་སྨོན་ལམ་གྱིས༌མཚམས་སྦྱར་ཏེ་ ཞབས་ཁྲའི་
ལུས་སྦྱོང་འབད་སྲོལ་ཡོད་མི་དེ་ བར་སྐབས་ཅིག་ཁར་ རྟ་ལོག་དགོན་
སྡེ་ལུ་ཤ་ཞེན་ཅན་ ཨཔ་ཟླ་དཔལ་གྱིས་ལུགས་སྲོལ་བཙུགས་ཡོདཔ་
ཨིན་པས།

ཚེས༌བཅུ༌ཉིནམ༌དང་པའི༌ཞབས༌ཁྲའི༌གོ༌རིམ།

འཆམ་རྒྱུགས་ཀྱི་ཚེ་ ཚེས༌བཅུ༌སྤང༌ནང༌ འགོ་མཆོད་པ་གིས་བཙུགས་
ཏེ་ བར་ནང་གཞུང་སྒྲའི་རིགས་ག་ཅི་ར་རྐྱབ་རུང་ མཇུག་མཐོ་བ་གཅིག་
གངས་ཀྱི་རྩེ་ལས་ཕུལ་ཏེ་བཀྲ་ཤིས་ཕབ་ཨིན་པས།	

མ་ཆེན་སྐུ་མདུན་ཆོ༌གུའི༌གྱལ༌ཁར༌གླུ༌གར༌གྱི༌མཆོདཔ༌ཕུལ༌དགོ
པ༌མ༌ཚད། ཁྱུང༌རྫམ༌འཛུལཝ་ཅིག༌ ཚེ༌རིང༌མའི༌སྐུ༌མདུན༌ལུ༌མཆོདཔ༌ 
ཕུལ༌དགོཔ༌ཨིན༌པས།

ཚེས༌བཅུ༌ཉིནམ༌གཉིས་པའི༌ཞབས༌ཁྲའི༌གོ༌རིམ།

མ་ཆེན་སྐུ་མདུན་ཆོ༌གུའི༌གྱལ༌ཁར༌དང༌ ཕྱག་མཛོད་ལྷ་ཁང་ནང་ གཙོ་
དཔོན་མོའི་གཡས་ཀྱི་གཞས་རོགས་ཀྱིས་འཁྱིད༌དེ༌ བྱ༌རྒོད༌གླུའི་མཆོད་
པ་ཕུལ་དགོཔ་ཨིན༌པས། དེ༌ལས༌བསམ་གྲུབ་དར་རྒྱས་གནས་ཁང་
རྩ་བར་ གནསཔོ་གསོལ་བའི་སྐབས་ གཙོ་དཔོན་མོའི་གཡོན་གྱི་
གཞས་རོགས་ཀྱིས་འཁྱིད་དེ་	 བྱ༌རྒོད༌གླུའི་མཆོད་པ་ཕུལ་དགོཔ་
ཨིན༌པས།	

ཚེས༌བཅུ༌སྤང༌ནང༌འགོ་བྱ༌རྒོད༌མཆོདཔ་གིས༌བཙུགས་ཏེ་ བར་
ན་གཞུང་སྒྲ་ག་ཅི་རྐྱབ་རུང་ བསམ་ཡས་ཀྱི་ས་ལ་ཕུལ་ཏེ་མཇུག་བསྡུ་
དགོཔ་ཨིན་པས།	

ཚེས་བཅུ་ཉིནམ༌གསུམ་པའི༌ཞབས༌ཁྲའི༌གོ༌རིམ།

ཚེས༌བཅུ༌གྲོལ་བའི༌ཚེ་དྲོ་པར་ ཆོ༌གུའི༌གྱལ༌ཁར༌ བཀྲ༌ཤིས༌ཡང༌རྩལ༌
དང༌འཁྲིལ༌ཏེ༌ཉི༌མ༌དྲོན༌མོ༌མི༌ཤར༌ཕུལ༌དགོཔ༌ད། ཚེས༌བཅུ༌སྤང༌ནང༌ལུ༌ 
འགོ་མཆོད་པ་གིས་བཙུགས་ཏེ་ འབྲུག་པའི་གདུང་བརྒྱུད་ཀྱིས་
བཀྲ༌ཤིས༌ཕབ་ཨིན་པས།

གླུའི་མཆོད་པ་ཕུལ་ཏེ་ཆོས་རྒྱལ་བསུ་བ་ཞུ་སྲོལ།

ཕྱི་རུ་ཆུ་ཚོད་༣དེ་ཅིག་ཁར་ རཀྴ་དམངས་འཆམ་ཐོན་ཏེ་ ཆོས་རྒྱལ་
བྱོནམ་ད་ ཞབས་ཁྲ་རྐྱབ་མི་ཚུ་གིས་ ཚེས་བཅུ་སྤང་གི་མཇུག་ཁ་ཐུག་
ལུ་གྱལ་བསྒྲིགས་ཏེ་ ཁྲི་གདུགས་ཉི་མ་བཤུད་བཤུད། །ནུབ་པདྨའི་གླིང་
ལུ་བཤུད་དོ། །དཀར་གསལ་མདངས་དང་ལྡན་པ། །ཁྲི་གདུགས་ཉི་
མའི་གདོང་བསུ་ཤོག །ཆོས་རྒྱལ་ཆེན་པོ་བྱོན་བྱོན། །རྒྱལ་ཁམས་འདི་
ལུ་བྱོན་དོ། །ཤོ་དང་མར་ཆང་བསྒྲིག་སྟེ། །ཆོས་རྒྱལ་ཆེན་པོའི་གདོང་
བསུ་ཤོག །ཟེར་གདངས་འཐེན་ཏེ་ཕེབས༌བསུ༌ཞུ༌སྲོལ་ཡོད་མི་འདི་  
དེ་བསྒང་ཞབས་དྲུང་འཇིགས་མེད་ཆོས་རྒྱལ་ཞལ་བཞུགས་པའི་སྐབས་  
སྣང་གསལ་དགོན་པ་དང་ བལ་གླང་བྲག་གི་ཁྱལཔ་ཚུ་ བླ་མའི་གྲྭ་
འཁོར་གྱི་གྲངས་སུ་ཚུད་ནི་འདི་གིས་ རྒྱུ་སྦུང་ས་ཀྱི་ཞབས་ཏོག་ཞུ་དགོ་
པའི་རིགས་ གྲྭཔ་ནང་སྐོརཔ་རྟ༌ལོགཔ༌ཚུ་དང་ཤོ་མཚུངས་སྦེ་ཕོག་རུང་།  

ས་ཐག་རིང་ནི་འདི་གིས་ སྦུངས་སྒུལ་གྱི་ཞབས་ཏོག་ཞུ་བར་ལྷོད་མ་
ཚུགས་པའི་འཐུས་སྦེ་ མ་ཀྲམ་ཁལ་ལྔ་རེ་ཕུལ་ནིའི་ཁས་བླངས་ཕུལ་
ཡོདཔ་མ་ཚད། གྲྭཔ་ཕྱི་སྐོརཔ་ཝ་ལ་ཁ། འདམ་ཕྱི། ལཔ་རྩ་ཁ། སྦུལ་
སྒང་། སྦུལ་མེད་ན༌གཡུས༌ཚན༌གྱི༌ཁྱལཔ༌རེ་ལས་ བུམོ་རེ་གིས་ ཆོས་
རྒྱལ་བྱོནམ་ད་ ཤོ་སྒྲིག་སྟེ་ ཕེབས་བསུ་ཞུ་དགོ་པའི་བཀའ་དང་འཁྲིལ་
ཏེ་ ལུགས་སྲོལ་དར་ཁྱབ་སོང་ནུག ད་རིས་ནངས་པ་ལོ་རྒྱུས་ཙམ་
ཅིག་མ་གཏོགས་ ནམ་ལས་ཉམས་སོངཔ་ཨིན་ན་ གཏན༌འཁེལ་
ཅིག༌ཤེས༌མ༌ཚུགས། ཨིན་རུང་ཞབས་ཁྲ་རྐྱབ་མི་ཚུ་གིས་ ཁྲི་གདུགས་
ཉི་མའི་བཤུད་བཤུད་ཟེར་བའི་གླུ་འཐེན་ཏེ་ ཆོས་རྒྱལ་ཕེབས་བསུ་ཞུ་སྲོལ་
མ༌ཉམས༌པར༌འདུག།

ཞབས་ཁྲའི་བཀྲ་ཤིས་རྒྱསཔ།

འཆམ་མཇུག་བསྡུཝ་ཅིག་ ཞབས་དྲུང་འཇིགས་མེད་གྲགས་པའི་སྐུ་
འབག་ཆེནམོ་ གཙུག་ལག་ཁང་གདོང་ཕྱོགས་ཀྱི་ རབ་གསལ་ནང་
བཞུགས་སུ་གསོལ་ཏེ་ རྫོང་གི་བདེ་ཡངས་སྦུག་ལུ་ ཉི་མ་དྲོན་མོ་མི་
ཤར་གྱི་བཀྲ་ཤིས་རྒྱསཔ་ཕབ་དང་ཅིག་ཁར་ སང་ཕོད་ལོག་སྟེ་ཚེས་བཅུ་
མཇལ་བར་འཛོམས་ཚུགས་པའི་ སྨོན་ལམ་གཅིག་ཁར་བཏབ་སྟེ་མཇུག་
བསྡུཝ་ཨིན་པས།

ཞབས་ཁྲ་རྐྱབ་མི། ཞབས་ཁྲ་ལེའུ། གདངས་དབྱངས་ཀྱི་ཁྱད་
པར་བརྟེན་ བར་སྐབས་ཅིག་ལས་ཞིབ་འཚོལཔ་ཚུ་གིས་ རྟ་ལོག་པའི་
གཞསམོ་ཟེར་བརྩིས་དོ་ཡོད་རུང་། ཞལ་ལས་ཞལ་རྒྱུན་དང་སྙན་ལས་
སྙན་རྒྱུན། རྟ་ལོགཔ་རྒན་ཤོས་ཆ་མཉམ་གྱིས་ རྟ་ལོག་གི་ཞབས་ཁྲ་ཟེར་
སླབ་སྲོལ་ཡོངས་གྲགས་སོང་ཡོདཔ་མ་གཏོགས་ གཞསམོ་ཟེར་སླབ་མི་
ཕུད་རྡོག་གཅིག་ཡང་མེདཔ་ལས་ གཡུས་སྒོའི་ངག་གཤིས་ཡལ་ནིའི་
ཉེན་ཁ་མ་གཏོགས་ དོན་ཁུངས་བདེནམ་ཅིག་མ་མཐོང་ཟེར་ཞུ་ནི་ཨིན།།

མཇུག་བྱང་།

རྟ་ལོག་ཚེས་བཅུའི་སྐབས་ཀྱི་མཛད་རིམ་ཚུ་ ཁ་རྒྱུན་ལུ་བཤད་སྲོལ་ཡོད་
པའི་ལོ་རྒྱུས་ཙམ་ཅིག་མ་གཏོགས་ ཡིག་ཐོག་ལུ་བཀོད་དེ་མེད་ནི་འདི་གིས་ 
གཡུས་ཀྱི་རྒན་ཤོས་ཆ་ཁྱབ་ཀྱིས་བཤད་མི་ལུ་གཞིར་བཞག་སྟེ་ མ་འོངས་
པའི་བུ་བརྒྱུད་ཚུ་གི་རྒྱུད་ལུ་ སྔར་སྲོལ་གྱི་ཤེས་ཡོན་ གོ་བརྡ་སྤྲོད་ཐབས་
ལུ་དམིགས་ཏེ་བྲིས་བྲིསཝ་ཨིནམ་ལས་ ཕན་ཐོགས་འབྱུང་འོང་ཟེར་མནོཝ་
མས། ཨིན་རུང་ཁ་རྒྱུན་ལུ་གཙོ་བོར་བཟུང་ནི་འདི་གིས་ མ་མཐོང་ཕྱིར་ན་
མེད་པ་མིན་ཟེར་དོ་བཟུམ་སྦེ་ གནད་དོན་ལ་ལུ་ཅིག་མ་ཚུདཔ་དང་ བརྗོད་
དོན་ནོར་འཁྲུལ་འབྱུང་སྲིད་ནི་ཨིནམ་ལས་ མཁས་པའི་དབང་པོ་ཚུ་གིས་
བཟོད་པ་བཞེས་ཏེ་ མཐོལ་བཤགས་བཞེས་གནང་ཟེར་ཞུ་ནི་ཨིན།

དགོན་པའི་ཆགས་རབས་ཆུ་གཏེར་ཆེ། །བདག་བློ་དམན་པས་འདི་ཙམ་ཞེས། །

བློ་ཡིས་གཞལ་བྱའི་ཡུལ་མིན་ཀྱང་། །བྲིས་དེ་མཁས་དབང་བཞད་གད་རྒྱུ། །

འོན་ཀྱང་ལེགས་བྱས་ཆ་སྲིད་ན། །རྒྱལ་བསྟན་དར་ཞིང་རྒྱས་པ་དང་། །

མཁའ་ཁྱབ་འགྲོ་བ་མ་ལུས་པ། །བདེ་སྐྱིད་དཔལ་དང་ལྡན་ཕྱིར་བསྔོ། །

དཔལ་ལྡན་འབྲུག་པའི་རྒྱལ་ཁབ་ཀྱི། །དབུ་ཁྲིད་མི་དབང་ཆོས་རྒྱལ་དང་། །

སྐྱབས་རྗེ་མཁན་ཆེན་རྣམ་པ་གཉིས། །སྐུ་ཚེ་ཞབས་པད་བརྟན་པར་ཤོག། །།

རྒྱབ༌རྟེན༌ཡིག༌ཆ།

༡	 ཞབས༌དྲུང༌འཇིགས༌མེད༌གྲགས༌པའི༌རྣམ༌ཐར།
༢.	 ཞབས༌དྲུང༌འཇིགས༌མེད༌ཆོས༌རྒྱལ༌གྱི༌རྣམ༌ཐར།
༣	 གྲུབ༌ཐོབ༌ངག༌དབང༌བསམ༌གཏན༌གྱི༌གསུང༌རྩོམ།
༤	 ཞབས་དྲུང་འཇིགས་མེད་ནོར་བུའི་རྣམ་ཐར།
༥	 རྗེ་ཡོན་ཏན་མཐའ་ཡས་ཀྱི་རྣམ་ཐར།
༦.	 ཆོས་རྗེ་ངག་དབང་པད་དཀར་གྱི་རྟོགས་བརྗོད་དྲང་སྲོང་དགྱེས་པའི་

གླུ་དབྱངས།
༧	 རྗེ་ཤེས་རབ་སེངྒེའི་རྣམ་ཐར།
༨	 ཞབས༌དྲུང༌ཐུགས༌སྤྲུལ༌རིམ༌བྱོན༌གྱི༌བཀའ༌ཤོག
༩	 ལམ༌བགྲེས༌སངས༌རྒྱས༌རྡོ༌རྗེའི༌གསུང༌རྩོམ༌ཁ༌འཐོར།
༡༠	རྒྱལ་རབས་གསལ་བའི་སྒྲོན་མེ།
༡༡	འབྲུག་གི་ཨ་ཙ་ར།
༡༣	བསོད་ནམས་ཅན་གྱི་ཕམ་རྒན་ཤོས་ཚུ་གི་ངག་རྒྱུན་བཅས།

